
Ágrip 

Þetta rannsóknarverkefni er starfendarannsókn (e. action research) sem 

rannsakandi vann í tengslum við eigin kennslu skólaárið 2018–2019. Síðustu 

ár hefur áhugi á starfendarannsóknum aukist hér á landi og felur slík rannsókn 

í sér faglega ígrundun kennara þar sem kennari rýnir í eigið starf, safnar 

markvisst gögnum um það og spyr sjálfan sig hvernig hann starfi og hvers 

vegna. Rannsakandi er því viðfangsefni rannsóknarinnar. Þátttakendur í 

þessari rannsókn voru, auk rannsakanda, tveir kennarar með reynslu af 

fjarnámskennslu ásamt nemendum á sjúkraliðabraut sem stunda fjarnám í 

Verkmenntaskóla Austurlands. Nemendur voru 26 talsins og fór rannsóknin 

fram frá janúar til maí 2019.  

Megintilgangur rannsóknarinnar var að efla fagmennsku mína sem 

kennari og þróa kennsluhætti mína í átt að góðum fjarnámskennara í samræmi 

við viðhorf mín til náms og kennslu. Markmiðin með rannsókninni voru annars 

vegar að þróa kennsluaðferðir og fjölbreytt námsmat sem myndi auka virkni 

og stuðla að virkari samvinnu nemenda og hins vegar að gera námsefnið 

aðgengilegra og samskipti og upplýsingar til fjarnámsnema skilvirkari.  

Á rannsóknartímabilinu var gögnum safnað með skrifum í 

rannsóknardagbók, hálfopnum viðtölum við kennara, óformlegum samtölum 

við samkennara ásamt gögnum sem ég safnaði á kennsluvef áfangans.  

Helstu niðurstöður voru þær að fjölbreyttar kennsluaðferðir og vel skipulagt 

námsmat ásamt auknum samskiptum og upplýsingaflæði til nemenda skilaði 

sér í virkum og lærdómsfúsum fjarnámsnemendum. Jafnframt sýndu 

niðurstöður að samvinna fjarnámsnemenda styrkti þá í námi og fékk þá til að 

rýna í eigin námsgetu.  

Starfendarannsóknin gerði það að verkum að ég varð öruggari í 

kennarastarfinu, kennsluhættir mínir breyttust og starfkenning mín mótaðist og 

styrktist. Kennslan færðist nær mínum viðhorfum til náms og kennslu. 

Ígrundun, uppgötvun, staðfesta, skipulag og þróun eru dæmi um þætti sem ég 

lærði með þátttöku í þessari rannsókn. Mér finnst ég komin með ákveðið 

jafnvægi í skipulagi fjarnámskennslunnar og mun sú þekking sem ég öðlaðist 

í rannsóknarferlinu vonandi nýtast öðrum kennurum sem kenna fjarnám á 

framhaldsskólastigi. 

 

 



 

Abstract 

This action research project was conducted during, and in connection with, the 

researcher’s teaching and deliberation throughout the academic year of August 

2018 – May 2019. In recent years, interest in occupational research has 

increased in Iceland. This involves professional reflection of the teacher, who 

reviews his/her teaching industry and endeavors, systematically collecting data 

on these and querying the how and why of their teaching work. The researcher 

is therefore the subject of his study. In addition, participants include two 

teachers with experience in distance learning, together with twenty-six faculty 

of nursing distance-learners at Verkmenntaskóli Austurlands. The data 

concerning students was collected between January and May 2019. 

 The main purpose of the study was to strengthen the author’s 

professionalism as a teacher, and development in becoming an adept and 

competent distance teacher in line with personal aspirations and attitude in 

relation to learning and teaching. Moreover, the aim was to develop teaching 

method and a diverse assessment of learning that would increase learning 

effectiveness and promote more effective student collaboration. Additional 

objectives were to produce more accessible study material, and to make 

communication and information for distance learners more effective.  

During the research period, data was collected through research-orientated 

journal entries, semi-open interviews with teachers, informal conversations 

with fellow teachers, in conjuction, with information and details obtained from 

the course’s teaching website. 

The main findings were that a variety of teaching methods and well-

organized assessment of learning, as well as increased communication and 

information flow to students, resulted in more illuminated and active distance-

learning student. At the same time, the results showed that collaboration 

between distance students reinforced their studies and encouraged them to 

review their personal learning abilities. 

The research led to feeling more secure in the teaching profession, teaching 

methods being revised and reformed, and work theory being crystallized and 

strengthened. Actual teaching moved closer to the author’s attitudes towards 

learning, tuition, and study. Reflection, discovery, validation, organization and 

development are examples of aspects that have been learned through 

participation in this study. A certain balance or symmetry in the structure of 

distance education teaching has been achieved, and the knowledge gained in 

the research process will hopefully be useful to other teachers who teach 

distance education at the upper secondary level. 

 



 

 

 

 

 

Þessa starfendarannsókn tileinka ég öllum þeim harðduglegu nemendum 

sem stunda fjarnám á sjúkraliðabraut. Oft á tíðum eru þetta einstaklingar 

með stórar fjölskyldur, í fullri vinnu og með aðrar skyldur með fullu námi. 

Það er réttur allra að sækja sér framhaldsskólamenntun, sama hver þú ert, 

hvaðan þú kemur eða hverjar áskoranir þínar í lífinu eru.  

Nemendur mínir sýna að nám í framhaldsskóla hefur engin landamæri.  

 

 

 





 

Formáli 

Verkefni þetta er 30 eininga (ECTS) meistaraprófsverkefni til M.Ed.-gráðu í 

menntunarfræðum við kennaradeild Háskólans á Akureyri.  

Verkefnið er starfendarannsókn þar sem ég rannsakaði eigin störf í 

tengslum við kennsluhætti og námsmat fjarnámskennara á framhaldsskólastigi 

og hvernig ég, sem fyrrum starfandi hjúkrunarfræðingur, gæti þróað 

kennsluhætti mína í átt að þeim kennara sem ég vil verða. Undirbúningur að 

verkefninu hófst á haustönn 2018 en framkvæmd á verkefninu og 

upplýsingaöflun frá nemendum fór fram á tímabilinu nóvember 2018 til maí 

2019.  

Leiðbeinandi við gerð verkefnisins var Valgerður S. Bjarnadóttir, doktor 

í menntunarfræðum. Henni færi ég miklar þakkir fyrir góða og fagmannlega 

leiðsögn ásamt uppbyggilegri hvatningu. Jafnframt færi ég henni þakkir fyrir 

að missa ekki trúna á mér þó ég villtist af leið. Bjarni Björnsson sá um yfirlestur 

ritgerðar og þakka ég honum fagmannlega ráðgjöf.  

Mínar bestu þakkir fá þeir framhaldsskólanemendur sem gerðu mér 

kleift að framkvæma þessa starfendarannsókn. Þeir veittu mér innblástur og 

efldu fagmennsku mína í kennarastarfinu, fyrir þá vildi ég alltaf gera betur og 

leita lausna. Þakkir færi ég einnig kennurum og starfsfólki Verkmenntaskóla 

Austurlands fyrir að taka mér opnum örmum og vera alltaf tilbúin að gefa mér 

ráðleggingar og fræðandi samtöl. Mér var alls staðar tekið af velvild og 

vinsemd og er ég ólýsanlega þakklát þeim sem tóku þátt í þessu verkefni með 

mér. Að lokum vil ég þakka fjölskyldu minni, þá sérstaklega manninum 

mínum, Atla Rúnari, og strákunum mínum, Sölva og Sindra, fyrir ómælda 

þolinmæði, fórnfýsi og svigrúm meðan á námi mínu stóð. Ykkur verð ég 

ævinlega þakklát.  

1. Inngangur  

Eftir fjögurra ára háskólanám sem endaði með útskrift sem hjúkrunarfræðingur 

og nokkurra ára vinnu á þeim starfsvettvangi vatt ég kvæði mínu í kross og hóf 

meistaranám til kennsluréttinda við Háskólann á Akureyri. Það hafði alltaf 

blundað í mér sá draumur að verða kennari og alveg síðan ég fór út sem 

skiptinemi og síðar au pair til frönskumælandi landa varð draumurinn síðar að 

verða frönskukennari. Það mun vera svo að þessi ritgerð er lokaskrefið í því 

ferli að uppfylla fyrri drauminn um kennsluréttindi en svo er bara spurning 

hvað framtíðin ber í skauti sér og hvort ég nái einhvern tímann að uppfylla 

síðari drauminn og verða frönskukennari. Það er ekki auðvelt að svara því af 

hverju ég fór svona langt frá minni upphaflegu framtíðarsýn og gerðist 

hjúkrunarfræðingur. Innst inni vissi ég þó alltaf að kennsla væri vettvangur 

sem ég ætti eftir að prófa og eftir einungis tvær annir í meistaranámi bauðst 

mér vinna við Verkmenntaskóla Austurlands (VA) sem ég tók að mér full 

óöryggis og óviss um hvort ég gæti strax axlað þá ábyrgð sem ætlast er til af 

kennara þar sem að ég hafði ekki neinn kennslufræðilegan grunn úr mínu fagi.  

 Það var svo á vorönn 2018 að ég kenndi einn áfanga í fjarnámi á 

sjúkraliðabraut ásamt einum áfanga í staðnámi. Starfið var allt í senn 

lærdómsríkt, skemmtilegt og krefjandi. Ég hélt starfinu áfram og á haustönn 

2018 kenndi ég við skólann í 100% starfshlutfalli í fjarnámskennslu á 

sjúkraliðabraut. Þegar þangað var komið var ég farin langt út fyrir minn 

þægindaramma og var það mikil ögrun fyrir mig persónulega og 

kennslufræðilega séð. Það var á þeirri önn sem hugmyndin að gerð þessarar 

rannsóknar kviknaði þó svo að vinna við gerð hennar hæfist ekki fyrr en ári 

seinna, á vorönn 2019, þar sem unnið var náið með nemendum í einum áfanga 

á sjúkraliðabraut. Það reyndist mér erfitt að koma inn sem nýr kennari með 

engan kennslufræðilegan grunn og ætla að leggja fyrir nemendur fjölbreytt 

námsmat og beita kennsluaðferðum sem ég hafði litla þekkingu á. Í raun var 

það svo að það var ekki aðeins að ég vissi lítið heldur var oft á tíðum erfitt að 

leita nákvæmra upplýsinga, ráða og hugmynda frá öðrum kennurum þar sem 

að enginn þeirra hafði kennt hreina fjarnámsáfanga á framhaldsskólastigi og 

margir áttu erfitt með að sjá fyrir sér þær hindranir sem ég lenti í varðandi 

kennsluna.  

 Mér var fljótt ljóst að nemendahópurinn minn væri mjög fjölbreyttur og 

ég þyrfti að taka tillit til ólíkra þátta í skipulagi og námsmati. Fyrstu tvær annir 

í kennslu liðu án mikilla breytinga frá kennsluháttum forvera míns. Ég tók hins 

vegar fljótlega eftir ýmsu sem ég vildi breyta, bæta og þróa til betri vegar. Í 

byrjun kennsluferilsins fannst mér ég oft á tíðum vera að mata nemendur mína 

af námsefni og upplýsingum og nemendur lögðu lítið á sig til að tileinka sér 

námsefnið. Það kom mér á óvart hvað nemendur voru í heild óvirkir, tóku seint 

við sér í þeim verkefnum sem lögð voru fyrir þá og virtu illa tímamörk á 

verkefnavinnu. Jafnframt fylgdu þeir illa námsmati, skiluðu verkefnum seint 

og illa af sér þrátt fyrir ítrekanir og lítil staðfesta var í öllu námsmati. Þar að 

auki fannst mér fjarnámsnemandinn standa einn og ekki eiga neinn að nema 

mig að leita til í tölvupóstsamskiptum. Ég vildi reyna að auka samvinnu og 

þátttöku nemenda í samvinnuverkefnum, bæði þar sem nemendur ynnu saman 

í hópum, þyrftu að tengjast innbyrðis og hafa samskipti í gegnum námið og 

myndu jafnframt vinna verkefni þar sem þeir ynnu einir en virkni og niðurstaða 

verkefnisins hefði áhrif á nám samnemenda.  

Ég upplifði það einnig að ég þyrfti að taka samskipti mín við 

fjarnámsnemendur til skoðunar. Mér fannst samskipti mín við einstaka 

nemendur mjög erfið og oftar en ekki stóð ég mig að því að vera hvöss í svörum 

við nemendur mína í tölvupósti og hafði ég miklar áhyggjur af því hvaða sýn 

nemendurnir hefðu af mér sem kennara. Ætlun mín var aldrei að vera 

ósanngjörn í svörum heldur tel ég það vera galla fjarnámsins að oft sé erfitt að 

miðla upplýsingum á réttan hátt í gegnum tölvupóst, auðvelt að misskilja 

aðstæður og upplýsingar og túlka þær öðruvísi en kennarinn ætlaði upphaflega 

að koma til skila til nemandans. Ég áttaði mig fljótlega á því að ég þurfti mikla 

staðfestu sem fjarnámskennari, bæði til að fylgja eftir virku námsmati og sjá 

til þessa að nemendur tileinkuðu sér fagleg vinnubrögð. Ég vil að nemendur 

viti hvar þeir standi gagnvart mér sem kennara, hvers er ætlast til af þeim í 

áfanganum, að kröfurnar séu skýrar og þeim sé ljóst hvar þeir sjálfir standi 

gagnvart sínu námi.  

  Þegar ég ákvað að gera starfendarannsókn var ég með það markmið að 

efla fagmennsku mína sem kennari og þróa kennsluhætti mína í átt að góðum 

fjarnámskennara sem samrýmdust viðhorfum mínum til náms og kennslu. Ég 

ákvað að reyna að þróa leiðir til þess með því að líta inn á við, skoða sjálfa mig 

á gagnrýninn hátt og þróa sýn mína sem kennari. Starfendarannsóknir hafa 

haslað sér völl víða í skólum og er orðið nokkuð þekkt að kennarar taki þátt í 

slíkum rannsóknum (Hafþór Guðjónsson, 2011, bls. 1) til að öðlast dýpri 

skilning á eigin starfsháttum og aðstæðum, enda miðast aðgerðirnar oftar en 

ekki að því að þróa starfshætti og bæta aðstæður. Það er því um ákveðna 

sjálfsrýni og sjálfsskoðun að ræða í slíkum rannsóknum (Kristín Þórarinsdóttir 

og Rúnar Sigþórsson, 2013, bls. 347; Levin og Schrum, 2017, bls. 149). 

Markmiðin með rannsókninni voru annars vegar að þróa 

kennsluaðferðir og fjölbreytt námsmat sem myndi virka áhugahvetjandi, auka 

virkni nemenda og stuðla að virkari samvinnu þeirra og hins vegar að gera 

námsefnið aðgengilegra og samskipti og upplýsingar til fjarnámsnema 

skilvirkari.  

 Með ofangreind markmið í huga lagði ég fram þrjár rannsóknar–

spurningar:  

• Hvers konar kennsluaðferðir og námsmat er hentugt að nota í 

fjarnámskennslu þar sem markmiðið er að auka virkni nemenda? 

• Hvernig má skipuleggja samvinnu nemenda í fjarnámi? 

• Hvernig má nýta ólík rafræn samskiptaform til að stuðla að góðum 

samskiptum milli nemenda og kennara í fjarnámskennslu? 

 

Rannsóknin byggir á rannsóknardagbók sem ég hélt meðan á rannsókninni 

stóð, viðtölum við kennara sem einnig kenna fjarnám á framhaldsskólastigi og 

endurgjöf frá nemendum í formi spurninga sem ég lagði fyrir þá á kennsluvef.1  

Aðalástæðan fyrir vali mínu á aðferð og viðfangsefni rannsóknarinnar 

var sú að ég kann vel við mig í kennarastarfinu og lít á það sem ögrun að þróa 

mína starfskenningu og kennsluhætti ásamt viðhorfi mínu til náms og kennslu 

en starfendarannsóknir beina einmitt athygli rannsakandans að eigin 

starfsháttum, hvort þeir séu eins og hann vill hafa þá og áhrifum þeirra á 

nemendur (Creswell, 2014, bls. 609). Þörf mín fyrir að rannsaka starf mitt og 

fá heildarsýn á kennsluaðferðir, námsmat, virkni, samvinnu og samskipti 

nemenda skiptir mig miklu í að efla fagmennsku mína sem fjarnámskennari. 

Ósk mín er að aðrir fjarnámskennarar geti gluggað í rannsóknina, jafnvel 

speglað sig í minni þrautagöngu og jafnframt lesið sér til um og öðlast 

þekkingu á kennsluháttum og kennsluaðferðum sem henta tilteknum hópi 

fjarnámsnemenda. Með þessari rannsókn vonast ég einnig til að auka skilning 

þeirra sem leggja stund á fjarnámskennslu, að þeir eru ekki einir í baráttunni 

að finna sína staðfestu tilveru sem fjarnámskennari og að óöryggið er hægt að 

vinna af sér með lausnamiðaðri ígrundun og vinnu í að prófa og þróa 

kennsluhætti. Með því að miðla minni þekkingu og reynslu eykst vonandi 

skilningur á umfangi og skipulagi sem krafist er af hendi kennara í 

fjarnámskennslu. 

 

1.1 Kaflaskipting ritgerðar 
 

Rannsóknin hefst á fyrsta kafla þar sem viðfangsefnið er kynnt, ástæður fyrir 

vali á rannsóknarefni taldar upp og sagt er frá markmiðum og 

rannsóknarspurningum sem höfundur leggur upp með í rannsókninni ásamt 

rökstuðningi fyrir vali á viðfangsefni. Í öðrum kafla fjalla ég um fræðilegt 

baksvið rannsóknarinnar. Þar er fjallað um fjarnám í framhaldsskólum, 

kennsluaðferðir og námsmat í fjarnámi ásamt virkni og samskiptum. Þriðji 

kafli ritgerðarinnar fjallar um aðferðafræði rannsóknarinnar. Þar er meðal 

 
1 Kennsluvefur er námskerfi á internetinu. 

annars farið yfir starfendarannsóknir, þátttakendur, rannsóknargögn og 

gagnagreiningu. Fjórði kafli snýr að niðurstöðum. Fyrst er gerð grein fyrir því 

námsmatskerfi og sem stuðst er við í áfanganum og síðan farið í þróun 

kennsluaðferða og námsmatsaðferða meðan á rannsókninni stóð. Jafnframt er 

fjallað um virkni og samskipti í fjarnámi. Fimmti kafli er umræðukafli þar sem 

helstu niðurstöður rannsóknarinnar eru dregnar fram í ljósi fræðilegs efnis. 

Rannsóknarspurningum er svarað og þær tengdar við fræðilega umfjöllun. 

Sjötti kafli geymir lokaorð ritgerðar þar sem niðurstöður eru dregnar saman. 

 

  

 

 

 

Efnisorð: Fjarnám, fjarnámsnemendur, námsmat, kennsluaðferðir, samskipti, 

virkni nemenda, námssamfélag, starfendarannsóknir. 

2. Fræðileg umfjöllun 

Hér á eftir verður gerð grein fyrir fræðilegum bakgrunni rannsóknarinnar og er 

kaflanum skipt í fjóra undirkafla. Í upphafi er gerð grein fyrir þróun og eðli 

fjarnáms í framhaldsskólum, þar á eftir er rýnt í rannsóknir á kennsluaðferðum 

og námsmati í fjarnámi og sérstaklega dregnar fram þær námsmatsaðferðir sem 

ég beitti meðan á rannsókninni stóð. Í þriðja undirkafla er fjallað um samskipti 

í fjarnámi og fjórði og síðasti undirkaflinn fjallar um hvernig virkja má 

fjarnámsnemendur til náms.  

2.1 Fjarnám í framhaldsskólum  

Töluverðar breytingar hafa orðið á vettvangi framhaldsskólans undanfarin ár. 

Lengi framan af var framhaldsskólamenntun til stúdentsprófs aðeins fyrir fáa 

útvalda úr efri lögum samfélagsins en með tímanum jókst aðgengi (Ásgerður 

Bergsdóttir og Berglind Rós Magnúsdóttir, 2018, bls. 1) og nú er 

framhaldsskólum á Íslandi skylt að mennta öll ungmenni undir 18 ára aldri sem 

hafa lokið grunnskólaprófi (Lög um framhaldsskóla nr. 91/2008). Hinn 

íslenski framhaldsskóli hefur á síðustu áratugum þróast frá því að vera 

tiltölulega einsleitur bóknámsskóli í skólastig með breiðan nemendahóp sem 

hefur ólík markmið og mismunandi þarfir og af þessu leiðir að kennarar þurfa 

að vinna með mun fjölbreyttari nemendahóp en fyrr (Hafdís Ingvarsdóttir, 

2006, bls. 351). Til að mæta þörfum þessa nemendahóps hafa miklar breytingar 

átt sér stað í framhaldsskólum (Steinunn. H. Hafstað, 2007, bls. 24), ekki síst 

vegna örrar tækniþróunar sem hefur skilað sér hratt inn í menntakerfi landsins. 

Tæknin er í síauknum mæli farin að hafa áhrif á aðgengi, dreifingu og miðlun 

námsefnis sem og samskipti nemenda og kennara (Allen, Omori, Cole og 

Burrell, 2019, bls. 122; Anna Ólafsdóttir og Ásrún Matthíasdóttir, 2004, bls. 

195; Moore, 2019a, xi).  

Í kjölfar tækniþróunar hefur fjarnámskennsla á öllum skólastigum rutt sér 

til rúms á undanförnum árum (Moore, 2019a, bls. xi) og eru framhaldsskólar 

hérlendis ekki undanskildir. Þetta hefur haft í för með sér að 

menntunarmöguleikar framhaldsskólanema hafa aukist mikið á undanförnum 

árum. Þökk sé örri tækniþróun hamla aðstæður og búseta fólks því ekki lengur 

að eiga möguleika á að mennta sig. Aðgengi og möguleikar til menntunar hafa 

breyst mikið á skömmum tíma og er það að miklu leyti framboði á fjarnámi í 

skólum landsins að þakka. Fólk þarf ekki lengur að flytjast búferlum til að 

stunda nám við hæfi (Svanfríður Jónasdóttir, 2002, bls. 1–2).  

Fjarnám er skilgreint sem tölvustýrt nám þar sem nemendur og kennarar 

eru landfræðilega aðskildir auk þess að vera oftar en ekki aðskildir í tíma á 

meðan námið fer fram. Nám og kennsla í fjarnámi fer einungis fram á 

internetinu og kennsluhættir styðjast við upplýsingatækni. Nemendur eru því 

lítið bundnir stað og stund og býður fjarnám upp á það mikinn sveigjanleika 

að nemendur geta stundað námið hvar sem er í heiminum (Moore, 2019b, bls. 

33; Simonson, Samaldino og Zvacek, 2015, bls. 31–32).  

Innleiðing fjarnáms inn í íslenska framhaldsskóla hófst með skipulögðum 

hætti í Verkmenntaskólanum á Akureyri árið 1994 (Sólveig Jakobsdóttir og 

Þuríður Jóhannsdóttir, 2010, bls. 2) og voru nemendurnir fimm2 talsins. Saga 

fjarnáms á Íslandi nær hins vegar aftur til 1931 þegar Ríkisútvarpið hóf kennslu 

í þýsku og ensku og síðar dönsku og íslensku (Anna Guðrún Edvardsdóttir, 

2013, bls. 60) og var markmið kennslunnar að ná til einstaklinga sem ekki 

höfðu tök á að sækja skóla (Steinunn H. Hafstað, 2007, bls. 24) eða sem af 

einhverjum ástæðum áttu erfitt með að stunda staðbundið nám, meðal annars 

vegna búsetu og félagslegra aðstæðna (Haraldur Bjarnason, 2011, bls. 32–33). 

Fjarnámi hefur vaxið fiskur um hrygg og bjóða nú flestir framhaldsskólar 

hérlendis upp á fjarnám á internetinu, í mismiklum mæli þó (Steinunn H. 

Hafstað, 2007, bls. 24) og nú á dögum er það ekki fyrst og fremst úrræði fyrir 

fólk á landsbyggðinni heldur er það val hvers og eins hvort hann kýs að stunda 

staðnám eða fjarnám þar sem búseta er ekki lengur forsenda valsins (Þuríður 

Jóhannsdóttir og Sólveig Jakobsdóttir, 2011, bls. 19). Á vorönn 2019 stunduðu 

3309 nemendur fjarnám í 19 framhaldsskólum.3 Af þeim voru 1806 sem 

stunduðu nám í framhaldsskólum á höfuðborgarsvæðinu og 1503 sem 

stunduðu nám í framhaldsskólum á landsbyggðinni.  

Almenn samstaða hefur verið hérlendis um mikilvægi þess að gera aðgengi 

að menntun sem greiðasta í stóru og dreifbýlu landi eins og okkar og hefur 

möguleikum til fjarnámskennslu og fjarnáms verið tekið fagnandi (Svanfríður 

Jónasdóttir, 2002, bls. 1). Gífurleg hagkvæmni felst í fjarnámi fyrir almenning 

og er það jafnframt hagkvæmt fyrir þjóðfélagið að fá fleira menntað fólk út í 

samfélagið; einstaklinga sem annars hefðu ekki átt kost á að mennta sig 

(Haraldur Bjarnason, 2011, bls. 34). Raunin er sú að fjöldi þeirra sem stunda 

fjarnám hefur ekki einungis aukist á Íslandi því þeim sem stunda fjarnám á 

heimsvísu hefur fjölgað verulega síðastliðin ár (Fenton og Watkins, 2010, bls. 

viii; Moore, 2019a, bls. xi).  

 
2 Upplýsingar fengnar í gegnum tölvupóst frá Sigurði Hlyni Sigurðssyni, 

áfangastjóra Verkmenntaskóla Akureyrar. 
3 Upplýsingar fengnar í gegnum tölvupóst frá öllum framhaldsskólum landsins. 

Þróunin í fjarnámi er mjög hröð en fyrir kennara felst töluverð áskorun 

í að taka að sér kennslu fjarnámsáfanga. Það krefst annarrar þekkingar, 

kennsluaðferða og skipulags að kenna í fjarnámi samanborið við kennslu í 

staðnámi. Góðir fjarnámskennarar verða að nota fjölbreyttar kennsluaðferðir 

til að virkja og hvetja nemendur til virkrar þátttöku í námsferlinu til að þeir 

öðlist góðan skilning á námsefninu (Fenton og Watkins, 2010, bls. x og xii–

xiii).  

Við innleiðingu fjarnáms var eftir fremsta megni reynt að hafa inntak 

náms í stað- og fjarnámi eins líkt og kostur er og hefur alltaf verið lögð áhersla 

á að námið yrði í alla staði jafngilt staðnámi og byggt á hefðbundinni 

kennsluskrá staðnema þó svo að markmiðum væru ef til vill náð með 

mismunandi hætti (Auður Kristinsdóttir, Ásrún Matthíasdóttir og Allyson 

Macdonald, 2001, bls. 5; Þuríður J. Kristjánsdóttir og Ingibjörg B. 

Frímannsdóttir, 2007, bls. 42). Fjarnám hefur hins vegar fengið á sig ýmiss 

konar gagnrýni og hérlendis hefur meðal annars birst grein þar sem lýst er 

áhyggjum af gæðum og þróun fjarnámskennslu í íslenskum framhaldsskólum. 

Þróun fjarnámsins er talin vera lítil fyrir utan breytingar í kennslukerfum og 

skortur sé á reglum og viðmiðum hvernig fjarnám skuli stundað (Haraldur 

Bjarnason, 2011, bls. 33). Gagnrýnin hefur einnig beinst að kennsluháttum í 

fjarnámi, hvort vitað sé hver sé á bak við orðin í þeim verkefnum sem skilað 

er og hvort eitthvað vit sé í því að bjóða upp á áfanga með lokaprófi því engin 

trygging sé fyrir því hver það er sem leysi lokaprófið af hendi sé það á 

internetinu (Jens Benedikt Baldursson og Jón Árni Friðjónsson, 2007, bls. 29). 

Brotthvarf fjarnámsnemenda hefur einnig ávallt verið álitið hátt, mun meira en 

í staðnámi (Haraldur Bjarnason, 2011, bls. 35; Þuríður Jóhannsdóttir og 

Sólveig Jakobsdóttir, 2011, bls. 28). Þó kemur fram í rannsókn Þuríðar Jónu 

Jóhannsdóttur (2017, bls. 19) á Menntaskólanum á Tröllaskaga, sem leggur 

áherslu á að nýta upplýsingatækni í öllu skólastarfi, að lítið hafi verið um 

brotthvarf bæði úr staðnámi (2%) og fjarnámi (7,5%) árið 2016, sem taldi þá 

175 fjarnámsnemendur.  

Á meðan það eru til kennarar og nemendur sem dásama fjarnám eru til 

kennarar sem hallmæla þessu nýja kennsluformi kröftuglega og telja það meðal 

annars innihalda lítil sem engin samskipti og stuðning. Peerani (2013, bls. 29–

32) kemur inn á það í grein sinni að raunin er önnur og í vel hönnuðu fjarnámi 

þar sem kennari er vel að sér í fjarkennslufræðum er hann fær um að leiðbeina 

nemendum svo þeir sýni virkni í námskeiðum þar sem áhersla er lögð á 

þátttöku í umræðum, hópstarfi, kennslustundum og prófum, óháð staðsetningu 

kennara, skóla eða nemanda. Jafnframt kemur hann inn á að stærsta ábyrgð 

kennarans liggi í að þróa fjarnámið svo það verði árangursríkt og nemendur 

sýni virkni og áhuga. 

Rannsóknir þar sem stað- og fjarnám er borið saman hafa sýnt að báðir 

námsmöguleikarnir eru sambærilegir og eru kröfurnar sambærilegar (Fojtik, 

2015, bls. 407). Í rannsókn Morgan (2015, bls. 72) kom fram að þær aðferðir 

sem stuðst er við í fjarnámskennslu veita nemendum sambærilegan 

námsárangur og í staðnámi og að ánægja nemendanna er sambærileg hvort sem 

um er að ræða nemendur í stað- eða fjarnámi (Allen o.fl., 2019, bls. 122). 

Nemendur sem leggja stund á fjarnám eiga kost á að geta lært á eigin hraða, 

þeir hafa töluverðan sveigjanleika í námi ásamt því að staðsetning hamlar því 

ekki að þeir geti lært hvar sem er (Morgan, 2015, bls. 72). Því hefur raunar 

verið haldið fram að fjarnámsnemendur séu hópur nemenda sem aðhyllist 

sjálfstæða námshætti og að þeir vilji frekar vinna einir og stjórna námi sínu 

sjálfir fremur en að reiða sig á samnemendur og kennara (Diaz og Cartnal, 

1999, bls. 134; Kristín Helga Guðmundsdóttir, 2004, bls. 118). Fjarnámsnemar 

hallast að sjálfstæðum vinnubrögðum og verða að sýna meira sjálfstæði í 

vinnubrögðum en staðnemar og hafa rannsóknir sýnt að þeir nemendur sýni 

betri námsárangur (Eygló Björnsdóttir, 2012, bls. 6). 

2.2 Kennsluaðferðir og námsmat í fjarnámi 

Undirstöðuþáttur í allri kennslu eru kennsluaðferðir og til að þær skili góðum 

árangri verður þekking kennarans á bæði aðferðum og inntaki námsefnisins að 

vera til staðar. Til að auka fjölbreytni er mikilvægt að kennarar þekki inn á 

mismunandi kennsluaðferðir og til að mæta þörfum nemenda þurfa aðferðirnar 

að taka tillit til margbreytilegs nemendahóps (Burden og Byrd, 2019, bls. 42 

og 172). Aðalnámskrá framhaldsskóla endurspeglar þessa umræðu og tekið er 

fram að sömu kennsluaðferðir henti ekki öllum nemendum jafn vel. Lögð er 

áhersla á mikilvægi fjölbreytni í vinnubrögðum og kennsluaðferðum svo 

nemendur öðlist margvíslega hæfni og getu og að gæta þurfi þess að mismuna 

ekki nemendum meðal annars eftir búsetu, uppruna, fötlun og félagslegri stöðu 

(Mennta- og menningarmálaráðuneytið, 2012, bls. 39). Þessar áherslur í 

aðalnámskrá eiga við um allt nám á framhaldsskólastigi, sama hvort það er 

skipulagt sem stað- eða fjarnám. 

Hérlendis er sá nemendahópur sem stundar fjarnám á 

framhaldsskólastigi afar fjölbreytilegur, er búseta nemenda oft á tíðum mjög 

dreifð um landið og verður að hafa til hliðsjónar í öllu námsskipulagi (Steinunn 

H. Hafstað, 2007, bls. 24). Ekki er hægt að reikna með því að nemendur 

meðtaki námsefnið án þess að hafa nokkuð fyrir því eða án gagnvirkra 

samskipta við kennarann. Nám og kennsla krefst mikillar skipulagningar, 

margvíslegra ákvarðana og fjölbreyttra kennsluhátta af hendi kennarans til þess 

að kveikja og viðhalda áhuga nemenda. Þær kennsluaðferðir sem kennarinn 

beitir við kennslu verða að stuðla að skilvirku námi og styðja nemendur í að 

ná markmiðum sínum (Burden og Byrd, 2019, bls. 9 og 172). Það er mjög 

krefjandi fyrir kennara að þróa og halda utan um nám á netinu (Fojtik, 2015, 

bls. 402) og allir þeir sem sinna fjarnámskennslu vita að í slíkri kennslu er 

mikilvægt að þeir kennarar sem sjá um kennsluna séu vel upplýstir og kynni 

sér það sem er að gerast á þeirra sviði, bæði kennslufræðilega og tæknilega séð 

(Svanfríður Jónasdóttir, 2002, bls. 1). Það er mjög mismunandi hvernig 

fjarnámskennslu á internetinu er háttað og áður fyrr voru engar ákveðnar kröfur 

gerðar um með hvaða hætti kennarar sinntu fjarnámskennslu (Þuríður J. 

Kristjánsdóttir og Ingibjörg B. Frímannsdóttir, 2007, bls. 42). Nú á dögum er 

hins vegar gert ráð fyrir að nemendur nái tiltekinni hæfni á mismunandi 

þrepum. Megináhersla er lögð á almenn markmið sem birtast í sex 

grunnþáttum menntunar og lykilhæfni sem skilgreind er í hæfniþrepum með 

samsvörun í grunnþáttunum (Mennta- og menningarmálaráðuneytið, 2012, bls. 

41). Frelsið sem kennararnir hafa geta þeir því nýtt til að móta námið á 

nútímalegan hátt en treyst er á fagmennsku kennara til að finna leiðir til að 

aðlaga háleit markmið aðalnámskrár að aðstæðum hverju sinni (Árný Helga 

Reynisdóttir og Ingólfur Ásgeir Jóhannesson, 2013, bls. 3). 

Staðreyndin er reyndar sú að hér á landi eru rannsóknir á 

framhaldsskólastarfi ekki ýkja margar og fáar rannsóknir sem gefa samfellda 

mynd af þróun kennsluhátta og kennsluaðferða innan framhaldsskóla (Árný 

Helga Reynisdóttir og Ingólfur Ásgeir Jóhannesson, 2013, bls. 3; Hafdís 

Ingvarsdóttir, 2006, bls. 351; Gerður G. Óskarsdóttir 2018b, bls. 11). Jafnframt 

eru til fáar rannsóknir sem fjalla um kennsluaðferðir í fjarnámi í 

framhaldsskólum hérlendis fyrir utan rannsókn Ívars Rafns Jónssonar (2010, 

bls. 42) á 35 nemendum í uppeldis- og þroskasálfræði þar sem hann skoðaði 

eigin fjarkennslu með áherslu á að bæta kennslu sína í umræðutímum. 

Þó svo að fáar rannsóknir gefi innsýn í starf framhaldsskólanna er það 

samt sem áður staðreynd að töluverðar breytingar hafa orðið á vettvangi 

framhaldsskólans undanfarin ár (Ásgerður Bergsdóttir og Berglind Rós 

Magnúsdóttir, 2018, bls. 1) og spilar tölvu- og upplýsingatækni þar stórt 

hlutverk (Árný Helga Reynisdóttir og Ingólfur Ásgeir Jóhannesson, 2013, bls. 

6). Í rannsókn Hafdísar Ingvarsdóttir (2006, bls. 351) á viðhorfi íslenskra 

framhaldsskólakennara til breytinga á kennsluháttum kom fram að lítið væri 

vitað um viðhorf þeirra til slíkra breytinga og hvort þeir teldu yfirleitt 

mikilvægt að breyta þeim aðferðum sem beitt væri. Nokkrum árum síðar kom 

fram í rannsókn Árnýjar Helgu Reynisdóttur og Ingólfs Ásgeirs Jóhannessonar 

(2013, bls. 7) á 12 kennurum með að minnsta kosti 25 ára starfsreynslu í 

framhaldsskólum að þeir töldu kennsluhætti sína hafa breyst með afgerandi 

hætti undanfarin ár og óumflýjanlegt væri að breyta kennsluaðferðum vegna 

þróunar í upplýsingatækni og námsháttum nemenda. Þar var talið að dregið 

hefði úr fyrirlestrum, hópvinna aukist, margvíslegar uppsprettur upplýsinga 

væru nýttar og að nemendur ynnu meira sjálfstætt í verkefnum. 

Í rannsókn Önnu Ólafsdóttur og Ásrúnar Matthíasdóttur (2004, bls. 195–

207) á 2046 nemendum og 187 kennurum í þremur háskólum á landinu var 

meðal annars spurt um kennsluaðferðir sem krefðust upplýsinga og 

samskiptatækni. Stór hluti svarenda taldi kennsluaðferðir á netinu henta þeim 

mjög vel, aðferðir eins og fyrirlestrar með glærum (86%), umræður á netinu 

(48%) og hljóðfyrirlestrar (56%). Einnig kom í ljós að nemendurnir voru 

almennt ánægðir með kennsluhætti í námskeiðum sínum og töldu 64% 

nemendanna upplýsinga- og samskiptatækni gera þá skipulagðari í náminu og 

auðvelt og aðgengilegt væri að nota internetið í námi (87%). Sama var með að 

skila verkum til kennara (85%) og 97% nemenda fannst kostur að geta náð í 

efni frá kennara á internetið. Hvað kennara varðar töldu 107 kennarar (59%) 

að þeir yku fjölbreytni í framsetningu á námsefni og kennsluaðferðir yrðu 

fjölbreyttari (58%) með notkun internetsins. Í rannsókn Cuthrell og Lyon 

(2007, bls. 361) á 36 fjarnemum var kannaður áhugi þeirra á mismunandi 

kennsluaðferðum. Niðurstöðurnar sýndu að mikilvægt væri að beita 

fjölbreyttum kennsluaðferðum í fjarnámi, þó svo að nemendurnir hölluðust 

allir að einstaklingsverkefnum sem hentugustu aðferðinni vegna þæginda og 

hentisemi þá væri mikilvægt að kennarar gerðu sér grein fyrir því að ein 

kennsluaðferð í fjarnámi hentaði ekki öllum nemendum. Það að styðjast við 

fjölbreyttar kennsluaðferðir gefur nemendum mismunandi sýn á námsefnið og 

í rannsókninni voru nemendur frekar á því að upplifa augnablik eins og „aha – 

ég skil þetta“ í námi sínu ef kennsluaðferðirnar voru fjölbreyttar. 

Kennsluaðferðir og námsmat hafa mjög sterka tengingu í fjarnámi á 

þann hátt að allar þær aðferðir sem kennarinn beitir taka til námsmatsþátta og 

allar aðferðirnar eru settar fram til að meta árangur nemanda (Fenton og 

Watkins, 2010, bls. 177). Í Aðalnámskrá framhaldsskóla kemur fram að 

námsmat sé órjúfanlegur þáttur í námi og sé tilgangur þess afar fjölbreyttur. 

Námsmat veitir upplýsingar um árangur nemenda og örvar nemendur til dáða 

svo þeir nái að uppfylla markmið námsins (Mennta- og 

menningarmálaráðuneytið, 2012, bls. 25–26) en auk þess gefur námsmat 

kennaranum mikilvægar upplýsingar um hvaða kennsluaðferðir og námsefni 

skilar tilætluðum árangri (Guðrún Geirsdóttir, 2019, bls. 9).  

Í aðalnámskrá kemur einnig fram að námsmat þurfi að endurspegla 

kennsluáherslur og hæfniviðmið ásamt því að taka mið af fjölbreytileika 

nemenda. Matið þurfi að vera sanngjarnt, áreiðanlegt og meta alla þætti náms; 

þekkingu, leikni, hæfni auk framfara (Mennta- og menningarmálaráðuneytið, 

2012, bls. 25–26). Námsmat og endurgjöf getur því skipt sköpum um 

námsframvindu nemenda og gæði náms (Kristbjörg Olsen, 2019, bls. 50) og 

mikilvægt er að það sé hluti af öllu námsferlinu og sé til leiðsagnar en ekki 

áfellisdómur (Rúnar Sigþórsson o.fl., 1999, bls. 180). Í upphafi kennslu er 

mikilvægt að kennarinn geri nemendum grein fyrir þeim námsmarkmiðum sem 

gilda í áfanganum og verða þau að vera bæði skýr og skiljanleg (Erna Ingibjörg 

Pálsdóttir, 2019, bls. 55) en mjög skiptar skoðanir eru á því hvaða aðferðir 

kennarar eigi að nota til að meta hvað nemendur vita og geta. Er mikilvægt að 

nýta leiðir í námsmati sem samtvinnast við markmið kennslunnar og 

viðfangsefnin (Ferguson o.fl., 2012, bls. 93).  

Í fjarkennslu getur verið mjög krefjandi fyrir kennara að byggja upp 

námsmat og að mörgu að huga við mótun þess. Vettvangur fjarnáms er töluvert 

ólíkur vettvangi dagskólans því kennslustofa fjarnámsnemenda tekur sífelldum 

breytingum og tæknin gerir það að verkum að umhverfið þróast örar en 

umhverfi dagskólans. Námsmatsform sem stuðst var við á einni önn getur verið 

orðið úrelt á þeirri næstu. Við gerð námsmats í fjarnámi þarf sérstaklega að 

taka tillit til nemenda og huga þarf að sveigjanleika í námsmatinu til að mæta 

þörfum þeirra. Það er yfirleitt einhver ástæða fyrir því að nemendur kjósa 

fjarnám og liggja þar oftar en ekki að baki ástæður eins og að nemandinn hefur 

ekki tök á að missa úr vinnu og vinnur því oftar en ekki fullan vinnudag eða er 

með fjölskyldu á framfæri og þarf að huga að litlum börnum. 

Fjarnámsnemendur eru yfirleitt eldri en hinn almenni dagskólanemandi, hafa 

því oftar en ekki fleiri skyldum að gegna og hentar einstaklingsmiðað námsmat 

þessum nemendahópi vel. Að því leyti kemur sveigjanleiki í námsmatinu 

fjarnámsnemendum afar vel og ítarlegir námsmatskvarðar og 

einstaklingsmiðuð einkunnargjöf er talin hentugasta leiðin (Schroeder og 

Cook, 2019, bls. 344–346).  

Samkvæmt Kristbjörgu Olsen (2019, bls. 50–51) er ein leið til að efla 

námsmat og endurgjöf til nemenda að kennarar nýti sér þau námsumsjónarkerfi 

sem í boði eru. Í grein hennar um gæði námsmats og endurgjafar í Háskóla 

Íslands kemur fram að 83% kennara fara fram á að nemendur skili verkefnum 

í gegnum kennsluvef, 69% leggja fyrir umræðuverkefni á kennsluvef og 56% 

leggja fyrir rafræn próf á kennsluvef. Margir möguleikar eru á endurgjöf fyrir 

kennarann á vefnum. Mögulegt er að setja inn athugasemdir í litla ramma, hægt 

er að nota matskvarða og kerfið reiknar út einkunn út frá kvarðanum, hægt er 

að styðjast við sjálfvirka endurgjöf í prófum og jafnvel skrifa umsagnir inn í 

pdf-skjöl nemenda á kennsluvefnum. Fjölmargir aðrir möguleikar eru í boði, 

svo sem jafningjamat eða almenn umsögn um verkefni. Í rannsókn Önnu 

Ólafsdóttur og Ásrúnar Matthíasdóttur (2004, bls. 200) á 2040 

háskólanemendum taldi meira en helmingur þeirra að það hentaði vel að nýta 

upplýsinga- og samskiptatækni við námsmat á margvíslegan hátt. Tæpur 

helmingur nemenda (46%) taldi henta mjög vel að nota kynningar með 

glærusýningum við námsmat og sama átti við um að skila verkefnum á 

vefsíðum (44%). Hins vegar höfðu fáir (46%) reynslu af umræðum á 

kennsluvef og enn færri (75%) að vefpróf væru notuð sem námsmatsaðferð, en 

29% nemenda töldu umræður á vef henta vel og 19% nemenda töldu vefpróf 

henta vel sem hluta af námsmati. 

Í rannsókn Þuríðar Jóhannsdóttur og Sólveigar Jakobsdóttur (2011, bls. 

15), á viðhorfum nemenda og kennara til samkennslu staðnema og fjarnema í 

Háskóla Íslands, voru tekin viðtöl við níu kennara. Rúmlega helmingi (53%) 

kennaranna fannst áberandi hvað virkni fjarnámsnemanna væri slök jafnvel 

þrátt fyrir ítrekanir. Kennarar brugðu á það ráð að breyta fyrirkomulagi við 

námsmat þannig að gert væri ráð fyrir vikulegum verkefnaskilum og jafnframt 

mótuðu þeir matskvarða með skýrum skilgreindum kröfum. Matskvarðarnir 

gerðu það að verkum að nemendur þurftu að sýna fram á að þeir hefðu tileinkað 

sér það sem til var ætlast í verkefnum til að standast kröfur námskeiðsins. 

Matskvarðinn varð því til þess að þeir sem ekki sinntu náminu heltust snemma 

úr lestinni en hinir vönduðu sig og sinntu náminu jafnt og þétt. Þarna er 

vísbending um að ein leið til að virkja fjarnema, og þá sinna þeim betur, geti 

verið sú að breyta aðferðum við námsmat. 

Í Menntaskólanum á Tröllaskaga gegna tölvur og upplýsingatækni 

lykilhlutverki við skipulag náms og kennslu. Þar fer allt námsefni, öll 

samskipti, verkefnavinna, skil á verkefnum og endurgjöf fram á kennsluvef. 

Leiðsagnarmat er ríkjandi í námsmati skólans og gilda þar meðal annars reglur 

um vikuleg verkefnaskil í öllum áföngum og endurgjöf frá kennurum í vikunni 

á eftir. Mikið er lagt upp úr aðhaldi í verkefnaskilum innan hvers áfanga sem 

endurspeglar stífa umgjörð um hraða og framvindu. Mat á vikulegum 

verkefnum er liður í leiðsagnarmati en engin hefðbundin lokapróf eru haldin. 

Samkvæmt niðurstöðum Þuríðar Jónu Jóhannsdóttur (2017) er mikil ánægja 

með ofangreint fyrirkomulag og er það talið skapa festu í námi sem virðist auka 

ábyrgð nemenda og draga úr brotthvarfi. Skólastjórinn líkir þessu skipulagi við 

járnkassa sem setur ramma um starfshætti skólans og innan kassans hafa 

kennarar og nemendur síðan svigrúm (Þuríður Jóna Jóhannsdóttir, 2017, bls. 

16–18). Í úttekt sem gerð var á skólanum árið 2014 kom fram að námsmat 

skólans byggði á leiðsagnar- og símati, meðal annars í formi stöðuprófa, 

vikulegra verkefnaskila, kynninga, verklegra æfinga, ritgerða, hópverkefna, 

áhuga og færni. Það þekkist ekki að gefa frest á vikulegum verkefnaskilum, 

nema ef um alvarleg veikindi er að ræða eða fráfall ættingja. Í greinargerðinni 

kemur fram að þetta fyrirkomulag námsmats hafi gefist afar vel og veitt 

nemendum nauðsynlegt aðhald og samræmi (Árný Elíasdóttir, Ragnhildur 

Þórarinsdóttir og Sveinborg Hafliðadóttir, 2014, bls. 26–27). 

Eins og hefur verið dregið fram hér styðja niðurstöður rannsókna við 

mikilvægi þess að nota fjölbreyttar kennsluaðferðir í fjarnámi jafnt og í 

staðnámi. Meðan á rannsókn minni stóð leitaðist ég við að nota fjölbreyttar 

aðferðir fyrir mína nemendur í formi umræðna, einstaklingsverkefna, 

hópverkefna og heimaprófa. Hér á eftir verður fjallað sérstaklega um þær 

kennslu- og námsmatsaðferðir sem ég studdist við meðan á rannsókninni stóð.  

 

2.2.1 Umræður í fjarnámi 
 

Rannsóknir sýna að umræður eru taldar góð kennsluaðferð og hefur áhugi á 

umræðuaðferðinni aukist á undanförnum árum. Vel skipulagður umræðutími 

getur aukið skilning nemenda á námsefninu þar sem þeir þurfa sjálfir að segja 

frá, túlka og útskýra. Jafnframt er talið að umræðuaðferðin efli nemendur í 

skapandi hugsun og fá þeir oftar en ekki ný sjónarhorn, nýjar hugmyndir og 

leita nýrra leiða við lausn mála. Með umræðum fá nemendur tækifæri til að 

meta ólík viðhorf samnemenda og skoða og sjá málefni frá öðrum 

sjónarhornum en sínu eigin (Sjöfn Guðmundsdóttir, 2009). Dixson (2015, bls. 

2) er sammála þessu og telur að í umræðum í fjarnámi geti nemendur nýtt sér 

þekkingu hver annars, komið með ábendingar og aukið þekkingu samnemenda 

með nýjum hugmyndum eða þekkingu sem þeir jafnvel búa ekki yfir. Umræður 

stuðla að samskiptum milli nemenda og með því að beita slíkri aðferð upplifa 

nemendur tilfinninguna að þeir tilheyri hóp, að þeir séu hluti af námssamfélagi, 

og að samskipti þeirra við aðra nemendur séu mikilvægur hluti af náminu. Það 

að nemendur taki þátt í að deila, semja, rökstyðja, ræða og fá sjónarhorn 

samnemenda getur verið mikill lærdómur og með því að beita umræðum sem 

kennsluaðferð í fjarnámi virkjar kennarinn nemendur og stuðlar að myndun 

tengsla þeirra á milli en í fjarnámi er það talið sérstaklega mikilvægt. Það getur 

hins vegar verið mikil áskorun að samfella verði í umræðum á netinu þar sem 

að nemendur eru mjög ósamstilltir, það er að segja eru sjaldan á sama tíma á 

internetinu og fæstir á sama stað á landinu. 

Hins vegar virðist það vera svo að umræður sem kennsluaðferð séu lítið 

notaðar í íslenskum framhaldsskólum. Í rannsókn Ingvars Sigurgeirssonar, 

Elsu Eiríksdóttur og Ingólfs Ásgeirs Jóhannessonar (2018, bls. 21) í níu 

framhaldsskólum á landinu þar sem rannsakaðar voru kennsluaðferðir í 130 

kennslustundum sýndu niðurstöður að lítið var gripið til umræðna í 

kennslustundum, af þessum 130 kennslustundum komu skipulagðar umræður 

fram í einungis átta þeirra. Þetta kom höfundum greinarinnar á óvart, enda 

þykja niðurstöðurnar ekki í samræmi við áherslu Aðalnámskrár 

framhaldsskóla sem leggur mikið upp úr áherslu á hæfni nemenda í samræðum, 

tjáningu og miðlun (Mennta- og menningarmálaráðuneytið, 2012, bls. 36–37 

og 43–44). Í rannsókn Önnu Ólafsdóttur og Ásrúnar Matthíasdóttur (2004, bls. 

202) á 2033 nemendum um kennsluaðferðir sem krefjast upplýsinga og 

samskiptatækni í þremur háskólum á Íslandi kom fram að 48% nemenda töldu 

umræður á netinu henta þeim mjög vel á meðan 33% nemenda töldu þær henta 

sér sæmilega eða frekar illa. Tæpur helmingur nemenda (46%) hafði ekki 

reynslu af því að umræður á kennsluvef væru nýttar sem hluti af námsmati á 

móti 29% sem þekktu það mjög vel. Í grein Þuríðar Jóhannsdóttur og Sólveigar 

Jakobsdóttur (2011, bls. 15) á samkennslu staðnema og fjarnema í Háskóla 

Íslands kom fram að yfir rannsóknartímabilið voru kennarar óánægðir með litla 

virkni fjarnema almennt og þeir lýstu sérstökum áhyggjum af því hversu illa 

gengi að fá fjarnema til að vera virka þátttakendur í umræðum. Kennararnir 

voru almennt frekar ráðalausir hvað hægt væri að gera og þeir töldu sig vera 

búna að reyna hvað þeir gætu til að hvetja fjarnema en með litlum árangri 

(Þuríður Jóhannsdóttir og Sólveig Jakobsdóttir, 2011, bls. 15).  

Í óbirtri starfendarannsókn Ívars Rafns Jónssonar (2010, bls. 63–87) á 

umræðum í fjarnámi segir hann frá þrautagöngu sinni varðandi umræður sem 

kennsluaðferð í fjarnámi. Umræðurnar í rannsókn hans fóru fram í rauntíma 

þar sem hann hitti nemendur á sameiginlegum umræðuvettvangi á netinu. Ekki 

var um myndbandsupptöku að ræða heldur sendu nemendur svör sín inn 

skriflega. Í upphafi upplifði hann nemendur aftengda námsefninu þar sem þeir 

lögðu lítið af mörkum í umræðurnar. Nemendurnir notuðu afritaða texta beint 

úr námsefninu eða nýttu sér orðalag samnemenda án þess að tengja 

umræðuefnið við sjálfa sig og reynslu sína. Hann vildi breyta þessu og með 

því að minnka hópana höfðu færri nemendur tækifæri til að vera óvirkir eða 

ósýnilegir. Ívar komst meðal annars að því að með því að nota lokaðar 

spurningar töluðu nemendur lítið saman heldur svöruðu einungis spurningum 

hans. Fljótlega áttaði hann sig á því að setja nemendur í hlutverk í 

umræðuverkefnunum og í kjölfarið sköpuðust miklar umræður og innbyrðis 

samskipti milli nemenda urðu mikil. Í heild sýndu niðurstöður rannsóknarinnar 

fram á gagnsemi umræðutíma í fjarnámi þar sem að umræðurnar efldu meðal 

annars félagsleg tengsl nemendanna, juku sjálfstraust þeirra, drógu úr 

einangrun ásamt því að styrkja nemendur í námi og víkka sjóndeildarhring 

þeirra. Það er margt sem styður það að umræður henti vel í fjarnámi og geti 

stutt vel við námið séu þær vel undirbúnar og skipulagðar af hálfu kennarans.  

2.2.2 Samvinna nemenda í fjarnámi 

Í menntakerfi 21. aldarinnar þar sem ör þróun í upplýsingatækni er farin að 

setja mark sitt á menntakerfið er oft á tíðum krefjandi fyrir kennara að fylgjast 

vel með breytingum og framförum í aðferðum sem taldar eru henta nútíma 

nemendum. Fjarnámskennarar leitast eftir því að gæði námsins skili sér til 

nemenda en oft á tíðum er mjög krefjandi að mæta þörfum í margbreytilegum 

nemendahóp. Nútíma fjarnámsumhverfi krefst þess að nemendur geti unnið 

óháð stund og stað en einnig er mikilvægt að kennsluhættir geri ráð fyrir 

samskiptum og samvinnu nemenda (Beldarrain, 2006, bls. 150) en slíkt er talið 

styrkja sjálfsmynd, efla skuldbindingu og bæta námsárangur nemenda (Gerður 

G. Óskarsdóttir, 2018a, bls. 4). Oft hefur verið talað um að einangrun nemenda 

sé einn af slæmum fylgifiskum þess að vera í námi óháð stund og stað (Eygló 

Björnsdóttir, 2012, bls. 9). Í margbreytilegum nemendahópi, eins og einkennir 

oft fjarnámsumhverfið, hentar samvinna nemenda oft vel en nemendur leysa 

þó ekki aðeins verkefnin í sameiningu heldur eru þeir samábyrgir fyrir því að 

allir í hópnum tileinki sér námsefnið. Samvinnu má beita á öllum skólastigum 

og í öllum námsgreinum (Kilbane og Milman, 2014, bls. 310) og er fjarnám 

þar ekki undanskilið, en það hefur sýnt sig að samvinna nemenda skilar sér 

ekki aðeins í góðum námsárangri (Jón Baldvin Hannesson og Rúnar 

Sigþórsson, 2000, bls. 48) heldur kennir hún nemendum einnig ýmislegt í 

félagslegri færni, s.s. þolinmæði, hjálpsemi, tillitssemi og getu til að leysa úr 

ágreiningi (Jón Baldvin Hannesson og Rúnar Sigþórsson, 2000, bls. 48). Undir 

þetta tekur Gerður G. Óskarsdóttir (2018a, bls. 2) sem telur samvinnu nemenda 

í framhaldsskólum hafa jákvæð áhrif á árangur, áhugahvöt, sjálfsmynd og 

félagslega hæfni nemenda á öllum námsstigum og í öllum námsgreinum.  

Á undanförnum árum hefur samvinna fjarnámsnemenda aukist enda býður 

netumhverfið jafnt upp á tækifæri til samvinnu eins og annað skólaumhverfi. 

Nemendur stjórna enn frekar ferðinni, þó sérstaklega hvað tíma, hentugleika 

og staðsetningu verkefnavinnu varðar (Nicholls, 2017, bls. 2). Í grein Kristínar 

Helgu Guðmundsdóttur (2004, bls. 123) kölluðu nemendur hópverkefni í 

fjarnámi tölvustudda samvinnu sem felur það í sér að nemendur vinna saman 

að sameiginlegu markmiði en hver einstaklingur getur jafnframt unnið sinn 

þátt heima hjá sér, miðlað upplýsingum og sameinað þær með hjálp tölvu og 

internetsins. Sumir fjarnámsnemendur í rannsókninni höfðu orð á því að slík 

samvinna hefði haft góð áhrif á nám þeirra, töldu hana draga úr einangrun sinni 

og veita aukinn skilning á námsefninu.  

Það virðist vera að ekki fari mikið fyrir kennsluaðferðum sem gera ráð fyrir 

samvinnu nemenda og rannsóknir sem sýna umfang og tíðni eru ekki ýkja 

margar eða auðfundnar. Í rannsókn Gerðar G. Óskarsdóttur (2018a, bls. 5–8) á 

tíðni, umfangi og skipulagi samvinnu framhaldsskólanemenda sýndu 

niðurstöður að samvinna nemenda átti sér stað í 47 kennslustundum af 130 

(36%) sem fylgst var með og mjög misjafnt var hve lengi samvinnan átti sér 

stað, allt frá tíu mínútum upp í alla kennslustundina. Í rannsókn Ingvars 

Sigurgeirssonar o.fl. (2018, bls. 21) var hópvinna skoðuð og kom fram að hún 

virtist vera sú kennsluaðferð sem væri hvað minnst notuð í íslenskum 

framhaldsskólum. Niðurstöður sýndu að í einungis 9% kennslustunda af 130 

voru unnin hópvinnuverkefni og sýndu niðurstöðurnar jafnframt að í einungis 

einni kennslustund var samvinnunámi beitt með skipulögðum hætti. Rannsókn 

Sólveigar Jakobsdóttur og Þuríðar Jóhannsdóttur (2010, bls. 4 og 20–21) á 

fjarnámskennslu í íslenskum framhaldsskólum sýndi svipaðar niðurstöður. 

Upplýsingum var safnað frá 991 fjarnámsnemanda, 127 fjarnámskennurum og 

jafnframt skoðaðir 36 fjarnámsvefir. Niðurstöðurnar sýndu að kennsluhættir í 

fjarnámi gerðu sjaldan ráð fyrir samvinnu og samskiptum nemenda í þeim 

skólum sem skoðaðir voru. Í áfangagreiningu kom fram að aðeins 3% 

áfanganna gerðu ráð fyrir samvinnu nemenda en hins vegar sögðust 23% af 

kennurunum beita slíkri aðferð. Niðurstöðurnar sýndu einnig að tækifæri 

nemenda til að vinna að sjálfstæðum verkefnum voru sjaldgæf (6%) og í 

langflestum tilvikum var stærsti hluti námsmats í áföngunum í formi lokaprófs. 

Niðurstöður rannsóknarinnar bentu ekki einungis til þess að lítið væri gert ráð 

fyrir samvinnu nemenda í fjarnámi heldur sýndu þær einnig að huga þarf betur 

að kennsluháttum sem byggja meira á samvinnu og samræðum og aðferðum 

sem efla samkennd og samhjálp nemenda.  

2.2.3 Einstaklingsverkefni í fjarnámi 

Einstaklingsverkefni eru verkefni sem nemendur vinna að án þátttöku og 

aðstoðar frá samnemendum. Slík verkefni geta verið mjög fjölbreytt í fjarnámi, 

eða allt frá lestri námsefnis og spurninga úr viðeigandi texta til flóknari 

verkefna eins og að búa til kynningar og jafnvel vefsíður. Á meðan 

einstaklingsverkefni geta verið mjög árangursrík þegar kanna á skilning 

nemenda á námsefninu og auka virkni þeirra er mikilvægt að kennsluaðferðir 

í fjarnámi byggi ekki einungis á einstaklingsverkefnum. Engin samskipti og 

engar kröfur um að nemendur hafi samband sín á milli kalla oft á mikla 

einangrun og hefur bent til lélegri þátttöku, óánægðari nemenda og aukins 

brotthvarfs úr áföngum. Kennurum þarf því að vera ljóst að árangursríkast er 

að nota fjölbreyttar aðferðir og verkefni til að ná fram markmiðum námsins og 

stuðla að virkni og áhuga nemenda (Dennen, 2013, 286–288). 

 Í rannsókn Kristínar Helgu Guðmundsdóttur (2004, bls. 120–121) á sex 

fjarnámsnemendum í Kennaraháskóla Íslands voru umhverfi og aðstæður til 

fjarnáms könnuð og hvort tengsl væri milli fjarnáms sem námsforms og 

námsstíls fjarnámsnemenda. Niðurstöður sýndu að áhugi og gott skipulag 

einkenndu námsstíl nemendanna. Nemendurnir voru frekar sjálfhverfir og 

kusu að læra einir heima hjá sér undir leiðsögn kennara á netinu og skipulögðu 

tíma sinn þannig að þeir gætu unnið með náminu, sinnt heimili og börnum. 

Nemendurnir töldu fjarnámsformið meðal annars auka hjá þeim sjálfsstjórn og 

ábyrgð í námi. Þeir gerðu lesáætlanir og skipulögðu námið með skilatíma 

verkefna í huga. Fjarnámsnemendurnir vildu mun frekar vinna 

einstaklingsverkefni og fannst hópvinna of tímafrek og of mikil fyrirhöfn. 

Þeim fannst einstaklingsverkefnin spara þeim tíma og fyrirhöfn í náminu og 

með hópverkefnum fannst þeim erfitt að skipuleggja tíma sinn með tilliti til 

annarra. Hins vegar var það ekki alveg einhlítt að nemendur vildu frekar vinna 

einir og reiða sig á leiðsögn kennara heldur vildu þeir einnig stuðning frá 

samnemendum sem voru að vinna að sama markmiði og þeir. Sumir 

fjarnámsnemarnir stofnuðu námshóp í heimabyggð þar sem nemendur hittust 

reglulega og ræddu námið en það töldu nemendurnir að hefði góð áhrif á 

námsárangur þeirra. Svipaðar niðurstöður er að finna í rannsókn Cuthrell og 

Lyon (2007, bls. 359–360) á 32 fjarnámsnemendum, en þar var skoðað hvort 

fjarnemar kusu fremur að vinna í einstaklings- eða hópverkefnum. Þar kusu 

flestallir nemendurnir frekar að vinna í einstaklingsverkefnum og sögðu þeir 

ástæðuna meðal annars vera hentugleika, þau voru auðveldari, þægilegri og 

nemendur gátu gert verkefnin á sínum hraða. Nemendurnir töldu einkunnir 

einnig vera kost einstaklingsverkefna. Fjarnemendur voru ánægðir að enginn 

annar átti þátt í einkunninni og fannst skipta miklu máli að aðrir hefðu ekki 

áhrif á einkunnir þeirra. Hins vegar töldu fjarnemendur gallann á 

einstaklingsverkefnum oft vera að verklýsingar væru ekki nógu skýrar og það 

gerði þeim erfiðara fyrir að vinna alveg sjálfstætt og leita ekki aðstoðar. Í 

rannsókn Eyglóar Björnsdóttur (2012, bls. 13) á 27 nemendum (14 fjarnemum 

og 13 staðnemum) í upplýsingatækniáfanga við Háskólann á Akureyri komu 

einnig fram svipaðar niðurstöður, en kannað var viðhorf nemendanna til 

einstaklings- og hópverkefna. Niðurstöður sýndu að 67% staðnema kusu að 

vinna verkefni sín sem paraverkefni á móti 1% fjarnemenda sem kaus að vinna 

verkefni sem paraverkefni en hins vegar voru 60% fjarnema sem kusu að vinna 

verkefni einir. Ástæðan er að fjarnámsnemendur aðhylltust frekar sjálfstæðan 

námsstíl og kusu frekar að vinna einir. Það er ýmislegt sem bendir til þess að 

það henti aðstæðum fjarnema betur að vinna einstaklingsverkefni en mikilvægt 

er þó að hanna annars konar verkefni ef markmið kennarans er að efla 

samskipti og reyna á ólíka hæfni nemenda.  

 

2.2.4 Heimapróf í fjarnámi 

 
Heimapróf eru skilgreind sem formleg próf sem nemendur taka utan skóla, án 

eftirlits eða yfirsetu af nokkru tagi, heima hjá sér eða annars staðar (Amalía 

Björnsdóttir o.fl., 2004, bls. 26) og eru heimapróf talin hafa góð áhrif á 

námsárangur nemenda (Nicholls, 2017, bls. 2). Heimapróf eru talin hafa ýmsa 

kosti, ekki síst fyrir kennarann. Mikill vinnusparnaður felst í notkun þeirra en 

auðvelt er að safna spurningum í spurningabanka í námsumsjónarkerfi á netinu 

og þaðan er síðan hægt að velja spurningar inn í prófið eða leyfa kerfinu að 

gera það handahófskennt. Það er því auðvelt að semja próf og nemendur sjá 

niðurstöður sínar jafnóðum. Séu heimapróf notuð sem námsmat er mælt með 

því að þeim sé dreift yfir önnina og vægi þeirra sé haft nokkuð jafnt (Ásta 

Bryndís Schram, 2019, bls. 12).  

Í skýrslu Amalíu o.fl. (2004, bls. 26) um námsmat við Kennaraháskóla 

Íslands frá árinu 2002 kemur fram að heimapróf voru ekki algeng 

námsmatsaðferð hvorki í stað- né fjarnámi á þeim árum. Hins vegar kom fram 

að tíðni þeirra hefði farið hratt vaxandi og var það ekki nema nokkrum árum 

síðar að skýrsla Sólveigar Jakobsdóttur og Þuríðar Jóhannsdóttur (2010, bls. 

21) á fjarnámi í framhaldsskólum sýndi að notkun tækninnar í kennslukerfum 

á netinu væri vel nýtt, þá sérstaklega til heimaprófa og æfinga. Niðurstöður 

sýndu að sjálfvirk krossapróf voru talsvert notuð og af þeim 36 áföngum sem 

skoðaðir voru var notkun krossaprófa í rúmlega helmingi áfanga (58%), og allt 

að 80% í þeim skóla þar sem þau voru mest notuð.  

Í skýrslu Amalíu o.fl. (2004, bls. 26–32 og 62) voru viðhorf 22 kennara til 

heimaprófa skoðuð og töldu margir kennarar kosti prófanna vega upp gallana. 

Meðal kosta mátti nefna að þau kæmu til móts við þarfir nemenda og 

fyrirkomulagið væri þægilegra fyrir nemendur. Einnig kom fram að kennurum 

þótti notkun heimaprófa sparnaður á tíma og fyrirhöfn og minnka álag á 

nemendur. Þegar kennararnir voru spurðir að hvaða leyti heimapróf væru 

frábrugðin hefðbundnum prófum töldu sumir kennarar nemendur hafa meira 

næði til að ígrunda svör sín og dýpka skilning sinn á efninu. Nemendur töldu 

heimapróf þægilegri kost, álagið væri minna og aðstæðurnar þægilegri. 

Nemendurnir nefndu einnig að þeir lærðu meira þegar heimapróf voru og það 

væri mikill kostur að próftíminn væri lengri. Kostir heimaprófa komu einnig 

fram í rannsókn Nicholls (2017, bls. 2) en þar var talið að endurgjöf á 

heimapróf væri mun skilvirkari og fljótlegri en í hefðbundnum prófum þar sem 

notast væri við blað og blýant. Endurgjöf getur borist nemendum strax eða 

fljótlega eftir próf og gefst nemendum því tækifæri á að sjá strax hvað þeir 

gerðu rangt og læra af mistökum sínum. Í samanburðarrannsókn Enkin og 

Mejías-Bikandi (2017, bls. 182–192) á árangri fjarnámsnemenda (N=12) og 

staðnemenda (N=16) voru heimapróf notuð sem hluti af námsmati eina önn. 

Niðurstöður sýndu að einkunnir úr heimaprófum voru sambærilegar, hvort sem 

nemandi var stað- eða fjarnámsnemandi. Það var enginn marktækur munur á 

einkunnum og framförum nemendanna og stóðu fjarnámsnemar jafnvígis 

staðnemum hvað einkunn varðaði. Jafnframt kom fram að nemendur töldu 

heimaprófin gera sér gott hvað varðar framför og árangur yfir önnina þar sem 

þeir töldu prófin halda þeim við efnið. 

Í rannsókn Amalíu o.fl. (2004, bls. 31–32) komu einnig fram ókostir 

heimaprófana. Kennarar höfðu áhyggjur af svindli og bentu á að í 

heimaprófum gefst ekki kostur á að hafa eftirlit með nemendum en slíkt setti 

takmarkanir hvað væri unnt að prófa. Sömu áhyggjur komu fram í rannsókn 

Ívars Rafns Jónssonar (2010, bls. 49) í viðtölum við sex fjarnámskennara í 

framhaldsskólum hérlendis. Þeir höfðu áhyggjur af því „hver væri á bak við 

orðin” og hvort afurð sem nemendur sendu frá sér væri unnin heiðarlega og 

sjálfstætt. Í þessari rannsókn voru markmiðin með heimaprófum svolítið önnur 

en með hefðbundnu lokaprófi þar sem heimaprófum var ætlað að auka virkni 

nemenda yfir önnina og gefa kost á reglulegri endurgjöf. Í öðrum verkefnum 

og prófum í fjarnámi er erfitt að koma í veg fyrir svindl en slíkt þekkist líka í 

staðnámi. 

2.3 Virkni nemenda í fjarnámi 

Virkur nemandi er sá sem leggur það á sig að öðlast þekkingu og færni og læra 

ný viðhorf með því að tileinka sér námið með virkni og áhugahvöt (Fenton og 

Watkins, 2010, bls. 237). Í Aðalnámskrá framhaldsskóla er lögð rík áhersla á 

að skólastarf miði að því að virkja nemendur og gera þá sjálfstæða í námi sínu. 

Náms- og kennsluumhverfi á samkvæmt aðalnámskrá að stuðla að því að 

nemendum gefist fjölbreytt tækifæri sem styrkja þá til að móta sér skoðanir, 

viðhorf og hæfni ásamt því að stuðla að ábyrgð og virkni sem tengja má við 

starfsumhverfi og hið daglega líf (Mennta- og menningarmálaráðuneytið, 

2012, bls. 39–40). 

 Fjarnámskennsla getur verið mjög krefjandi starf fyrir kennara og 

stærsta áskorun kennarans í fjarnámskennslu er að þróa kennsluhætti sína á 

þann hátt að virkni nemenda haldist út önnina (Enkin og Mejías-Bikandi, 2017, 

bls. 191). Virkni nemenda skiptir miklu máli í öllu námi, og á þetta sérstaklega 

við í netumhverfi þar sem nemendur geta fundið sig einangraða og ótengda við 

námsefnið. Þegar nemendur eru virkir þátttakendur í áfanga skilar það sér í 

vinnusamari nemendum sem ígrunda námsefnið og eiga í samskiptum við 

samnemendur og kennara. Virkni er lykilatriði svo nemendum finnist þeir 

tengdir kennsluefninu og læri það sem fyrir þá er lagt (Dixson, 2015, bls. 2).   

Í samanburðarrannsókn Fojtik (2015, bls. 402–407) var skoðaður munur á 

velgengni um það bil 100 nemenda í stað- og fjarnámi og kom í ljós að almennt 

lágu vandamál nemenda í fjarnámi í getu þeirra að koma skipulagi á nám sitt. 

Fjarnámsnemendurnir í rannsókninni tóku seinna við sér, byrjuðu oft ekki að 

læra fyrr en í lok annar, rétt fyrir lokapróf, og náðu oft á tíðum ekki að ljúka 

kröfum áfangans innan tilsetts tímaramma. Í rannsókninni var kannaður 

námsárangur nemenda í fjarnámi samanborið við staðnám og kom fram að 

nemendur á fyrsta ári í fjarnámi stóðu sig verr heldur en staðnemar á fyrsta ári. 

Hins vegar þegar nemendur voru komnir upp á þriðja ár stóðu fjarnámsnemar 

sig betur en staðnemar hvað varðar námsárangur. Ástæðan fyrir muninum hjá 

fjarnámsnemum á fyrsta og þriðja ári var meðal annars talin vera að 

upplýsingaflæði til nemenda sem byrjuðu í fjarnámi var mjög ábótavant, þeir 

vissu ekki hvað þeir voru að fara út í og voru því með ónægar upplýsingar um 

hvað fólst í því að vera fjarnemi. Í fyrstu voru þeir í raun hissa á því að fjarnám 

væri jafn krefjandi og staðnám. Niðurstöður rannsóknarinnar bentu til þess að 

staðnám og fjarnám væri sambærilegt og krefðist þess sama. Námið krefst þess 

að nemendur fái athygli frá kennaranum, séu í góðum samskiptum sín á milli 

og við kennara og þurfi fjölbreytt námsefni. Það kemur einnig fram að hlutverk 

kennarans sé mjög mikilvægt til að virkja nemendur svo þeir sýni virkni og 

áhuga í gegnum alla önnina. Jafnvel þar sem kennarar voru í miklum 

samskiptum við nemendur var frammistaða nemenda í mörgum áföngum mjög 

slök. Mesta framförin var hjá nemendum þar sem námsefni var uppfært og 

fjölbreyttar kennsluaðferðir notaðar. Í rannsókn Enkin og Mejías-Bikandi 

(2017, bls. 188–192) kemur fram að kennarar þurfa að beita ýmsum 

kennsluaðferðum til að stuðla að virkni nemenda og jafnframt að ýmsir þættir 

stuðli að virkni þeirra í fjarnámi. Það sem reyndist nemendum vel í þeirra 

rannsókn voru tíð tölvupóstsamskipti milli kennara og nemenda, fjölbreyttar 

kennsluaðferðir, umræðuvettvangur á kennsluvef og samvinnunám milli 

nemenda ásamt notendavænum og aðgengilegum kennsluvef.  

2.4 Samskipti í fjarnámi 

Í fjarnámi eru samskipti sá þáttur sem skiptir hvað mestu í náminu öllu. 

Samskipti hafa margvísleg áhrif meðal annars á skipulag kennslu, uppsetningu 

og framsetningu kennsluaðferða, aðgengi upplýsinga, hlutverk nemenda og 

kennara ásamt því að skipta miklu varðandi virkni og áhuga nemenda (Carr, 

2014, bls. 100). Samskipti eru lykillinn að samstarfi kennara og nemenda í 

fjarnámi og með góðum samskiptum er meðal annars hægt að minnka líkur á 

einangrun nemandans. Ef kennari passar upp á góð samskipti getur slíkt leitt 

til þess að nemendur hámarki námsgetu sína og skilar það sér í mun sterkari 

námsmanni (Peerani, 2013, bls. 32). Góð samskipti í fjarnámi eru einnig talin 

skipta miklu máli þegar byggja á upp faglegt námsumhverfi fyrir 

fjarnámsnemendur svo þeir fái tilfinninguna fyrir því að þeir tilheyri samfélagi 

sem reynir á félagslega viðveru og gagnvirk samskipti (Moore, 2013, bls. 283–

284). Raunin er sú að samskipti kennara við nemendur eru talin það sem 

stendur upp úr í kennslu og í fjarnámi getur verið skortur á slíku ef kennari er 

ekki vakandi fyrir þörfum nemenda til að mynda tengsl við kennara sinn og 

samnemendur. Eins og Moore kemur inn á hér að framan skiptir 

námssamfélagið í fjarnámi miklu máli en einnig skiptir máli að umhverfið sé 

vinalegt. Góðir fjarnámskennarar verða að finna ýmsar leiðir til að gera 

námsumhverfið vinsamlegt og litlir þættir eins og að senda út tölvupóst og 

bjóða nemendur velkomna í áfangann (Peerani, 2013, bls. 31; Carr, 2014, bls. 

101) og senda hvetjandi endurgjöf með dæmum og tilvísunum getur gert mikið 

fyrir fjarnámsnemendur. Það að halda flæði í samskiptum við nemendur á 

internetinu og hvetja þá sjálfa jafnframt til að taka þátt og halda samskiptum 

og samræðum gangandi í fjarnámsáfanganum getur verið mjög árangursríkt 

fyrir áfangann í heild sinni (Peerani, 2013, bls. 31–32). Kennari verður að gera 

sig „sýnilegan“ fyrir nemendum í fjarnámi og hægt er að hafa góð samskipti 

milli kennara og nemenda með ýmsum leiðum, til dæmis með daglegum eða 

vikulegum tölvupóstum, myndskeiðum sem upplýsingamiðlum, fundum á 

internetinu, fyrirlestrum, spurningavettvangi og síðast en ekki síst með 

umræðuvettvangi. Í öllu skipulagi áfanga ber kennara alltaf að huga að hvernig 

hann ætlar að koma upplýsingum til nemenda á skilvirkan og góðan hátt þar 

sem nemendur skilja og geta tileinkað sér námsefnið (Carr, 2014, bls. 100).  

Niðurstöður rannsóknar Önnu Ólafsdóttur og Ásrúnar Matthíasdóttur 

(2004, bls. 196) eru samhljóma því sem fram kemur hér að framan. Þær leggja 

áherslu á að í fjarnámi skipti miklu máli að beita fjölbreyttum 

samskiptaaðferðum og að kennslustofan og þau samskipti sem þar eiga sér stað 

séu ekki lengur háð stað og stund. Í rannsókn Jóns Jónssonar (2001, bls. 70) 

kemur hins vegar fram að fjarnám hefur fengið á sig gagnrýni meðal annars 

fyrir samskiptaleysi milli kennara og nemenda. Rannsóknin var gerð á 

kennurum við Kennaraháskóla Íslands og kom fram að helsti ókostur 

fjarnámsins væru ónæg samskipti nemenda við kennara og samnemendur. 

Jafnframt kom fram að kennurum þótti helsti ókostur fjarnámsins vera skortur 

á samskiptum við nemendur og erfitt væri að leiðrétta nemendur eða grípa inn 

í ef þeir væru á rangri braut með verkefni (Jón Jónsson, 2001, bls. 70). Í 

rannsókn Önnu Ólafsdóttur (2007) komu einnig fram niðurstöður þar sem 

kennurum fannst samskipti við nemendur í fjarnámi ópersónulegri. Jafnframt 

fannst kennurum að nemendur ætluðust til þess að vera „mataðir“ af 

námsefninu. Í rannsókn Önnu og Ásrúnar á 2040 nemendum var meðal annars 

kannað viðhorf til notkunar á upplýsingatækni í samskiptum og voru nemendur 

frekar jákvæðir í viðhorfum sínum. Alls 92% þeirra töldu gagnlegt að nota 

tölvupóstsamskipti í náminu. Vakin er athygli á því að 82% nemenda töldu 

mikilvægan stuðning í náminu að vera í tölvupóstsamskiptum við 

samnemendur en aðeins færri eða 70% töldu tölvusamskipti við kennara vera 

stuðning í náminu. Einungis 16% þátttakenda töldu erfitt að tjá sig skriflega á 

netinu (í tölvupósti, vefumræðum og spjallrásum) (Anna Ólafsdóttir og Ásrún 

Matthíasdóttir, 2004, bls. 200–201). Í grein Torhild Slåtto (2008, bls. 42) 

„Kennarinn – lykillinn að gæðum í fjarkennslu“, kemur fram að í fjölda 

rannsókna telja nemendur að stuðningur frá kennurum og athugasemdir frá 

þeim ásamt tækifærum til samskipta sé hvað mikilvægast ætli þeir að ná góðum 

árangri í námi sínu. Það er ýmislegt sem bendir til þess að fjarnámskennarar 

þurfi að vera meðvitaðir um mikilvægi þess að hlúa að góðum samskiptum við 

fjarnámsnemendur sína og sömuleiðis að styrkja samskiptin þeirra á milli. 

3. Aðferð 

Rannsókn þessi byggir á starfendarannsókn sem fór fram skólaárið 2018–2019. 

Í þessum kafla verður rannsóknaraðferðin kynnt og sagt frá framkvæmd 

rannsóknarinnar. Fjallað verður um tilgang og eðli starfendarannsókna og 

þátttakendur þessarar rannsóknar kynntir ásamt því að greina frá þeim leiðum 

sem farnar voru við gagnasöfnun og gagnagreiningu. Að lokum eru siðferðileg 

atriði rædd ásamt því að fjalla um réttmæti rannsóknarinnar. 

3.1 Starfendarannsóknir 

Hér á landi hafa starfendarannsóknir haslað sér völl víða í skólum (Hafþór 

Guðjónsson, 2011, bls. 1) og er orðið nokkuð þekkt að kennarar taki þátt í 

slíkum rannsóknum til að beina athyglinni að eigin starfsháttum og áhrifum 

þeirra, meðal annars á nemendur og samkennara (Creswell, 2014, bls. 61; 

Hafþór Guðjónsson, 2008, bls. 1). Burden og Byrd (2019, bls. 8) telja þá 

kennara sem rannsaka og ígrunda eigin kennslu opna dyrnar að persónulegri 

og faglegri þróun þar sem meginmarkmiðið er að efla nám nemenda. 

Rannsóknarferli starfendarannsókna er í höndum rannsakandans sjálfs og 

miðar að því að öðlast dýpri skilning á eigin starfsháttum og aðstæðum. Í 

slíkum rannsóknum er um ákveðna sjálfsrýni eða sjálfsskoðun að ræða (Levin 

og Schrum, 2017, bls. 149; McNiff, 2013, bls. 23).  

Segja má að rannsóknarferli mínu megi skipta í þrennt. Vorönn 2018 steig 

ég mín fyrstu skref í kennslu og kenndi einn áfanga í fjarnámi á sjúkraliðabraut 

Verkmenntaskóla Austurlands (VA) og einn áfanga í staðnámi. Ég fékk 

töluverða aðstoð og góðar ráðleggingar frá kennurum, lagði upp með sama 

skipulag og kennarinn á undan og ákvað að láta önnina líða. Ég skrifaði 

jafnframt hjá mér punkta sem mér fannst áhugaverðir, hvað ég lærði, hvað ég 

gerði vel og hvað mætti betur fara. Eins og Hafþór Guðjónsson kemur inn á í 

grein sinni „Kennarinn sem rannsakandi“ þá er kennsla gríðarlega flókið starf 

sem lærist ekki af því einu að ganga í kennaraskóla. Nýliði í kennslu kemur 

með ýmsar hugmyndir í farteskinu en hann á eftir að reyna þær í verki og laga 

sig að veruleika skólans og menningu, ásamt því að læra að vinna með 

raunverulegum nemendum með ólíkar þarfir og námsgetu (Hafþór 

Guðjónsson, 2011, bls. 2). Ég áttaði mig fljótlega á því að ég yrði að skrá niður 

það sem ég var að ígrunda svo ég gæti nýtt það til þróunar í starfi en Hafþór 

Guðjónsson (2011, bls. 3) segir skráningu lykilatriði í starfendarannsóknum. 

Leggur hann áherslu á að rannsakandi verði að skrá það sem gerist og afla 

þannig gagna. Það hjálpaði mér mikið, þó ég hefði ekki á þessum tímapunkti 

verið búin að ákveða að gera þessa starfendarannsókn. Önnur önnin mín í 

kennslu var á haustönn 2018 en þá var ég í fullri vinnu við VA. Ég kenndi fjóra 

áfanga í fjarnámi á sjúkraliðabraut með yfir 80 nemendur. Ég braust út úr 

skelinni og gerði töluverðar breytingar frá önninni á undan, meðal annars á 

námsmati og kennsluaðferðum. Ég hélt áfram með skráningu gagna og viðaði 

að mér mikilvægum upplýsingum og í kjölfarið ákvað ég að rannsókn á eigin 

starfi yrði viðfangsefni meistararitgerðar minnar. Þar með hófst þriðja ferlið á 

vorönn 2019. Með aukið sjálfstraust í að móta mína eigin kennsluhætti útfærði 

ég markmið rannsóknarinnar, gerði töluverðar breytingar á mínum 

kennsluháttum og fékk nemendur með mér í lið til að meta hvort árangur 

næðist af breytingunum.  

Í starfendarannsóknum er rannsakandi að læra um fyrirbærið sem á að 

rannsaka og öðlast betri skilning á því. Rannsakandi er því að læra í eigin 

starfi, dýpka skilning á því sem fengist er við og öðlast þannig þekkingu og 

innsýn í ný tækifæri og betri möguleika á að þróa starfshætti sína. 

Grunnhugmynd starfendarannsókna er að læra í starfi (Birna María 

Svanbjörnsdóttir, Allyson Macdonald og Guðmundur Heiðar Frímannsson, 

2013, bls. 58; Hafþór Guðjónsson, 2008, bls. 3–4) og fara í kerfisbundna leit 

að nýrri þekkingu og skilningi jafnvel þó svo að þær séu frábrugðnar öðrum 

rannsóknum á þann hátt að rannsakandi er virkur þátttakandi í eigin rannsókn 

(Kristín Þórarinsdóttir og Rúnar Sigþórsson, 2013, bls. 350). Það er almennt 

gert ráð fyrir því að akademískir fræðimenn rannsaki kennslu en bent hefur 

verið á að niðurstöður slíkra rannsókna hafi gefið af sér lítið „bitastætt“ fyrir 

kennara svo það nýtist þeim í starfi (Hafþór Guðjónsson, 2011, bls. 6). Kennsla 

er vandasöm iðja og samkvæmt Hafþóri Guðjónssyni (2011, bls. 11) vilja 

kennarar í meiri mæli rannsóknir sem gefa þeim hugmyndir um hvernig þeir 

geti stuðlað að því að námsefnið verði ekki bara „til prófs“ heldur líka „til lífs“ 

og það snúast starfendarannsóknir um. 

3.1.1 Ferli starfendarannsókna 

Ferli starfendarannsókna er oft á tíðum mjög flókið og má líkja því við 

hringferli eða spíral. Ferlinu er yfirleitt skipt upp í nokkur meginskref sem 

rannsakandinn ferðast um út í gegnum rannsóknina (Birna María 

Svanbjörnsdóttir o.fl., 2013, bls. 62; Jóhanna Einarsdóttir, 2009, bls. 6; Kristín 

Þórarinsdóttir og Rúnar Sigþórsson, 2013, bls. 353; Levin og Schrum, 2017, 

bls. 149; McNiff, 2013, bls. 56). Slíkur spírall er nokkurs konar 

rannsóknaráætlun starfendarannsókna og ein af forsendum árangursríkrar 

starfendarannsóknar (Kristín Þórarinsdóttir og Rúnar Sigþórsson, 2013, bls. 

352). Slíkt rannsóknarferli samanstendur af hringferli skipulags, undirbúnings, 

framkvæmdar, gagnasöfnunar, ígrundunar og mats (McNiff, 2013, bls. 38; 

Levin og Schrum, 2017, bls. 83). Svipaður spírall kemur fram í grein Jóhönnu 

Einarsdóttur um starfendarannsóknir (Jóhanna Einarsdóttir, 2009, bls. 6) og 

má sjá hér fyrir neðan á mynd 1. Í gegnum mína rannsókn fylgdi ég slíkum 

hringlaga spíral. 

Mynd 1 Ferli starfendarannsókna 
 

Mér finnst spírallinn visst aðhald og halda mér innan ákveðins ramma því 

auðvelt er að týnast í frumskógi eigin hugsana og villast út af sporinu. 

Starfendarannsóknir eru ekki línulegt ferli þar sem eitt tekur við af öðru með 

snyrtilegri fléttu, heldur byggja þær á stöðugri gagnvirkni milli íhugunar, 

skipulagningar, aðgerða og endurskoðunar og færist rannsakandinn fram og til 

baka milli þeirra (Kristín Þórarinsdóttir og Rúnar Sigþórsson, 2013, bls. 352).  

3.2 Þátttakendur 

Aðalþátttakandinn í rannsókninni er ég sjálf. Rannsóknin beinist að mér sjálfri, 

mínu starfi sem fjarnámskennara og mínum starfsháttum og minni hlykkjóttu 

leið í átt að bættum kennsluháttum í fjarnámskennslu.  

Þátttakendur í rannsókninni voru 26 nemendur á annarri önn (vorönn 2019) 

á sjúkraliðabraut við VA og var aldursbil nemenda frá 20 til 56 ára. Allir 

nemendurnir komu af landsbyggðinni og voru allir kvenkyns. Að því 

undanskildu var nemendahópurinn nokkuð fjölbreyttur. Námsgeta 

nemendanna var fjölbreytt ásamt því að tími frá síðustu skólagöngu var 

misjafn. Sumar kvennanna höfðu mikla reynslu af starfi á 

heilbrigðisstofnunum á meðan aðrar höfðu enga og flestar sinntu náminu í 

fullri vinnu með börn og heimili. 

Einnig tók ég viðtöl við tvo kennara sem urðu nokkurs konar rannsóknarvinir 

mínir (Hafdís Guðjónsdóttir, 2011, bls. 7). Við val á viðmælendum í 

rannsóknina var ákveðið að styðjast við markmiðsúrtak, en þá er valinn 

þátttakandi sem talinn er búa yfir mikilvægum upplýsingum um það sem 

rannsaka á og hæfa tilgangi rannsóknar (Creswell, 2014, bls. 228). Í 

rannsókninni lagði ég áherslu á að finna þátttakendur sem hefðu mikla reynslu 

af því að kenna í fjarnámi. Annar viðmælenda minna er kona í 100% stöðu í 

fjarnámskennslu og er líkt og ég útskrifuð sem hjúkrunarfræðingur. Til að gæta 

trúnaðar við hana fær hún dulnefnið Ólöf, en hún hefur fimm ára reynslu sem 

kennari í fjarnámi. Hinn viðmælandinn er einnig kona, kennir í stað- og 

fjarnámi samhliða í 100% starfi og er búin að gera það síðastliðin 15 ár. Til að 

gæta trúnaðar við hana fær hún dulnefnið Ásta. Báðir viðmælendurnir hafa 

mikla reynslu og þekkingu á fjarnámi. Báðar veittu þær mér mikinn innblástur 

og innsýn í kennarastarfið. Ólöf kennir á sama vettvangi og ég og af þeim 

sökum leitaði ég meira til hennar í ferlinu en Ástu og reyndist það mér mjög 

vel. Ég átti mörg og löng samtöl við hana í gegnum síma og var hún ómetanleg 

hjálp. Ég gat borið mína reynslu við hennar frásögn og það að hún ynni á 

svipuðum starfsvettvangi hjálpaði mér mikið.  

Upplýsingar um kennara og nemendur eru ekki persónugreinanlegar og þær 

upplýsingar sem fram koma í ritgerðinni varða ekki þeirra einkahagi. Strax í 

upphafi annar gerði ég nemendum ljóst af áformum mínum að rannsaka 

kennslu mína í áfanga sem þeir voru hluti af. Ég sendi þeim bæði tölvupóst og 

tilkynningu inn á kennsluvef (sjá fylgiskjal 1) og óskaði eftir þátttöku þeirra. Í 

bréfinu kemur fram að nafnleyndar væri gætt og niðurstöður og virkni þeirra í 

rannsókninni hefðu engin áhrif á þeirra þátt í námsmati áfangans en allir 

nemendur samþykktu þátttöku og voru meðvitaðir um að efni á kennsluvef 

væri hluti af rannsóknargögnum. 

Óbeinir þátttakendur í rannsókninni voru aðrir kennarar sem unnu í VA og 

má segja að þeir hafi, auk Ólafar og Ástu, gegnt hlutverki rannsóknarvina. Ég 

átti oft löng samtöl við samstarfsfólk mitt um atvik tengd minni kennslu. 

Einnig komu upp samræður á kaffistofunni um viðfangsefni sem snúa að 

rannsókninni og var því hægt að fá mörg sjónarhorn og skoðanir á viðfangsefni 

er varða ritgerðina sem oft á tíðum var mjög fróðlegt og lærdómsríkt.  

3.3 Rannsóknargögn 

Auk formlegra viðtala við Ólöfu og Ástu og samtala við samstarfsfólk er 

ritgerðin fyrst og fremst byggð á gögnum sem ég safnaði í ferlinu, með því að 

halda rannsóknardagbók og safna margvíslegu efni af kennsluvef áfangans. 

Gagnasöfnunin fólst bæði í ígrundun minni á eigið starf og í að fanga sýn og 

reynslu nemenda minna ásamt að láta þeirra raddir heyrast eins og kostur er, 

líkt og McNiff (2013, bls. 23) hefur bent á að gagnasöfnun í 

starfendarannsóknum snúist um. Hún telur einnig að vönduð úrvinnsla og 

frásagnir af niðurstöðum séu til að sýna öðrum hvað lærðist af rannsókninni og 

hvernig sá lærdómur hefur áhrif á áframhaldandi starf rannsakandans. Það má 

þó einnig segja að engin rannsókn verði til án rannsóknargagna og eru þau allar 

þær upplýsingar sem safnað er á meðan rannsókn stendur (Sigríður 

Halldórsdóttir, 2013, bls. 27). Áreiðanleiki rannsóknar ræðst af 

rannsóknaraðferðum, rannsóknargögnum og vönduðum vinnubrögðum 

(Hafdís Guðjónsdóttir, 2011, bls. 3) og eins og í öðrum rannsóknum er söfnun 

og úrvinnsla rannsóknargagna lykilþátturinn í rannsóknarferli 

starfendarannsókna (Kristín Þórarinsdóttir og Rúnar Sigþórsson, 2013, bls. 

354). Þær aðferðir sem notaðar eru til að safna gögnum eru sambærilegar því 

sem gerist í öðrum rannsóknum en meginmunurinn er að kennarar eru 

jafnframt rannsakendur og safna gögnunum (Jóhanna Einarsdóttir, 2009, bls. 

8). Rannsakandinn er þar af leiðandi hluti af rannsókninni, í stað þess að standa 

utan við hana í sporum hins hlutlausa athuganda (Kristín Þórarinsdóttir og 

Rúnar Sigþórsson, 2013, bls. 350). Í starfendarannsóknum er mikilvægt að 

safna mismunandi gögnum sem varpa ljósi á niðurstöður (Levin og Schrum, 

2017, bls. 154) ásamt því að áhersla er lögð á að safna gögnum á öllum stigum 

rannsóknarinnar, áður en hafist er handa við breytingar, meðan á breytingum 

stendur og þegar þeim er lokið (Jóhanna Einarsdóttir, 2009, bls. 8).  

  Gagnaöflun í rannsókninni fór að mestu leyti fram frá október 2018 til 

maí 2019. Þó svo að ég hafi verið byrjuð að skrifa hjá mér punkta á vorönn 

2018 þá hófst gagnaöflun ekki markvisst fyrr en á síðari hluta haustannar 2018. 

Gagnasöfnun á kennsluvef fór fram á vorönn 2019 og stóð hún yfir frá janúar 

til maí. Í byrjun fólst gagnaöflun í samræðum við samkennara og síðar í 

símtölum við viðmælanda minn, Ólöfu. Ég byrjaði síðan að skrifa formlega í 

rannsóknardagbók 2. nóvember 2018. Það varð síðan upphafið á því að ég 

byrjaði að lesa mér til um fjarnámsnemendur í framhaldsskólum, hvernig 

skipulag kennsluhátta er hentugast í fjarnámi og hvaða kennsluaðferðum er 

oftast beitt svo það skili góðum árangri. Ég skráði hjá mér hugleiðingar, samtöl 

og símtöl sem ég átti við Ólöfu og aðra kennara á mínum vinnustað. Viðtöl 

voru svo tekin við Ástu og Ólöfu í byrjun vorannar og gögnum frá nemendum 

var aflað á tímabilinu janúar til maí 2019. Hér fyrir neðan, á mynd 2, má sjá 

yfirlit um tímabil gagnaöflunar meðan á rannsókninni stóð: 

Mynd 2 Yfirlit yfir tímabil gagnaöflunar 

3.3.1 Rannsóknardagbók 

Ég hélt utan um rannsóknarvinnuna með rannsóknardagbók, en oft er það svo 

að alla daga fylgir rannsóknardagbók þeim sem leggja stund á 

starfendarannsókn (Hafdís Guðjónsdóttir, 2011, bls. 5) og er hún hluti af 

daglegum vinnubrögðum hins íhugula fagmanns. Yfirleitt eru aðgerðir og áhrif 

þeirra, hugsanir, viðhorf, vandamál og úrlausn þeirra skrifuð jafnóðum í 

dagbókina (Kristín Þórarinsdóttir og Rúnar Sigþórsson, 2013, bls. 354). Ég 

lagði mikla áherslu á rannsóknardagbókina mína þar sem að ég skrifaði niður 

hugleiðingar, hugmyndir, líðan og tilfinningar mínar meðan á rannsókninni 

stóð. Ég skrifaði um upplifanir mínar er varða kennsluna, hvernig aðferðirnar 

sem ég beitti virkuðu á nemendur ásamt því að skrifa um áhyggjur og hindranir 

sem ég upplifði í kennslu og skipulagi. Ég skrifaði jafnframt um samskipti mín 

við nemendur og aðra kennara, ráðleggingar sem ég fékk frá Ólöfu í gegnum 

síma og allt mögulegt sem gæti á einhvern hátt haft áhrif á rannsóknina mína. 

Rannsóknardagbókin varð því einhvers konar verkfæri til að ígrunda 

starfshætti mína, skipuleggja breytingar og þær tilraunir sem ég vildi gera og 

hvernig ég skipulagði og ígrundaði framkvæmdina, hvernig til tókst og hvernig 

ég mat og endurskipulagði svo í kjölfarið kennsluhætti og aðferðir í samhengi 

við markmið mín (Jóhanna Einarsdóttir, 2009, bls. 6). 

3.3.2 Gögn af kennsluvef 

Kennsluvefur námskeiðsins var notaður í gagnasöfnun. Markmiðið var meðal 

annars að gera kennsluvefinn aðgengilegri, aðalatriðin auðsýnileg, verkefni 

sýnilegri og samskipti kennara við nemendur og nemendur við samnemendur 

auðveldari. Ég beitti ýmsum aðferðum á kennsluvef til að auka 

upplýsingaflæði til nemenda og til að gera kennslustofuna okkar 

(kennsluvefinn) skilvirkari.  

Til að auka upplýsingamiðlun til nemenda setti ég inn 

myndbandsupptökur nokkrum sinnum yfir önnina þar sem að ég fór yfir stöðu 

mála í áfanganum, hvert við værum komin í kennsluáætlun og hvað væri fram 

undan. Einnig notaði ég upptökurnar sem vettvang til að lýsa verkefnum eða 

koma öðrum mikilvægum skilaboðum áleiðis til nemenda. Ég bjó einnig til 

spurninga- og umræðuvettvang á kennsluvef í hverri viku þar sem að nemendur 

gátu komið með spurningar og jafnvel svarað spurningum samnemenda.  

Gagnasöfnun á kennsluvefnum fólst meðal annars í spurningum þar sem 

spurt var um upplifun nemenda af fjölbreyttum kennsluaðferðum, hvernig ólíkt 

námsmat og kennsluaðferðir stuðluðu að bættri virkni og hvað þeim fannst 

henta vel í kennslu. Slíkar spurningar fóru fram í sérmerktum umræðusvæðum 

og voru öll svör aðgengileg öðrum nemendum.  

Hér fyrir neðan, á mynd 3, má sjá sýnishorn af því hvernig gagnasöfnun fór 

fram á kennsluvefnum og hvernig svör nemenda birtust. 

Mynd 3 Sýnishorn af gagnasöfnun á kennsluvefnum 

 

Mynd 3 sýnir meðal annars hvernig gögnum var aflað á kennsluvefnum. Það 

sést hvaða umfjöllunarefni var tekið fyrir hverju sinni ásamt spurningum frá 

kennara, fjöldi svara, dagsetning umræðu og hvar myndir birtust í umræðunni. 

Það var mjög misjafnt hversu virkir nemendur voru hverju sinni, yfirleitt voru 

nemendur virkir í svörum og upplýsingasöfnun þar af leiðandi mjög góð en í 

sumum tilfellum var eins og nemendur héldu aðeins aftur af sér með sína 

skoðun á málefninu. Þegar þær aðstæður sköpuðust lagði ég fyrir nemendur 

nafnlausa könnun (SurveyMonkey) ef ske kynni að einhverjum þætti 

óþægilegt að koma skoðunum sínum á framfæri undir nafni. Góð þátttaka var 

í þeim könnunum. Í heild var ég mjög ánægð með þátttöku nemendanna, þeir 

voru í raun að bæta á sig vinnu með því að svara spurningum mínum en í 

upphafi gerði ég þeim það ljóst að það væri líka ávinningur fyrir þá að taka 

þátt rannsókninni. Þeirra þátttaka og skoðanir myndu skila sér í öruggari og 

betri kennara, sem skilaði sér til þeirra í betra skipulagi og námsefni.  

3.3.3 Gögn úr viðtölum og samræðum 

Gagnasöfnun fór fram í hálfopnum viðtölum við Ástu og Ólöfu ásamt þó 

nokkrum óformlegum símtölum við Ólöfu meðan á rannsóknartímabilinu stóð. 

Viðtölin og óformlegu símtölin voru í formi samtals þar sem kennarinn lýsti 

upplifun sinni, reynslu og gaf ráð varðandi fjarnámskennslu. Tilgangurinn var 

að fá hugmyndir og leiðsögn við kennsluaðferðir og námsmat, hvað hefði 

reynst þeim og nemendum þeirra vel og hvað virkaði ekki jafn vel í kennslu. 

Einnig var markmiðið að viðmælendur gætu upplýst um þær hindranir sem þær 

hefðu upplifað í fjarnámskennslunni svo ég gæti forðað mér frá því að stíga 

sömu feilspor.  

  Í samtölum við samkennara var ekki notast við viðtalsramma en 

upplýsingar úr viðtölunum og ígrundanir voru skráðar niður í 

rannsóknardagbók. Hafdís Guðjónsdóttir (2011, bls. 9) kemur inn á það í grein 

sinni um starfendarannsóknir að í samræðum við samstarfsmenn komi oft upp 

fjölbreytt sjónarhorn á skólamál. Hugmyndir eru kynntar, skipst er á 

skoðunum, góð ráð gefin og reynslusögur sagðar. Með því að skrá slíkt niður 

er kominn ákveðinn vísir að rannsóknargögnum. Mér fannst slík samskipti 

nýtast mér mjög vel í rannsókninni, sérstaklega þegar ég var að glíma við 

viðfangsefni sem þurfti að leysa frekar snöggt og lítill tími gafst fyrir mig að 

velta málunum fyrir mér og lesa mér til. Samskiptin hjálpuðu mér að taka 

ígrundaðar ákvarðanir og gáfu þær mér jafnframt oft á tíðum ný sjónarhorn á 

vandamál og mögulegar lausnir. 

3.4 Gagnagreining 

Í hverri viku reyndi ég að gefa mér tíma til að líta yfir gögnin og finna rauða 

þráðinn í efninu. Ég gerði eins og Kristín Þórarinsdóttir og Rúnar Sigþórsson 

(2013, bls. 354) telja mikilvægt; ég staldraði við, leit yfir farinn veg og greindi 

núverandi stöðu mála og oft á tíðum fékk ég nýjar hugmyndir. Eftir því sem ég 

las oftar yfir gögnin fannst mér ég dýpka þekkingu mína á þeim, sjá ný 

sjónarhorn á viðfangsefnið og komast nær svari rannsóknarspurninga. Mér 

fannst eftir því sem ég kafaði lengur og dýpra í rannsóknargögnin að 

starfskenning mín þróaðist og þroskaðist í átt að faglegum kennara. Þessi 

vinnubrögð samræmast viðhorfum Levin og Schrum (2017, bls. 155), sem telja 

það mikinn kost við starfendarannsóknir að hægt sé að greina gögn um leið og 

þeim hefur verið safnað. Úrvinnsla gagna getur farið fram á ýmsan hátt, en 

markmiðið er að leita að mynstri eða þemum sem upp koma og taka þannig 

saman aðalatriðin ásamt því að bera saman niðurstöður rannsóknar við stöðuna 

eins og hún var í upphafi hennar. 

Þegar ég greindi rannsóknargögnin leitaði ég eftir þeim atriðum sem 

vörpuðu ljósi á rannsóknarspurningar mínar. Gögn úr rannsóknardagbók 

nýttust mjög misjafnlega meðan á rannsókninni stóð. Mér fannst ég oft á tíðum 

týnd í frumskógi eigin hugsana og þegar ég leit á dagbókina mína fannst mér 

ég vera á villigötum. Hugsanir mínar voru oft svo stórtækar og þar af leiðandi 

fannst mér erfitt að afmarka mig. Það kom þó upp þegar ég leit á dagbókina 

nokkrum dögum síðar að það væri eins og ég ætti auðveldar með að skilja hvað 

ég skrifaði og af hverju ég skrifaði það. Gögn úr viðtölum nýttust mér vel og 

því oftar sem ég hlustaði á viðtölin myndaði ég dýpri þekkingu á þeim kennara 

sem ég stefni á að verða. Reynsla viðmælenda minna, ábendingar og skoðanir 

fengu mig til að dýpka enn frekar skilning minn á hugmyndum um kennara, 

fjarnámskennslu og nemendur. Í greiningu gagna á kennsluvef nýttist mér 

nánast allt rannsóknarefni sem ég lagði fyrir nemendur og hafði það efni mikla 

þýðingu fyrir rannsóknina. 

3.5 Siðferðileg álitamál 

Í þessari rannsókn var lagt upp með að reglum um siðgæði í rannsóknum væri 

fylgt eftir því eigi rannsókn að standa undir nafni þarf hún að uppfylla 

siðferðilegar kröfur og rannsakandi verður að bera virðingu fyrir 

þátttakendum, ákvörðunum þeirra ásamt því að gæta hagsmuna þeirra 

(Sigurður Kristinsson, 2013, bls. 71–73).  

Fá þarf öll tilskilin leyfi áður en gagnasöfnun og úrvinnsla gagna fer 

fram og sjá til þess að þátttakendur séu vel upplýstir um trúnað sem ríkir við 

þá. Í þessari rannsókn var leyfi fengið hjá skólameistara (sjá fylgiskjal 2) ásamt 

því að póstur var sendur til allra nemenda í áfanganum og þeir upplýstir um 

rannsóknina. Í bréfi til nemenda var skýrt tekið fram að fyllsta trúnaðar yrði 

gætt. Einnig var tekið skýrt fram að þátttakendur hefðu fullt frelsi til að hafna 

þátttöku eða hætta þátttöku sem hafin var (Sigurður Kristinsson, 2013, bls. 73). 

Mikilvægt er að þátttakendur séu upplýstir um rannsóknina og ekki síður 

mikilvægt að þeir fái réttar upplýsingar um rannsóknina og að þeir séu 

samþykkir því að taka þátt eða ekki kjósi þeir það (Creswell, 2014, bls. 165; 

Webster, Lewis og Brown, 2014, bls. 87).  

Ég gætti þess að upplýsa nemendur mína strax í upphafi annar um 

fyrirhugaða rannsókn, sendi þeim tölvupóst (sjá fylgiskjal 1), setti inn 

upplýsingar á kennsluvef um efni ritgerðarinnar og óskaði eftir þátttakendum 

í rannsóknina. Allir samþykktu að taka þátt í rannsókninni.  

3.6 Réttmæti rannsóknar 

Í þessari rannsókn var stuðst við nokkra þætti gagnasöfnunar og er það gert til 

að styrkja réttmæti og gæði rannsóknarinnar. Slík gagnasöfnun kallast 

gagnasöfnunarsamþætting og gengur hún út á að styrkja niðurstöður 

rannsóknarinnar með fleiri en einni mælingu til að auka réttmæti niðurstaðna 

(Creswell, 2014, bls. 283). Réttmæti má í raun skilgreina sem mælikvarða á 

hversu nákvæma og sanna mynd niðurstöður rannsóknarinnar gefa (Sigríður 

Halldórsdóttir og Sigurlína Davíðsdóttir, 2013, bls. 212) og má í raun segja að 

það snúist um hversu vel það er mælt sem á að mæla (Helga Jónsdóttir, 2003, 

bls. 67).  

 Í starfendarannsóknum eru gerðar kröfur þess efnis að vinnubrögð séu 

vönduð og áreiðanleg ásamt því að rannsóknaraðferðir og rannsóknargögn séu 

fjölbreytt þannig að niðurstöður séu trúverðugar og réttmætar. Sé eitthvað 

ábótavant varðandi nákvæmni, gagnasöfnun og undirstöður rannsóknarinnar er 

líklegt að búast megi við trúverðugleiki rannsóknarinnar verði dreginn í efa 

(Hafdís Guðjónsdóttir, 2011, bls. 3). McNiff og Whitehead (2011, bls. 136) 

benda einnig á að rannsakandinn verði að gæta þess að jafnvægi sé í 

gagnasöfnun þar sem of mikið af gögnum geti gert rannsóknina ótrúverðuga 

og veikt niðurstöður hennar. Þau benda einnig á nokkur atriði sem mikilvægt 

er að huga að þegar réttmæti starfendarannsókna er metið. Fyrst ber að nefna 

að tilgangur og markmið rannsóknar verða að vera skýr og vel upplýst öllum 

sem að rannsókninni koma. Rannsóknarefnið verður að vera vel afmarkað og 

rannsóknaráætlun verður að fylgja eftir en verður hún þó að bjóða upp á 

sveigjanleika í rannsóknarferlinu. Beita verður áreiðanlegum vinnubrögðum 

og margbreytilegum gögnum verður að safna til að fá réttmæta niðurstöðu. 

Öllum hindrunum þarf að gera góð skil og hvaða áhrif þau höfðu á 

rannsakanda. Koma verður fram hvernig starfsþróun og sú þekking sem 

rannsakandi öðlast á rannsóknartímabilinu nýtist til breytinga og setja verður 

fram niðurstöður á auðskiljanlegan og greinargóðan máta (McNiff og 

Whitehead, 2011, bls. 208–214).  

Miðað við þau atriði sem fjallað hefur verið um hér að framan tel ég að í 

rannsókn minni sé vel staðið að þeim þáttum sem snúa að gæði 

starfendarannsókna og að réttmæti sé fullnægt í öllum þáttum rannsóknarinnar. 

4. Niðurstöður 

Í þessum kafla er gerð grein fyrir niðurstöðum rannsóknar. Meginviðfangsefni 

rannsóknarinnar var að þróa kennsluhætti mína í átt að góðum fjarnámskennara 

sem samrýmast viðhorfum mínum til náms og kennslu. Markmiðin með 

rannsókninni voru annars vegar að þróa kennsluaðferðir og fjölbreytt námsmat 

sem myndi virka áhugahvetjandi, auka virkni nemenda og stuðla að virkari 

samvinnu nemenda og hins vegar að gera námsefnið aðgengilegra og samskipti 

og upplýsingar til fjarnámsnema skilvirkari.  

Greint er frá niðurstöðum rannsóknarinnar í fjórum undirköflum. Í fyrsta 

kafla er greint frá þeirri þróun sem varð á kennsluvefnum meðan á 

rannsókninni stóð. Í öðrum kafla er farið yfir þær kennsluaðferðir og þá þróun 

sem varð í námsmatsþáttum og samvinnu nemenda yfir rannsóknartímabilið, í 

þriðja kafla greini ég frá því hvernig mér tókst að virkja nemendur í fjarnámi 

og í fjórða og síðasta kaflanum greini ég frá því hvernig ég gat aukið samskipti 

við fjarnámsnemendur án mikillar fyrirhafnar.  

4.1 Kennsluvefurinn – skólastofan okkar 

Kennsluvefurinn er námskerfi á netinu og þar fer öll virkni áfangans fram. Það 

tók mig dágóðan tíma að átta mig á því að þetta væri skólastofan mín. Þangað 

kæmu nemendur inn eins og þeir væru að ganga inn í kennslustofu og skipti 

miklu máli hvernig umgjörð, aðgengi og upplýsingamiðlun væri háttað í 

kennslustofunni okkar. Það er mitt hlutverk að gera umhverfið vinalegt og sjá 

til þess að skipulag væri til fyrirmyndar. 

Áður en rannsókn hófst varði ég ekki miklum tíma í kennsluvefinn og gerði 

mér ekki grein fyrir því hvað þessi vettvangur skipti nemendur mína miklu 

máli. Á myndunum hér fyrir neðan má sjá skjáskot af kennsluvef í upphafi 

kennsluferils og svo meðan á rannsókninni stóð. Á hvorri mynd (mynd 4 og 

mynd 5) er sýnishorn af tveimur mismunandi vikum. Mynd 4 er frá vorönn 

2018 og mynd 5 er af vorönn 2019. Á mynd 4 má sjá tvö sýnishorn af 

kennsluvef, annars vegar frá vikunni 15. til 19. janúar 2018 og hins vegar frá 

vikunni 9. til 15. apríl 2018. Á mynd 5 má svo sjá kennsluvikur á vorönn 2019 

og þá þróun sem hefur átt sér stað á einu ári með tilliti til upplýsinga, skipulags 

og breyttra kennsluhátta. Um er að ræða sömu kennsluvikur með árs millibili 

og sést greinilega sú þróun sem hefur átt sér stað á tímabilinu. 

Mynd 4 Sýnishorn af vikum á kennsluvef áður en rannsókn hófst, vorönn 2018 

Mynd 5 Sýnishorn af sömu kennsluvikum meðan á rannsókn stóð, vorönn 2019 

 
Eins og myndir 4 og 5 bera með sér hefur margt gerst í þróun kennsluhátta og 

upplýsingamiðlun hjá mér á einu ári. Á fyrri myndinni má sjá að námsmatið 

var nánast eingöngu byggt á umræðuverkefnum og engar upplýsingar eða 

nánari útskýringar um námsefnið settar fram. Á seinni myndinni má sjá að 

námsmatið er orðið fjölbreyttara með einstaklings- og umræðuverkefnum 

ásamt heimaprófum og hópverkefnum. Einnig bættust inn í glærupakkar úr 

námsefni hverrar viku ásamt ítarefni um námsefnið. Jafnframt byrjaði ég á 

myndbandsupptökum um stöðu áfangans hverju sinni ásamt almennum 

spurninga- og umræðuvef fyrir nemendur. Mikil þróun var í dreifingu og 

framsetningu námsefnis og öðrum upplýsingum til nemenda. Ég var lengi vel 

búin að velta fyrir mér umgjörð áfangans inni á kennsluvef og byrjuð að 

ígrunda þær breytingar sem ég gerði svo á vorönn 2019. Ég skrifaði í 

rannsóknardagbókina mína: 

 
Ég vil hafa upplýsingarnar á kennsluvefnum stuttar og hnitmiðaðar. Ég 

get breytt ímynd vefsins með svo litlum þáttum eins og að breyta um lit 

á aðalatriðum hverrar viku og gera þá feitletraða. Ég verð samt að halda 

forminu viku eftir viku og hafa upplýsingar um kaflana sem við erum í 

þá vikuna efst og glærur þar fyrir neðan, síðan koma stuttar upplýsingar 

um verkefni vikunnar (Rannsóknardagbók, 28. nóvember 2018). 

Í viðtölum við Ástu og Ólöfu kom einnig fram mikilvægi þess að hafa allar 

upplýsingar aðgengilegar og að viðmótið á kennsluvef skipti miklu máli. Ólöf 

talaði um kennsluvefinn: 

 
Sýnilegi hlutinn er svo mikilvægur. Að vera án myndar er samt erfitt 

…framsetning er mikilvæg og að upplýsingar séu sýnilegar og allt 

komist til skila. Ég var áður að kenna fast nokkra tíma á viku í 

fjarfundabúnaði en fann að það var ekki að virka fyrir nemendurna. Þess 

vegna einbeiti ég mér frekar að kennsluvefnum og gera hann að notalegri 

kennslustofu og þar er skipulag og framsetning númer 1, 2 og 3. 

 
Ásta var sammála Ólöfu um mikilvægi kennsluvefsins og taldi hún skipulag 

mikilvægast: 

 
Umhverfið skiptir öllu. Ég hef þann háttinn á að ég reyni að hafa efni 

um það sama saman … og ég er mikið farin að setja inn möppur og allt 

sé ekki út um allt. Svo er ég svolítið farin að skipta önnum upp í þemu 

… eða svona lotur. Það skiptir máli að allt sé aðgengilegt … ég reyni 

líka að hafa allt í stíl. Titil verkefna í stíl og lýsandi til dæmis Verkefni 

1 – geðraskanir o.s.frv. … líka þá reyni ég að vera tilbúin með allt efni 

inn á kennsluvefnum í upphafi annar. Þá vita nemendur að hverju þeir 

ganga og hvað er í gangi í hverri viku fyrir sig. 

 
Ég er innilega sammála Ólöfu og Ástu um mikilvægi skipulags og vandaðrar 

framsetningu á námsefni og upplýsingum á kennsluvef. Ásta kom inn á góðan 

punkt um að hafa kennsluvefinn tilbúinn í byrjun annar: 

 
…það hentar þessum nemendum rosalega vel að fá tilbúinn kennsluvef 

í upphafi annar. Þau sjá bara alla önnina í byrjun … svona verður þetta. 

Og þeir sem eru skipulagðir … þetta hentar þeim rosalega vel og þeim 

sem eru að vinna mikið til dæmis. 

 
Mér fannst þetta mjög góð ábending hjá Ástu. Mér gafst þó ekki tími til að 

gera námsefnið tilbúið inn á vefnum mörgum vikum áður en námskeiðið 

byrjaði, ég þurfti að ígrunda vel og vanda vinnubrögð áður en ég gerði 

vikurnar hjá mér tilbúnar. Ég setti efni fyrir hverja viku yfirleitt inn í vikunni 

á undan. Ég fann hins vegar fyrir áhuga nemenda á því að fá námsefnið fyrr 

inn á kennsluvefinn og í vikulegum spurninga- og umræðuvettvangi fékk ég 

fyrirspurn frá nemendum (mynd 6) hvort möguleiki væri á því að opna 

námsefnið nokkrar vikur fram í tímann. 

Mynd 6 Nemendur með fyrirspurn hvort möguleiki sé að opna fyrir námsefni fyrr á 

kennsluvef 

 
Í samræmi við þessar fyrirspurnir nemenda held ég að það gæti komið sér vel 

fyrir nemendur mína að fá námsefnið allt tilbúið á kennsluvef í upphafi 

skólaárs, sérstaklega ef nemendur eru í mikilli vinnu og jafnvel með stóra 

fjölskyldu og á leið í vaktatörn. Nemendum gæfist þá tími til að vinna af sér í 

vaktafríum eða þegar tími gæfist til. Í framtíðinni, þegar ég er búin að þróa 

námsefnið, öðlast meiri reynslu og komin með góða beinagrind af því hvernig 

áfanginn lítur út, er mjög líklegt að ég verði við slíkum óskum og hafi 

námsefnið opið allt upp í fjórar vikur í senn. Þá er ég ekki að prufukeyra hann 

í því formi sem ég lagði upp með á þessari önn og námsefnið og skipulag 

komið í fastari skorður. 

 Í viðtölunum við Ástu og Ólöfu kom fram að þeim fyndist 

fjarnámsumhverfið flatt og sérstaklega mætti kennsluvefurinn vera líflegri og 

persónulegri. Ég hafði þessi orð bak við eyrun alla önnina en ákvað jafnframt 

að láta þau ekki hafa áhrif á mínar tilraunir á kennsluvefnum. Ég leit þar af 

leiðandi ekki á kennsluvefinn sem hindrun heldur möguleika til að gera 

umhverfið skemmtilegra og auka fjölbreytni í aðferðum. Nemendur voru 

ánægðir með breytinguna, fannst kennsluvefurinn „meira lifandi“ og 

upplýsingarnar aðgengilegri.  

4.2 Þróun kennsluaðferða og námsmats 

Þegar ég hóf kennslu í Verkmenntaskóla Austurlands voru sjö ár síðan ég 

útskrifaðist sem hjúkrunarfræðingur og ég var að byrja á síðustu önninni í 

meistaranámi til kennsluréttinda. Ég man eftir óörygginu og stóra 

kvíðahnútnum í maganum á mér þegar ég átti að semja kennsluáætlun fyrir 

áfangann sem ég átti að kenna og fylgja henni svo út önnina í kennslu. Ég hafði 

að vísu gert tvö til þrjú svoleiðis verkefni í meistaranáminu en nú blasti alvaran 

við mér og ég þurfti að setja saman kennsluáætlun sem þyrfti að vera ítarleg 

og skýr, vinna eftir námsmarkmiðum og vera hvetjandi fyrir nemendur. Ekki 

nóg með það heldur var þessi kennsluáætlun fyrir nemendur í hreinu fjarnámi 

og því var í ýmis horn að líta við gerð fyrstu áætlunarinnar. Eftir töluverðar 

vangaveltur ákvað ég í fyrstu að gera ekki stórvægilegar breytingar á námsmati 

frá forvera mínum heldur að kanna farveginn, meðal annars hvað virkaði vel, 

hvaða kröfur ég mætti setja og hvaða kennsluaðferðir væru í boði í fjarnámi 

því ég var algjörlega reynslulaus á sviði kennslu og hvað þá fjarnámskennslu. 

Ég fann það fljótt að skortur á reynslu, þekkingu og kennslufræðilegum 

bakgrunni hafði áhrif á kennslu og skipulag enda upplifði ég ýmsar hindranir 

þessa fyrstu önn (vorönn 2018) og lærði margt sem ég gat tileinkað mér og gert 

betur. Í viðtali við Ástu kom fram sjónarhorn sem ég tengi vel við mína 

upplifun í upphafi kennaraferilsins. Þegar ég spurði að hvaða leyti hennar 

kennsluhættir hefðu breyst frá því að hún byrjaði að kenna fjarnámsnemendum 

fyrir níu árum sagði hún:  

 
Ég er er búin að prófa mig áfram með ýmislegt … það er nauðsynlegt 

þegar þú ert í þessu. Svo er ég líka kannski bara orðin öruggari sjálf. Þú 

veist … ég lenti alveg í því í byrjun að vera með fjarnemendur sem 

kvörtuðu mikið því efnið var til dæmis alltof erfitt … og það væri eins 

og háskólanám og ég gaf þeim of marga sénsa. Í dag myndi ég bara segja 

„það er ekki rétt hjá þér“. Í dag er ég meira með það á hreinu hvaða 

kröfur ég get gert til þeirra og svona … það voru kröfurnar sem ég átti 

erfitt með fyrst um sinn. 

 
Ég get speglað mig í orðum Ástu. Í mínum fyrstu skrefum voru kröfurnar sem 

mátti ætlast til af nemendum hluti af mínu helsta óöryggi. Ég skrifaði í 

rannsóknardagbókina: 

 
Ég talaði við áfangastjórann, er að velta fyrir mér kennsluáætlun fyrir 

næstu önn. Núna vil ég hafa áætlunina alveg 100%. Finnst erfitt að vinna 

ekki eftir stöðluðu formi … hvaða verkefnaálag er æskilegt að leggja á 

nemendur? Má ég sem kennari setja á próf og verkefni í sömu viku? 

Hver er það sem fylgist með því að ég sé með of mikið álag eða of lítið 

álag á nemendur? Hvernig á ég að vita hvað er miðlungsálag/sanngjarnt 

álag? (Rannsóknardagbók, 18. nóvember 2018) 

 
Það tók mig töluverðan tíma að finna námsleið og þá námsþætti sem hentuðu 

mínum nemendahópi. Mínir kennsluhættir þurfa að taka til fleiri þátta en 

þekkingar-, leikni- og hæfnimarkmiða. Í fjarnámskennslu þar sem ég hitti 

aldrei nemendur mína þarf meðal annars að huga að virkni þeirra og skipulagi. 

Skipulagið þarf að vera innan ákveðins ramma, bæði til að minnka líkur á að 

nemendur verði ekki ringlaðir í of umfangsmiklu námsmati og of flóknu 

umhverfi og auk þess þarf nemandi að vera með á hreinu til hvers ég ætlast af 

honum og það þarf að vera skýrt og greinilegt. Kennsluáætlun og þar með 

námsmatið þarf einnig að vera þannig uppbyggt að það stuðli að virkni 

nemendanna. Námsmatið má ekki vera með neinum glufum sem nemendur 

geta nýtt sér en ég var sífellt að lenda í því að nemendur sýndu litla virkni og 

voru í raun illa upplýstir.  

Hér fyrir neðan, á mynd 7 og 8, ber að líta tvær myndir sem sýna vel þróun 

námsmats hjá mér milli anna. Fyrri myndin er af námsmati á vorönn 2018 og 

seinni á vorönn 2019.  

 

 

Mynd 7 Námsmat í áfanga, vorönn 2018, áður en rannsókn hófst 

Mynd 8 Námsmat í sama áfanga, vorönn 2019, meðan á rannsókn stóð 

 
Eins og sést á myndum 7 og 8 breyttist námsmatið mikið eftir að ég hóf 

starfendarannsóknina, það varð skýrara og nákvæmara. Krafist var mun meiri 

virkni af hendi nemenda og kröfurnar urðu meiri. Námsmatið var á sama tíma 

innan mjög skýrs ramma en jafnframt leyfði það örlítið svigrúm í vinnu 

nemenda. Í ferlinu leitaði ég ráða hjá samkennurum ásamt því að nýta mér 

margt sem kom fram í viðtölunum við Ástu og Ólöfu. Ég var mjög ánægð með 

skipulag og uppbyggingu námsmatsins því mér fannst svo stutt síðan ég var í 

þeim sporum sem ég skrifa í rannsóknardagbókina:  

 
Ég sit og horfi út um gluggann. Það er snjór út um allt. Það er kuldalegt 

en fallegt úti og ég er búin að sitja hérna í dágóða stund og gera ekkert. 

Ég reyni að semja próf sem er eftir fjóra daga og er óviss með 



41 

spurningarnar því ég vil ná sem mestri þekkingu frá nemendum. Að þeir 

þurfi að hafa fyrir því að ígrunda og svara spurningum mínum. Í morgun 

fór ég yfir heildarmat nemendanna og satt að segja varð ég smá ringluð. 

Ég finn það, það skortir viljann í nemendurna mína og virknina. En 

hverju er um að kenna? Margir hverjir taka góðan þátt í umræðum en 

það er ekkert að gerast. Efnið of þurrt og óspennandi? Verkefnin skiluðu 

sér líka illa og það er eins og það vanti neistann. Ég þarf nauðsynlega að 

gera breytingu (Rannsóknardagbók, 2. desember 2018). 

 
Þegar haustönn 2018 leið undir lok var ýmislegt sem ég vissi að mig langaði 

að kafa dýpra ofan í og laga á komandi önn. Í samskiptum mínum við Ástu og 

Ólöfu reyndi ég að fá upplýsingar um þá námsmatsþætti sem höfðu reynst 

þeim vel. Í viðtalinu við Ástu kom fram að hún væri ánægðust með þá áfanga 

sem voru með vikuleg skil og engin stór verkefni. Hún gerði sér samt grein 

fyrir því að það væri ekki alltaf hægt og yfirleitt væri hún með eitt stærra 

verkefni á önn en reyndi alfarið að sleppa lokaprófi. Ólöf var með svipaða sýn 

og Ásta. Hún var ekki með lokapróf og taldi mikilvægt að nemendur fyndu 

vel fyrir eftirfylgninni. Í einu símtali sagði hún:  

 
…ég er löngu hætt að vera með lokapróf … mínir nemendur læra betur 

ef þeir eru með skilaverkefni vikulega og að pressa sé á þeim. Þær þurfa 

pressuna … og þær mega líka ekki komast upp með allt … það er einn 

og einn nemandi … sem vill komast upp með að gera ekkert, þú skilur? 

Það virkar best að vera með kaflapróf og verkefnaskil og fylgja því eftir 

… og setja einhver mörk á þau. 

 
Þegar þetta símtal átti sér stað þá var ég að setja saman kennsluáætlun fyrir 

vorönn 2019 og leitaði ráða hjá Ólöfu. Einn nemandi hafði sent mér tölvupóst 

þess efnis að hann hefði gleymt að taka hjá mér lokapróf, ég átti í miklum 

erfiðleikum með gera nemandanum það ljóst að hann væri fallinn í áfanganum 

og fannst erfitt að gefa honum ekki tækifæri til að taka prófið. Ég leitaði því 

ráða hjá Ólöfu en hún sagði það virka vel að sleppa lokaprófum og auka 

verkefnavinnu en gefa nemendum örlítið svigrúm í námsmatinu. Það að þurfa 

aðeins að skila ákveðið mörgum verkefnum af heildinni yfir önnina gæfi 

nemendum tækifæri til að sleppa einu og einu verkefni ef eitthvað kæmi upp á 

án þess að það hefði áhrif á lokaeinkunn úr áfanganum.  

 Eins og sést á mynd 7 og mynd 8 ákvað ég að breyta alveg um stefnu í 

námsmati hjá mér. Ég tók við mjög góðum ráðum frá Ólöfu og Ástu og nýtti 

mér einnig reynsluna og þau mistök sem ég hafði upplifað annirnar á undan. 

Ég spurði nemendur mína hvað þeim fyndist um muninn á námsmatinu milli 

anna 2018 og 2019, hvort námsmatið hentaði betur og af hverju. Svör 

nemendanna, sjá mynd 9, benda til þess að þeir hafi haft jákvæða upplifun af 

breytingunum. Hér má sjá fjöldann af þeim svörum sem ég fékk við 

spurningunni. 

Mynd 9 Fjöldi svara við spurningu um breytingu á námsmati 

 
Hér fyrir neðan, á mynd 10, má svo betur sjá nokkur svör nemenda þegar þeir 

voru beðnir um að bera saman og segja sína skoðun á námsmatinu. 

Mynd 10 Dæmi um svör nemenda við breytingu á námsmati 

 

Fram kom í svörum nemendanna að þeir voru allir jákvæðir í garð þess 

námsmats sem þeir unnu eftir á þessari önn. Ég tók saman mikilvægustu 

ábendingarnar í svörum þeirra og þær voru eftirfarandi: 

• Þetta námsmat heldur manni meira við efnið. 

• Dreifð verkefnavinna virkar betur. 

• Þó svo að efnið sé mikið þá læri ég betur ef verkefnaskil eru regluleg. 

• Ég er meira með „puttann á púlsinum“ þegar ég fylgi þessu námsmati. 

• Ábyrgðin er sett meira á okkur sem er gott. Það eflir okkur. 

• Mér fannst umræður aldrei vera „alvöru verkefni“. 

• Ég lærði lítið yfir önnina alveg fram að lokaprófi og komst upp með það, þetta 

nýja námsmat gefur ekki kost á því. 

• Lokapróf eykur kvíða og stress svo það er mjög gott að sleppa því. 

 

Svör nemendanna komu mér á óvart. Ég var hissa að þeim hefði fundist síðara 

námsmatið, á vorönn 2019, henta mikið betur og hvað allir voru viljugir til að 

læra meira og auka vinnuálagið heilt yfir önnina. Ég bjóst alveg eins við 

gagnrýni því álagið væri of mikið en eina gagnrýnin sem ég fékk var að þeim 

fannst vettvangurinn erfiður fyrir hópverkefni, nemendurnir réðu minna sínum 

tíma þegar hópverkefni væru annars vegar og það væri erfitt að venjast því að 

þurfa allt í einu að taka tillit til annarra.  

 Frá vorönn 2018 til vorannar 2019 þróaðist margt í mínum 

kennsluháttum. Í fyrstu fannst mér internetið setja ákveðin takmörk á 

möguleika til að útbúa námsefni og fjarnám setja hömlur á þær kennsluaðferðir 

sem hægt væri að beita. Hins vegar þróast fjarnámsumhverfið hratt og 

möguleikar í fjölbreyttum kennsluaðferðum eru sífellt að aukast. Í upphafi 

kennslu beitti ég öruggum, auðveldum og tilbreytingarsnauðum aðferðum. 

Önnina sem rannsóknin fór fram var ég búin að lesa mér töluvert til, breytti 

áherslum og lagði fyrir nemendur fjölbreytt umræðuverkefni, hópverkefni, 

einstaklingsverkefni og heimapróf. Aukin fjölbreytni í námsmatsaðferðum 

gerði mikið fyrir kennsluna, fannst mér ég geta miðlað upplýsingum á 

fjölbreyttari og skemmtilegri máta og gera kennsluna áhugaverðari.  

Ég ákvað að fjölga verkefnum töluvert en jafnframt bjóða upp á 

sveigjanleika í verkefnaskilum og kom það mjög vel út. Ég hafði einstaklings- 

og umræðuverkefni opin í eina viku, frá sunnudegi til sunnudags, og eftir það 

var lokað fyrir verkefnið á kennsluvefnum. Með sveigjanleika í 

verkefnaskilum bauð ég til dæmis upp á átta umræðuverkefni en nemendur 

þurftu aðeins að skila sjö þeirra og sama fyrirkomulag var á einstaklings- og 

heimaprófum.  

Þetta var fyrsta skiptið sem ég lagði ekki fyrir lokapróf í áfanga og var 

ég pínu óörugg með það í byrjun. Eftir viðtalið við Ástu gerði ég mér grein 

fyrir því að þessi breyting gæti verið góð og þess virði að prófa. Þegar ég spurði 

Ástu af hverju hún lagði meira upp úr verkefnavinnu en lokaprófi svaraði hún: 

 
Mér finnst … sko … það eru nokkrar ástæður fyrir því. Mér finnst ekkert 

endilega lokapróf vera besti mæliárangurinn á þessum týpísku áföngum 

sem ég er að kenna í fjarnámi … og mér finnst það bara almennt ekki 

með eins og sálfræði og þessa áfanga vegna þess að í rauninni er ég líka 

bara alltaf að minnka þekkingarmarkmiðin og auka færnimarkmiðin. Að 

vera að leggja rosa mikla orku … í undanbókarlærdóm held ég að skili 

sér ekki nægilega vel til nemenda. Fókusinn á önninni verður þá svo 

mikil þekkingaruppbygging. Stór ástæða er líka að lokaprófin stressa 

hópinn mjög mikið og þetta eru mikið nemendur sem hafa flosnað upp 

úr námi ungar, langt síðan þær voru í skóla og eru óöruggar og 

stressaðar. Ég held að það væri að gera námsferlið erfiðara án þess að 

við værum að græða á því. 

 
Ég er sammála Ástu að öllu leyti. Ég skrifaði dagbókarfærslu fyrir 

námsmatsdaga, 3. desember 2018:  

 
Ég var að semja lokaprófið og varð hugsi hvaða þekkingu nemendur taka 

með sér úr þessum áfanga eins og hann er uppsettur? Að taka lokapróf 

heima með bókina fyrir framan sig, getur nemandi fallið í svoleiðis 

áfanga? Jafnvel þó ég reyni að hafa spurningarnar erfiðar. Ég verð mjög 

hugsi yfir því hvaða þekkingu þau raun og veru græða eða hvort þetta 

verði ekki bara stundarþekking rétt á meðan þau svara lokaprófinu sem 

er stærsti námsmatsþáttur áfangans. Ætli það sé ekki betri leið til að 

kenna þeim svo þekkingin nýtist þeim betur?  

 
Fljótlega eftir þessa dagbókarfærslu varð ég staðráðin í að breyta 

kennsluháttum og námsmatsaðferðum önnina á eftir og athuga hvort slíkt 

nýttist nemendum betur. Ásta kom einnig inn á það í viðtalinu að hún hlífði 

nemendum ekkert í því að læra nýja hluti, hún styddist oft við upplýsingatækni 

sem nemendur hefðu oft lítinn skilning á í upphafi og það væri stundum alveg 

að fara með nemendur hennar. Ásta taldi ávinninginn jafnframt nýtast þeim í 

starfi og framhaldsnámi. Ég tók mér Ástu til fyrirmyndar og kynnti fyrir 

nemendum mínum þó nokkur forrit sem þeir höfðu aldrei unnið með áður og 

það með góðum árangri.  

Ástæðan fyrir jákvæðni nemenda með námsmatið var ekki einungis það 

að vera laus við lokapróf heldur töldu nemendur sig læra mun meira með 



45 

fyrirkomulaginu eftir breytingar. Eins og einn nemandinn sagði; „ég er í þessu 

námi til að læra“ og lærdómurinn varð mun meiri þegar viðkomandi fylgdi 

seinna námsmatinu. Það kom mér á óvart hvað nemendur tóku vel í nýjar 

tilraunir mínar með breytingu á námsmati og ég tel að breytingin sem ég gerði 

á kennsluháttum og námsmati milli anna hafi haft góð áhrif á nemendur mína. 

Ég fjölgaði námsþáttum og breytti prósentuhlutfalli þeirra. Frá því að vera 

með umræður, einstaklingsverkefni og lokapróf, fór ég yfir í umræður, 

einstaklingsverkefni, hópverkefni og heimapróf. Ég vandaði mig sérstaklega 

við gerð og lýsingu námsþátta í kennsluáætlun því ég vildi hafa allt í eins 

föstum skorðum og hægt var. Ég fann það fljótt að fjarnámsnemendur þurfa 

ákveðinn ramma sem heldur utan um þá, þeir þurfa að vita hvar þeir standa 

gagnvart kennara sínum og námsefninu og að lítið komi þeim á óvart sem 

stuðlar að óöryggi þeirra í námi. Ég hafði útskýringar á verkefnum mjög 

skýrar. Ég hafði skýrar leiðbeiningar með opnun á verkefnum, þá sérstaklega 

umræðuverkefnum, svo nemendur gætu ekki dregið það langt inn á önnina að 

koma með innlegg og sýna virkni. Einnig tókst það vel að bjóða upp á smá 

svigrúm í verkefnaskilum og hafði það góð áhrif á nemendur mína. Að þurfa 

einungis að skila sjö af átta umræðuverkefnum eða taka fimm af sex 

heimaprófum gaf þeim tækifæri til að vera aðeins afslappaðri þó svo að 

pressan væri alltaf til staðar. Flest allir þessir nemendur eru með heimili, börn 

og í fullri vinnu svo það þarf lítið að koma upp á til að heltast úr lestinni 

námslega séð. Ég gerði þeim þó ljóst að best væri að vinna öll verkefnin ef 

möguleiki væri því þá myndi lakasta einkunnin reiknast frá í lokin.  

Þegar vorönn 2019 lauk leit ég yfir önnina, ég var ánægð með hvernig 

til tókst með nýja námsmatið og mun ég halda mig við sama fyrirkomulag á 

komandi önnum. Virknin í áfanganum gekk vonum framar og einungis þrír af 

25 nemendum féllu í áfanganum miðað við níu af 33 nemendum önnina á 

undan. Hins vegar var eitt sem plagaði mig. Allir þeir nemendur sem stóðust 

áfangann fengu mjög háar lokaeinkunnir og var meðaleinkunn úr áfanganum 

9,1. Hvað veldur er ég ekki alveg viss um, en líklega er það svo að námsmatið 

sem ég lagði upp með pressar þau upp í þessar háu einkunnir eða kannski eru 

þau að ná markmiðum sínum. Í viðtali við Ástu kom fram að það væri mikill 

munur á áföngum sem væru með símat eða lokapróf. Í lokaprófsáföngum væru 

einkunnir miklu dreifðari en í símatsáföngum gætu nemendur náð mjög góðri 

einkunn með því að skila öllu, taka þátt í öllu og ganga ágætlega í öllum 

kaflaprófum. Þá yrði meðaleinkunnin hærri og þar af leiðandi yrði 

lokaeinkunnin mjög há. Ásta tók það jafnframt fram að það væri allt í lagi að 

nemendur fengju mjög háa einkunn og ef nemendur stæðust allar væntingar 

hjá kennaranum og nemendur næðu markmiðum sínum þá væri allt í lagi að 

gefa tíu og þessu er ég fullkomlega sammála. Vel virkur og áhugasamur 

nemandi má uppskera eins og hann sáir. Hér á eftir er farið betur í þær 

námsmatsaðferðir sem ég lagði upp með á önninni. 

4.2.1 Umræðuverkefni  

Þau átta umræðuverkefni sem ég var með á önninni voru flest sett upp á 

svipaðan hátt. Nemendur áttu að svara hverri umræðu að minnsta kosti tvisvar 

sinnum og var tekið skýrt fram að svör þyrftu að vera málefnaleg. Ég reyndi 

að hafa flest umræðuverkefnin þannig að spurningarnar væru opnar, nemendur 

þyrftu að ígrunda, koma með sína skoðun á efninu og úr yrði málefnaleg 

umræða. Sýnishorn af umræðuverkefnum má sjá á mynd 11.  

 

 

 

Mynd 11 Sýnishorn af umræðuverkefnum 

 

Ég skrifaði í rannsóknardagbók í febrúar eftir að ég hafði rýnt í 

umræðuverkefni 1 og hvernig tókst til. 

 
Síðasta umræðuverkefni gekk vel. Ég þarf að fá aðeins meira flæði í 

umræðurnar og er að velta því fyrir mér hvernig ég geti gert það. Í næsta 

umræðuverkefni langar mig að reyna að fá nemendur til að setja sig í 

spor hins aldraða og finna lausnir út frá þeim sjálfum eða þeirra 

hugmyndum, er aðeins að veltast með það hvaða aðferð hentar. Ég er 

hins vegar ánægð með virkni í umræðunum og hvað nemendur eru fljótir 

að taka við sér. Það er líklega stuttum tímaramma að þakka 

(Rannsóknardagbók, 1. febrúar 2019). 

 

Þegar ég lagði spurningar fyrir nemendur mína, meðal annars hvað einkenndi 

góð umræðuverkefni, hvort þeim fyndist nægt flæði í umræðunum og hvort 

þeim fyndist kennarinn þurfa að vera meiri þátttakandi í umræðunum fékk ég 

meðal annars þau svör sem sjást á mynd 12 hér fyrir neðan:  

Mynd 12 Skoðun nemenda á umræðuverkefnum 

 

Nemendur voru sammála því að góðar umræður sem læra mætti af byggðu á 

rökum, upplifun, reynslusögum, skoðunum og hugmyndum, í samhengi við 

námsefnið hverju sinni. Nemendum fannst ekki þörf á því að kennarinn væri 

mikið inn í umræðunum heldur fannst þeim betra að flæði kæmi í umræðurnar 

frá samnemendum svo þeir gætu lært eitthvað hver af öðrum. Þeim fannst 

mikilvægt að verkefnalýsing um umræðuna væri skýr og að allir nemendur 

væru með það á hreinu að þeir ættu að vera málefnalegir og rökstyðja mál sitt. 

Þegar nemendur voru spurðir um kosti og galla kom ábending um að það væri 

gaman að sjá í umræðuverkefnunum muninn á aðbúnaði á vinnustöðum í 

Reykjavík og á landsbyggðinni og hvað áherslur fólks í vinnunni væru ólíkar. 

Jafnframt kom fram að nemendurnir voru greinilega allir með sitt sérkenni 

sem sjúkraliðar. Ókostir umræðuverkefnanna fólust aðallega í 

endurtekningum, en það stjórnaðist af því að nemendur svöruðu kennaranum 

hverju sinni með svipað uppsettu svari og lítið hægt að bregðast við því. 

4.2.2 Samvinna nemenda 

Eftir tvær annir í kennslu þar sem ég gerði ekki ráð fyrir neinni samvinnu 

nemenda ákvað ég að breyta námsmatinu og auka samvinnuna. Lagt var upp 

með eitt stórt hópverkefni í byrjun annar og fylgdu önnur eftir í kjölfarið. Þegar 

ég spurði Ólöfu og Ástu hvort þær gerðu ráð fyrir samvinnu nemenda voru þær 

samsinna í svörum og töldu báðar sig gera of lítið af því. Þegar ég spurði Ástu 

hvort hún gerði ráð fyrir samvinnuverkefnum sagði hún meðal annars:  

 
Ég er ekki eins mikið með það í fjarnámi … ég er meira með það sem 

val. Það er kannski af því á einhverjum tímapunkti var þetta of flókið og 

of mikið vesen … ég mætti svo mikilli mótstöðu. Svo finnst mér það 

samt svo mikil synd því þú græðir svo mikið á því að vera í samvinnu. 

Þannig að ég hef prófað mig áfram með svona … aðeins öðruvísi 

fyrirkomulag og það hefur gengið betur. 

 

Fyrirkomulagið sem Ásta talaði um er að hún gerði námið gegnsærra, sem sagt 

vann þannig að allir nemendur væru að vinna að því sama og þau sæju hjá 

öllum hvað hinir væru að gera en samt ekki saman í hóp. 

 
…stundum hef ég gert þetta þannig að ég er til dæmis að fjalla um 

geðraskanir barna og unglinga þá bý ég til Google Sites heimasíðu. 

Nemendur fá verkefni og þeir setja inn efni og það er sýnilegt öllum … 

það er í raun samvinnuverkefni en samt vinna þau ekki verkefnið saman 

… maður er búinn að taka út pirring á milli nemenda því allir setja inn 

efni á sínum forsendum. 

 

Ásta var með mjög lítið af verkefnum sem stuðlaði að bættri samvinnu milli 

nemenda en það var eitthvað sem hún sannarlega vildi gera meira af. Þegar ég 

spurði Ólöfu úr í samvinnu sagðist hún einnig gera alltof lítið af því, aðallega 

út af því að nemendur væru ekkert sérstaklega ánægðir með það og taldi hún 

slíkt auka á vinnu kennarans. Ólöf sagði: 

 
Maður getur látið þau vinna verkefni saman en sumum finnst það gott 

en aðrir vilja það bara ekki … og vilja bara læra á sínum forsendum … 

hins vegar gæti maður kannski gert eitthvað með öðrum og sniðugum 

hætti en það bætir þá bara á vinnuna hjá okkur. 

 

Ólöf taldi hins vegar að nemendur hefðu gagn af því að vinna í samvinnu í 

fjarnámi en tími kennarans væri takmarkaður og slíkt væri mikil vinna. Með 

þessi orð til hliðsjónar fann ég fyrir smá óöryggi hvernig nemendur tækju í 

samvinnu með öðrum nemendum. Það varð strax mikið áhyggjuefni hjá 

nemendum hvernig hún ætti að fara fram. Á mynd 13 má sjá nemendur koma 

með innlegg á kennsluvef þar sem þeir komu með fyrirspurn hvernig þeir ættu 

að fara að því að vinna saman verkefni í hóp búandi á víð og dreif um landið.  

Mynd 13 Áhyggjur nemenda af hópverkefni 

 

Ég reyndi að hafa verkefnið þannig uppbyggt að nemendur fengju lágmarks 

verklýsingu frá kennara og þeir þyrftu að vinna að sameiginlegri niðurstöðu. 

Ég tók inn nýja bók, Heilabilun á mannamáli, í áfangann sem nemendur unnu 

verkefnið úr ásamt því að verklýsing gerði ráð fyrir því að þeir fyndu eina 

áhugaverða grein á internetinu um svipað málefni. Verkefnið fólst í því að 

nemendur völdu sig sjálfir í hóp (mynd 14), skiptu niður með sér verkum og 

gerðu glærukynningu. Það var alveg í höndum nemenda að ákveða 

verkaskiptingu, útlit og uppsetningu. Ég studdist við forrit á kennsluvef sem 

ég hafði aldrei notað áður og auðveldar nemendum að velja sig í hóp og hentaði 

slíkt vel, skipulagið var gott og snyrtilegt og það var auðsýnilegt með hverjum 

nemendur voru í hópi. 

 

 

Mynd 14 Forrit sem aðstoðar nemendur að velja sér hóp 

 

Ég vandaði vel uppsetningu verkefnalýsingar á kennsluvefnum og tók 

verkefnið fyrir í myndbandi þeirrar viku. Gafst þá gott tækifæri til að fara vel 

í verkefnalýsingu og hvað ég vildi að nemendur legðu áherslu á í verkefninu. 

Á mynd 15 hér fyrir neðan má sjá skjáskot af kennsluvef þeirrar viku sem 

hópverkefnið fór fram. Eins og sjá má á skjáskotinu þessa viku var ýmislegt í 

gangi; lesefni vikunnar, myndband, hópskráning, kennslumyndband um 

Google docs, skjal með jafningjamati og verkefnalýsing ásamt matsþáttum 

hópverkefnisins. Eins var ég með opinn umræðuþráð um hópverkefnið (sjá 

mynd 16) þar sem nemendur gátu komið með spurningar um verkefnið. Mín 

hugmynd með umræðuþráð um hópverkefnið var ekki einungis til að auðvelda 

aðgang nemenda og hafa möguleika á skjótum svörum til baka frá kennara eða 

samnemendum heldur einnig taldi ég slíkan umræðuvettvang auðvelda mér 

vinnuna. Oft fæ ég fyrirspurnir frá nemendum um sama viðfangsefnið og með 

því að opinbera spurningar og svör þá taldi ég tölvupóstum fækka. Raunin varð 

sú, á síðustu önn fékk ég fjöldann allan af tölvupóstum með spurningum 

nemenda um sama málefnið eða sömu spurninguna um verkefni en með því að 

stofna þennan umræðuþráð fækkaði tölvupóstum og spurningum svo um 

munaði. Spurningar nemenda og svör mín voru opin öllum og þegar nemendur 

voru óvissir með eitthvað þá leituðu þeir í umræðuþráðinn og fengu oftar en 

ekki svar við vangaveltum eða vandamálum sínum. Ef þeir fundu ekki svar við 

því sem þeir voru að leita eftir þá sendu þér mér póst. 

 

 

Mynd 15 Skjáskot af kennsluvef þá vikuna sem hópverkefni fór fram 

 

 

Mynd 16 Skjáskot af umræðuþræði um hópverkefni 

Eins og sjá má á mynd 16 hér fyrir ofan var umræðuþráður um hópverkefnið 

vel nýttur sem var viss sigur fyrir mig. Ég bjó einnig til möppu og setti 

hópverkefnin þar inn eftir skiladag. Þannig gátu nemendur séð verkefnin frá 

samnemendum og lært af þeim.  

 Ásamt því að vera með eitt stórt hópverkefni breytti ég einnig einu 

umræðuverkefninu í hópverkefni. Þar fengu nemendur ekki að velja sér sjálfir 

hóp heldur setti ég nemendur saman í von um að auka samskipti og samvinnu 

milli nemenda. Hér fyrir neðan, á mynd 17, má sjá útskýringu á verkefninu 

sem fjallar um næringu aldraðra. 

 

 

Mynd 17 Umræðuverkefni 6 sem hópverkefni 

 

 

Ég skipti nemendum sjálf í hóp í hóp-umræðuverkefnunum og réði því sem 

þeir áttu að fjalla um í sameiningu. Sem dæmi átti hópur A að fjalla um hver 

einkenni vannæringar hjá eldra fólki væru og hverju væri mikilvægt að fylgjast 

með þegar aldraður skjólstæðingur glímir við vannæringu. Nemendur settu sig 

í kjölfarið í samband við þá nemendur sem þér lentu í hóp með, unnu verkefnið 

í sameiningu og skiluðu inn. Nemendur voru heilt yfir mjög ánægðir með 

verkefnið og að vera settir í þá stöðu að þurfa að hafa samband við 

samnemendur á meðan öðrum fannst það mjög erfitt að vinna með nemanda á 

internetinu sem viðkomandi hafði aldrei séð. Hins vegar skildu allir nemendur 

tilganginn og mikilvægi samvinnuverkefnanna og þeim fannst tengsl sín við 

samnemendur mun betri á þessari önn en áður. Eftir að ég lagði fyrir þetta 

verkefni skrifaði ég í rannsóknardagbókina mína: 

 
Ég er mjög ánægð hvað nemendur mínir eru óhræddir við að prófa nýja 

kennsluaðferð. Það er alveg sama hvað ég legg fyrir þau, þau redda 

þessu alltaf. Ég held að ég sé stressaðri en þau. Ég var búin að ákveða 

að þetta verkefni myndi mæta mótstöðu og vera vesen fyrir þau. Ég var 

viss um að þátttakan yrði lítil en nei, ég fékk 43 svör og vel lagt í hvert 

einasta svar. Húrra nemendur! (Rannsóknardagbók, 1. apríl 2019) 

 

Þegar ég spurði nemendur mína hvernig þeim fyndist að vinna saman 

hópverkefni í fjarnámi, hvort þeir myndu kjósa fleiri hópverkefni og kosti og 

galla hópverkefna í fjarnámi voru flest svörin eins, sjá mynd 18 hér fyrir 

neðan. 

 

 

 

Mynd 18 Skoðun nemenda á hópverkefnum 

 

Nemendum fannst krefjandi að vinna hópverkefnin í fjarnámi, setja sig í 

samband við nemendur í öðrum landshlutum og finna tíma fyrir slíka 

samvinnu. Nemendur voru þó sammála um mikilvægi samvinnunnar og voru 

mjög ánægðir að lagt væri upp með slíkt í áfanganum. Sumum nemendum 

fannst nóg að hafa tvö hópverkefni á önninni á meðan öðrum fannst allt í lagi 

að hafa þau fleiri. Um ókosti hópverkefnanna í fjarnáminu nefndu nemendur 

fjarlægðina og samskiptaleysi.  

4.2.3 Einstaklingsverkefni 

Einstaklingsverkefnin voru sex talsins á önninni og setti ég mér það markmið 

að hafa þau fjölbreytt og lærdómsrík. Þau voru allt frá því að vera einfaldar 

spurningar yfir í verkefni unnin í nýjum forritum á netinu. Það fór svolítið eftir 

vinnuálagi hverju sinni hversu erfið verkefnin voru. Ég hafði tilkynningu um 

hvert og eitt verkefni feitletrað með lit í bakgrunni til að ná fram aðalatriði 

vikunnar svo verkefnið færi ekki framhjá nemendum. Þar af leiðandi varð 

verkefnið sýnilegt. Við hvert og eitt verkefni hafði ég stutta útskýringu og þó 

svo að ég upplifði að ég væri eins og biluð plata í hvert skipti þá voru 

leiðbeiningar skýrar. Ég hafði þann háttinn á að ég birti svör við verkefnunum 

daginn eftir að skilahólf lokaði og fékk leyfi frá nemendum til að birta þeirra 

verkefni ef um framúrskarandi vinnu væri að ræða. Ég taldi nemendur hafa 

mjög gott af því að sjá hvernig samnemendur þeirra unnu verkefnin, en ég fékk 

mjög mismunandi verkefni, allt frá fjögurra lína svari upp í tvær blaðsíður við 

sömu spurningu. Eins fannst mér aðferðin gott hól fyrir þá nemendur sem 

lögðu mikla vinnu og metnað í svar sitt að fá viðurkenningu fyrir vinnu sína. 

Hér fyrir neðan, á mynd 19, má sjá sýnishorn af því hvernig 

einstaklingsverkefni voru sett fram á kennsluvef, mynd 20 hvernig dæmigert 

einstaklingsverkefni leit út á kennsluvefnum og svo sýnir mynd 21 hvernig 

svar við einstaklingsverkefni birtist á kennsluvefnum. 

 

 

Mynd 19 Sýnishorn af uppsetningu einstaklingsverkefnis á kennsluvef 

 

 

Mynd 20 Sýnishorn af einstaklingsverkefni á kennsluvef 

 

 

Mynd 21 Sýnishorn hvernig verkefni nemenda eru gerð sýnileg á kennsluvef 

 

Ég skrifa í rannsóknardagbókina mína: 

 
Ég hef fengið fáa tölvupósta um hvernig verkefnin eiga að vera. Ég held 

að það sé mjög jákvætt og það þýði að allt sé frekar skýrt hjá mér. Það 

virðist virka vel að setja lýsinguna beint fremst á kennsluvefinn, ekki í 

möppu eða sér skjal og líma þar inn. Þó það virki frekar mikið stundum 

inn á vefnum þar sem að leiðbeiningar eru misjafnlega langar og flóknar 

þá virðist þessi sýnileiki vera að skila sér til nemenda 

(Rannsóknardagbók, 13. mars 2019). 

Ég var mjög ánægð hvað nemendur voru lítið að kvarta yfir því að ég lét þau 

prófa ný forrit og nýjar útfærslur á einstaklingsverkefnum. Í einu 

einstaklingsverkefninu lét ég þau vinna hugtakakort (sjá fylgiskjal 3) og unnu 

nemendur það verkefni í forriti inn á snjallvefjan.is. Hér fyrir neðan, á mynd 

22, má sjá sýnishorn af slíku hugtakakorti nemenda en fleiri sýnishorn er að 

finna í fylgiskjali. 

 

 

Mynd 22 Sýnishorn af hugtakakorti nemenda 

 

Í verkefnalýsingu til nemenda kom fram að þeir ættu að taka fyrir hreyfingu 

aldraðra sem var aðalþemað. Nemendur áttu síðan að koma með minnst þrjú 

undirþemu og þrjú undir-undirþemu. Ég passaði mig strax að vera mjög 

skipulögð í framsetningu verkefnalýsingar. Ég lét kennslumyndband fylgja 

hvernig forritið virkaði og var ég með sýnishorn af öðrum hugtakakortum. Ég 

gaf nemendum lausan tauminn hvað varðaði lit, útlínur og útfærslu enda var 

mjög misjafnt hvernig nemendur skiluðu af sér verkefninu og var það mjög 

skemmtilegt að sjá. 

 Einnig lagði ég fyrir nemendur mína einstaklingsverkefni í formi 

„korktöflu“ eða Padlet-verkefni. Skjáskot af verkefninu má sjá hér fyrir neðan, 

á mynd 23, en á slóðinni https://padlet.com/ospjonasar/nab637ihuslr má sjá 

verkefnið í heild sinni en ég tók út nöfn nemenda svo þau eru með öllu 

nafnlaus.  

 

https://padlet.com/ospjonasar/nab637ihuslr

Mynd 23 Skjáskot af Padlet-verkefni nemenda 

 

Nemendur unnu verkefnið einir en með það sameiginlega markmið að búa til 

korktöflu sem myndi nýtast þeim í yfirlestur fyrir næsta heimapróf. 

Spurningarnar voru úr tveimur köflum í námsbókinni og var verkefnið hluti 

af markmiði mínu í að gera námsefnið gegnsærra, auka samvinnu, sýna þeim 

afrakstur hver annars og hvað sameiginleg útkoma þeirra gæti haft góð áhrif, 

jafnvel þó þeir ynnu aðalhluta verkefnisins í einrúmi. Það kom mér á óvart 

hve góð þátttakan var þó svo að nemendur þyrftu, samkvæmt námsmati 

áfangans, einungis að skila inn fimm af sex einstaklingsverkefnum á önninni. 

Padlet-verkefnið var síðasta einstaklingsverkefnið og þó svo að allflestir 

nemendur hefðu lokið öllum fimm verkefnunum á undan þá tóku þeir samt 

þátt í síðasta verkefninu. Nemendur voru mjög ánægðir með fjölbreytileika í 

einstaklingsverkefnum og þótti verkefnin skemmtileg eins og einn nemandi 

tjáir sig um á mynd 24. 

 

 

Mynd 24 Upplifun nemenda af einstaklingsverkefnum 

 

Flest svör voru á þessa leið en nemendum fannst dreifð verkefnavinna halda 

þeim við efnið og fjölbreytileiki í verkefnavinnu gera áfangann skemmtilegri 

og líflegri. 

4.2.4 Heimapróf 

Á önninni sem rannsóknin stóð yfir fjölgaði ég heimaprófum og voru þau sex 

talsins en áður voru þau einungis tvö. Í staðinn ákvað ég í fyrsta skipti að 

styðjast ekki við lokapróf sem hluta af námsmati og lagði ekki slíkt próf fyrir 

í lok annar. Heimaprófin voru fjölbreytt með misjöfnu hlutfalli ritgerðar-, 

krossa-, tengi- og rétt/rangt spurninga. Áður var ég einungis með 

krossaspurningar í heimaprófunum en með því að bæta við fjölbreyttari 

verkefnum í prófunum taldi ég mig ná fram víðtækara og betra mati á þekkingu 

nemenda á námsefninu. Það fólst töluvert meiri vinna í gerð og yfirferð 

heimaprófanna en sú vinna var skemmtileg.  

 Ég hafði sama vinnufyrirkomulag á heimaprófum og öðrum verkefnum 

sem ég lagði fyrir nemendur á kennsluvef og gætti þess að hafa útskýringar 

auðsýnilegar og skipulag prófanna alltaf eins. Þau voru alltaf lögð fyrir á 

fimmtudögum í viðkomandi viku og alltaf opin á sama tíma, frá klukkan 

08:00–23:59, og opin í 90 mínútur. Ástæðan fyrir löngum tíma á opnun 

prófsins (frá morgni fram til miðnættis) var að gefa þeim sem unnu 

morgunvakt eða kvöldvakt færi á að taka prófið fyrir eða eftir vakt. Slíkt hefur 

reynst vel hjá mínum nemendum.  

Hér fyrir neðan, á mynd 25, má sjá sýnishorn af spurningum á 

heimaprófi. 

Mynd 25 Sýnishorn af spurningum í heimaprófi 

 

Þegar ég spurði nemendur hvernig prófin reyndust þeim, hvort þau væru of 

löng eða hvort kröfurnar væru of miklar, voru þeir allir á því að prófið væri 

sanngjarnt en svolítið langt sem stressaði nemendur á köflum, sjá mynd 26.  

 

 

 

Mynd 26 Skoðanir nemenda á heimaprófi 1 

Til að geta betur metið breytingar á fyrirkomulagi heimaprófa lagði ég einnig 

nafnlausa könnun fyrir nemendur mína. Til þess notaði ég forritið 

surveymonkey.com. Ég vildi athuga hvort ég fengi fleiri nemendur til að segja 

sína skoðun á prófunum þar sem að könnunin var nafnlaus en jafnframt til að 

athuga hvort ég fengi aðrar upplýsingar um gengi þeirra á prófunum því ég 

vildi hafa þau eins vel gerð og ég gæti þar sem um var að ræða stærsta 

námsmatsþáttinn í áfanganum. Á mynd 27 má sjá dæmi um spurningar í 

könnuninni. 

Mynd 27 Niðurstöður spurninga varðandi skoðun nemenda á heimaprófi 

 
Nemendur voru einnig spurðir hvort þeir væru sáttir við þá einkunn sem þeir 

fengu miðað við þann tíma sem þeir vörðu í undirbúning/lærdóm fyrir prófið 

og sögðust allir vera það. Níu nemendur (69%) af 13 nemendum sögðu 

heimaprófið sanngjarnt á móti fjórum (31%) sem fannst það frekar erfitt eða 

erfitt. Sjö nemendum (54%) fannst það hæfilega langt á móti 5 nemendum 

(38%) sem fannst það of langt og einum nemanda (8%) sem fannst það of stutt. 

Níu nemendur (69%) af 13 höfðu undirbúið sig fyrir prófið áður en þeir tóku 

það og fjórir (31%) merktu við að hafa undirbúið sig aðeins. Þegar nemendur 

voru spurðir hvort þeir hefðu notað allar 90 mínúturnar sögðu sjö (54%) já, 

fimm (39%) sögðu að tíminn hefði mátt vera lengri og einn (8%) sagði 

tímalengdin væri alltof stutt.  

 Með því að leggja könnun fyrir nemendur og vera með umræður á 

kennsluvef um heimaprófin þá náði ég að stilla prófin af, meðal annars 

varðandi tímalengd og erfiðleika. Mér fannst mjög gott að fá skoðun nemenda 

og vita að ég væri á réttum stað með prófin. Nemendur voru allflestir mjög 

ánægðir og miðað við einkunnadreifingu sá ég að það væri lítið sem ég þyrfti 

að breyta milli prófa. 

4.3 Virkni nemenda 

Í upphafi kennslu kom það mér á óvart hversu óvirkir nemendur í 

fjarnámskennslu voru. Mér fannst dýrmætur tími fara í endalausa tölvupósta 

og ítrekanir um verkefni og skiladaga verkefna sem samt sem áður skilaði sér 

ekki í aukinni virkni. Ég hef lent í ýmsu á mínum stutta kennaraferli varðandi 

virkni og óvirkni nemenda.  

Á haustönn 2018 sýndu nemendur nánast enga virkni alla önnina og 

komust upp með það. Aðalnámsmatið á þeirri önn var lokapróf og ég einblíndi 

of mikið á það. Reynsluleysið gerði það að verkum að mér fannst það vera það 

eina sem skipti máli. Í lok annar skrifaði ég í rannsóknardagbókina mína: 

 



60 

Ég er í tómu basli. Ég missti yfirsýn. Gerði mér ekki grein fyrir því að 

það er best að skrá vikulega virkni nemenda í Excel eða álíka form svo 

ég geti fylgt þeim eftir og sent þeim ítrekun. Nú eða finna upp aðra 

aðferð. Nú er önnin að klárast. Nemandi tók bara tvisvar þátt í umræðum 

sem gilda 40% af námsmati. Ég veit ekkert hvað ég get gert, er búin að 

átta mig á því núna að ég tók það ekki nógu skýrt fram í kennsluáætlun 

að þeir yrðu að ljúka umræðunum til að ljúka áfanganum. Mér finnst 

þessi nemandi sleppa auðveldlega frá áfanganum og það er í raun mér 

að kenna að hluta til (Rannsóknardagbók, 22. nóvember 2018. 

 
Eftir að ég áttaði mig á þessu hringdi ég í Ólöfu sem gaf mér góð ráð og 

hughreysti mig. Hún sagðist oft hafa lent á vegg á hennar fyrstu 

fjarnámskennsluárum, þetta væri eitthvað til að læra af og mætti ekki koma 

upp aftur. Þá væri best að einblína á aðferðirnar og hvað ég gæti gert til að slíkt 

myndi ekki endurtaka sig. Eftir þetta fór ég að velta fyrir mér hvernig ég gæti 

stuðlað að aukinni virkni og áhuga nemenda til að taka þátt í þeim verkefnum 

sem ég setti fyrir þá. Í viðtali við Ólöfu talaði hún um að það væri ekki 

kennarans að ýta endalaust undir áhuga nemendanna. 

 
Sumir nemendur eru mjög virkir og sumir eru virkari en 

dagskólanemendur og eru mjög samviskusamir, spyrja mikið, senda 

pósta og skila alltaf á réttum tíma og allt eftir því. En svo eru hinir … 

Ég geng ekki á eftir mínum nemendum. Þau eru í þessu námi á eigin 

forsendum og ég er tilbúin allan sólarhringinn ef þau senda pósta og 

útskýra og leiðbeina þeim en ég er ekki að passa að fullorðin manneskja, 

sem er 30 til 40 ára, hvort hún skili inn verkefni og hver ástæðan sé fyrir 

því. Annars myndi ég ekki gera neitt annað. Ég set fram námsefnið og 

hef umgjörðina eins skýra og mögulegt er, þeir vita allt fyrir fram. Þeir 

vita hvers ég ætlast til af þeim og er svo til staðar fyrir þau en ef þau 

sýna ekki áhuga þá hef ég ekki tímann til að ganga á eftir þeim. 

 

Ásta var með aðeins aðra sýn og hún telur hvatningu gera mikið fyrir 

nemendur í fjarnámi: 

 
Ég er örugglega of góð …. ég gef þeim mikið af sénsum, sérstaklega í 

fjarnáminu. Það eru kostir og gallar við þetta. Í dagskólanum er ég búin 

að hitta nemendur og ítreka verkefnaskil eða hafa strax samband við 

umsjónarkennara. Í fjarnámi eiga þeir svolítið til að gleymast … en 

annars sendi ég þeim áminningarpóst … hvort þeir ætli ekki að vera 

með. Ég hringi nú ekki í alla en ég er mikið að senda þeim póst og set 

alltaf í póstinn að nemendur megi alltaf hafa samband við mig um námið 

og líka ef þá vantar pepp … mér finnst mikilvægt að hvetja þessa 

nemendur áfram. Þeir leita mikið til mín og fá pepp eða ráðgjöf. 

Ásta sagði einnig að ef nemendur hefðu verið búnir að vera óvirkir í langan 

tíma hefði hún átt það til að taka það inn á sig og ganga lengi á eftir þeim en 

hún sagðist vera búin að breyta viðhorfi sínu gagnvart þeim og það væri mjög 

mikilvægt skref: 

 
Ég er hætt að pirra mig við nemendur sem að eru óvirkir eða ekki 

fúnkerandi og ég meira svona hunsa þá … ýti því til hliðar í huganum 

og fókusera á þá sem að eru að gera vel og reyni að finna frekar hjá mér 

svona … samúð fyrir aðstæðum þeirra í staðinn fyrir pirring. 

 
Munurinn á svörum Ólafar og Ástu snýst sjálfsagt að einhverju leyti um það 

að Ólöf er með hreina fjarnámsáfanga og með um 90 nemendur á meðan Ásta 

er með fjarnáms- og staðnemendur þar sem fjarnámsnemendur eru í miklum 

minnihluta, kannski aðeins fimm í heildina. Ásta sinnir sínum nemendum 

mikið í gegnum tölvupóst á meðan Ólöf sagðist ekki komast yfir það. Ásta 

segir 

 
Oft þarf ég að benda þeim á hvað reynslan úr lífinu er að hjálpa þeim af 

því að minnimáttarkenndin og sjálfsmyndin sem námsmaður úr 

fortíðinni er oft svo slök. Svo eru sumir nemendur mjög frekir og maður 

þarf að setja mörk. Þetta eru eldri nemendur og það er alls konar í gangi 

í lífi þeirra. En ég tek hvatninguna mjög alvarlega og það er hluti af 

þessu … það er hluti af því að vera kennari, það eru þessi mannlegu 

samskipti og mér finnst maður ekkert mega gleyma því þó svo að maður 

sé með fjarnámsnemendur sem maður er ekki með fyrir framan sig. 

 
Utanumhald í hreinu fjarnámi tekur gríðarlegan tíma ef vel á að gera það. Líkt 

og hjá Ólöfu fór mikill tími hjá mér á fyrstu tveimur önnum í kennslu í að 

ítreka við nemendur upplýsingar um verkefni og skil og benda hverjum og 

einum nemanda á hverju þeir ættu eftir að skila. Ég sendi nemendum póst og 

ítrekaði þátttöku þeirra í umræðuverkefnum, síðan ef ég sá að virkni þeirra 

batnaði ekki sendi ég þeim einkapóst. Þar á eftir fylgdi ég því ekkert eftir, 

nemandinn hunsaði þessa ítrekun og komst upp með að skila því námsmatið 

var ekki nógu ítarlegt og kröfurnar ekki nógu skýrar.  

Í nýju námsmati vildi ég hafa það þannig uppbyggt að nemendurnir 

þyrftu að vera virkir en hafa ákveðið svigrúm ef eitthvað kæmi upp á, þannig 

að þeir gætu sleppt verkefni án þess að það kæmi mikið niður á lokaeinkunn 

áfangans. Ég fékk góð ráð hjá Ólöfu en hún lagði upp með að nemendur fengju 

lítinn glugga til að skila verkefnum, helst viku, og nemendur yrðu að skila 

ákveðið mörgum verkefnum af heildinni. Þetta hafði reynst henni mjög vel og 

fannst henni nemendur taka vel í slíkt. Einnig fannst henni virknin hafa aukist 

því hún gaf ekki undanþágur og þeir nemendur sem ekki fylgdu námsmati 

fengu falleinkunn. Ég leitaði einnig ráða hjá samkennurum en margir þeirra 

glímdu við sama vandamál og ég og var óvirkni nemenda hvimleið, þó svo að 

þeir kenndu í dagskóla. Ég fékk góða ábendingu frá einum samkennara að 

hafa fyrirkomulag vikulegra verkefnaskila sýnilegt nemendum alla önnina og 

enginn vettvangur væri betri til þess en efst og fremst á kennsluvefnum. 

Þannig væri þetta það fyrsta sem nemendur sæju þegar þeir opnuðu vefinn og 

gætu ekki falið sig á bak við afsakanir eins og að eitthvað í námsmatinu hefði 

farið fram hjá þeim eða væri óljóst. Ég ákvað að taka upp svipað fyrirkomulag 

og sést það á mynd 28. Upplýsingar um fyrirkomulag vikulegra verkefnaskila 

voru efst á kennsluvefnum, settar fram á skýran hátt í áberandi litum. 

 

 

 

Mynd 28 Fyrirkomulag verkefnavinnu sem ýtir undir virkni nemenda 

 

Ég gerði mér jafnframt fulla grein fyrir því að það væri margt annað sem hefði 

áhrif á virkni nemenda í fjarnámi og þar bæri að nefna viðmót kennarans, 

skipulag, upplýsingar og kennsluaðferðir.  

Í viðtölum við Ólöfu og Ástu spurði ég þær einnig um virkni 

fjarnámsnemenda og hvaða aðferðum þær beittu sem stuðlaði að virkni þeirra. 

Ólöf sagði: 

 
Mér finnst nemarnir mínir stundum vera þannig að þeir hafi engan tíma 

í þetta og vilji bara klára þetta af. Allir mínir nemendur eru í vinnu og 

með börn og halda heimili og mega í raun lítið vera að þessu. Þær 

aðferðir sem ég beiti til að stuðla að virkni þeirra er að gera þeim ljóst 

að þeir þurfi að skila innan ákveðins tímaramma og legg fyrir þau 

verkefni nógu oft og nógu stíft. Ég set þetta upp í vikum og þeir eru með 

nákvæmar lýsingar á því sem þeir eiga að gera … ef að þeir gera það 

ekki eru þeir dottnir úr frekar fljótt. 

 

Ásta var sammála Ólöfu og fannst mikilvægt að finna leiðir til að halda 

fjarnemum við efnið: 

 
Það er auðveldara að gleyma fjarnemendunum í þessu en þegar ég tek 

eftir einhverju þá sendi ég þeim áminningarpóst … hvort þeir ætli ekki 

að vera með. Til að halda við efnið er ég með mikið af litlum verkefnum, 



63 

þó ég gefi ekki endilega einkunn fyrir það, heldur bara staðið/óstaðið. 

Ég er yfirleitt með eitt til tvö verkefni í viku til að halda virkninni 

gangandi, mér finnst það ganga ágætlega. 

 

Ólöf og Ásta studdust báðar við svipað fyrirkomulag, voru með verkefni í 

hverri viku og sum stærri en önnur. Slíkt fyrirkomulag fannst þeim henta best 

til að halda nemendum við efnið og ýta undir virkni. Ólöf gaf nemendum ekki 

frest á verkefnaskilum og ég tel slíkt henta mínum fjarnámsnemendum til að 

halda þeim virkum. Þessi skýri rammi og ákveðnar reglur til að fara eftir tel 

ég vera gott fyrir nemandann, ætli hann að fá eitthvað út úr áfanganum og 

standast hann með einhverja þekkingu í farteskinu. Einnig tel ég að virkni 

einstakra nemenda skili sér í virkari nemendahópi. Þegar nemendur eru 

áhugasamir og vinna það sem fyrir þá er lagt smitar það út frá sér og 

nemendahópurinn í heild verður virkari fyrir vikið. 

4.4 Samskipti í fjarnámi 

Samskipti við nemendur er viðfangsefni sem er að mínu mati mjög mikilvægt 

í fjarnámskennslu. Nemendur verða að finna fyrir öryggiskennd, virðingu og 

trausti þegar þeir leita til kennara síns og þannig vil ég að nemendum mínum 

líði. Fyrstu annirnar voru samskiptin milli mín og nemenda einungis í gegnum 

tölvupóst og oft átti ég í erfiðleikum með fagleg samskipti. Þegar ég spurði 

Ástu og Ólöfu hvað þeim fyndist um samskipti og fjarnámsvettvanginn nefndi 

Ásta gallann hvað langt væri í nemendur og hvað vettvangurinn væri lítið 

persónulegur:  

 
Ég er … sko … nöfnin, ég tengi alveg og er alveg búin að kynnast þeim 

því að ég er í mjög persónulegum samskiptum við þau og svoleiðis en 

allt í gegnum póst. En … ég hef alveg lent í því að vera úti í búð og 

einhver kemur „fyrirgefðu hvað ég skilað verkefninu seint“ og ég bara 

„já ekkert mál“ og síðan er ég bara „er þessi í námi hjá mér?“ þá bara 

tengi ég samt bara ekki nafnið við einhverja manneskju í bænum þó ég 

ætti að þekkja hana skilurðu? Þetta er miklu minna líflegt samfélag og 

flatt umhverfi. 

 

Ásta talaði einnig um að kennsluvefurinn væri þannig umhverfi að hann 

hamlaði nemendum í að vera í samskiptum hver við annan og því erfitt fyrir 

hana sem kennara að reyna að byggja upp samskipti milli nemenda. Ólöf talaði 

einnig um að það væri erfitt að mynda nærsamband við nemandann: 

 
…ég fæ viðbrögð seint. Í kennslustofunni man ég eftir henni Jónu sem 

ég hjálpaði í síðasta tíma … en ég man kannski ekki eftir nemanda sem 

sendi mér tölvupóst í síðustu viku. Ég er kannski að kynnast aðeins 

nemendum mínum í nóvember … eða svona aðeins að tengja nöfnin við 

nemendur. 

 

Ég var sammála Ástu og Ólöfu og fannst fjarnámsumhverfið eins og ég lagði 

upp með það ekki bjóða upp á samskipti nema í formi tölvupósta og var þar af 

leiðandi flatt og óspennandi. Ég átti einnig oft á tíðum í miklum erfiðleikum 

með tölvupóstsamskipti, þá aðallega hversu fagmannleg eða ófagmannleg ég 

var í upplýsingum og svörum til nemenda. Ég hafði oft miklar áhyggjur af að 

það sem ég skrifaði til nemenda væri auðveldlega hægt að mistúlka. Um 

miðjan nóvember skrifaði ég eftirfarandi í rannsóknardagbókina mína: 

 
Ég sendi ítrekun til nemenda út af verkefni. Þegar ég les aftur yfir 

póstinn finnst mér ég hafa verið ókurteis og það er eitthvað sem ég vil 

alls ekki. Þegar ég fékk svar þá fannst mér á nemandanum eins og hann 

væri pirraður. Líklega út af ritmálinu í póstinum, ég þarf að vanda mig 

betur og vanda þá sérstaklega orðalag. Kannski ætti ég að setja upp 

vinnulag þannig að ég skrifa tölvupóst og stend upp frá tölvunni í tvær 

mínútur og kem svo aftur og les yfir þá? Ég þarf að hugsa málið 

(Rannsóknardagbók, 13. nóvember 2018). 

 

Þessi tilfinning kom fyrir margoft í upphafi kennslunnar og gerir það í raun 

enn. Ég vanda mig þó betur og með tilkomu nýrra kennsluhátta þá fækkaði 

tölvupóstum svo um munaði. Nemendur taka það fljótt við sér að ég þarf í 

raun lítið að ganga á eftir þeim, heldur myndi ég útskýra það svo að jafnvægi 

væri í samskiptum kennara og nemenda.  

Í viðtalinu við Ólöfu spurði ég hvað hún gerði til að stuðla að góðum 

samskiptum við sína fjarnámsnemendur. Hún viðurkenndi að hún gæti bætt 

sig í þeim málum: 

 
Ég er bara í tölvupóstsamskiptum. Ég get haft meiri samskipti, sett upp 

viðtalstíma á Skype, sett upp fyrirlestra á netinu með mynd af mér og 

myndað heilt yfir meiri mannleg samskipti. Það felst í því … í rauninni 

að læra að þekkja þau meira og gera þeim þannig auðveldara fyrir með 

námið. Þannig gæti ég bætt mig … og myndi vera rosa gott fyrir mig og 

fyrir þau. En þá þyrfti ég að hafa 40 klukkutíma í sólarhringnum. Ég hef 

ekki tíma og það kemur því miður niður á þessum þætti. 

 

Ásta bauð upp á fjölbreyttari aðferðir í samskiptum við sína nemendur og 

hafði prófað ýmsar aðferðir: 

 
Ég hef verið að prófa mig áfram með viðtalstíma og ég held að það sé 

rosalega gott. En mér finnst alltaf sömu nemendurnir nýta þetta en ég 

finn að nemendurnir vilja svolítið hafa þetta alveg eftir sínu höfði og eru 

mikið að vinna þetta um helgar og nýta lítið viðtalstíma sem er á virkum 

degi á dagvinnutíma. Ég hef einnig verið svolítið í því að taka upp 

myndbönd … það er svo mikill munur á því hvernig þú útskýrir til 

dæmis verkefni í dagskóla og í fjarnámi á netinu þá hef ég svolítið verið 

í því að taka upp myndbönd og útskýra og það er rosalega gott … en það 

eru alltaf einhverjir nemendur sem horfa ekki á þetta og vita aldrei hvað 

þeir eiga að gera. En það er mjög sniðugt að bjóða upp á þetta. Einnig 

hef ég verið að setja inn glærur … og talað inn á þær, þeim finnst það 

mjög gott líka. Þá var ég líka að segja alls konar hluti sem ég var ekkert 

endilega að setja inn í glærurnar og ekki inn í verkefnalýsingu. 

 

Ólöf og Ásta voru báðar sammála því að góð samskipti væru afskaplega 

mikilvæg í fjarnámi en oft gætu slík samskipti tekið á. Þær töldu báðar að 

fjarnámsnemandinn þyrfti meiri útskýringar og aðstoð en dagskólanemandi 

og þó svo að nemendur fengju útskýringar í minnstu smáatriðum þá næði það 

samt oft ekki til þeirra. Einnig fannst þeim báðum kennsluvefurinn setja 

hömlur á samskipti milli kennara og nemenda og nemenda við hver annan.  

 
Mér finnst kennsluvefurinn misnotendavænn, mér finnst þetta oft svo 

stirt. Svo eru margir fítusar sem maður er ekki að nota sem gæti verið að 

auðvelda manni samskiptin en maður kann ekki á það. Ég væri til í að 

kennsluvefurinn væri meira svona … samskiptamiðaður. Að það væri 

meiri hvatning fyrir nemendur að vera í samskiptum við hver annan … 

ég sakna þess svolítið mikið. Það er rétt að kennsluvefurinn setur 

takmarkanir á samskipti við nemendur ásamt framsetningu námsefnis, 

svo skipta litlir hlutir máli þegar þú reynir að bæta samskiptin eins og 

nemendur setja mynd af sér inn á kennsluvefinn þá tengir þú betur við 

hann. 

 

Ég gerði mér ekki grein fyrir þeim ávinningi sem nemendur hljóta af því að 

hafa fjölbreytt samskipti við kennara og samnemendur. Þegar ég fór að velta 

því fyrir mér hvaða aðferðum ég gæti beitt til að auka samskipti varð mér ljóst 

að ég þyrfti að beita aðeins öðruvísi kennsluháttum en annirnar á undan. Ég 

ákvað að leggjast yfir það hvernig ég gæti bætt samskipti mín við nemendur 

mína og aukið samskiptin og upplýsingarnar án þess að það tæki of mikinn 

tíma. Ég gerði ýmsar breytingar, bætti og þróaði. Ég jók samskipti og 

samvinnu nemenda með hópverkefnum, setti umræður meira í hendur 

nemenda og sá til þess að þeir sæju sjálfir um flæði í umræðunni.  

 Í upphafi annar taldi ég gott fyrsta skref í að auka samskipti nemenda 

að kynnast hver öðrum aðeins. Ég bjó til kynningarþráð og bað nemendur að 

segja frá sjálfum sér, fjölskylduhögum, hvort þeir hefðu reynslu af því að 

vinna í heilbrigðisþjónustu og fleira sem þá langaði að deila. Ég hvatti einnig 

nemendur til að setja mynd af sér á kennsluvefinn. Ég tel að þessar ábendingar 

hafi verið upphafsskrefið í bættum samskiptum og auknu gegnsæi. Hér fyrir 

neðan, á mynd 29, má sjá hvar umræddur kynningarþráður birtist á kennsluvef 

og á mynd 30 má sjá virkni nemenda í kynningarþræðinum.  

 

 

Mynd 29 Skjáskot af því hvernig kynningarþráður birtist á kennsluvef 

 

 

Mynd 30 Skjáskot af kynningarþræði á kennsluvef 

 

Það er mikilvægt í fjarnámi að vita hver er á bak við orðin. Ef nemendur ætla 

að mynda tengsl sín á milli og við kennarann er gott að þekkja aðeins til 

viðkomandi. Ég tel að slíkt nýtist nemendum mínum vel og einnig mér til að 

ná aðeins tengslum við nemendurna.  

 Í hverri viku var ég einnig með spurninga- og umræðuvettvang sem gaf 

nemendum tækifæri til að spyrja eða koma með vangaveltur eða ábendingar 

um námsefnið (mynd 31).  

 

 

Mynd 31 Skjáskot af því hvernig spurninga- og umræðuvettvangur lítur út á kennsluvef 

 
Það var allur gangur á virkni í spurninga- og umræðuvettvanginum. Nemendur 

voru misvirkir eftir vikum þannig að spurninga- og umræðuvettvangurinn var 

oft á tíðum mjög líflegur eins og sést á mynd 32 en stundum barst aðeins ein 

spurning.  

 

 

Mynd 32 Skjáskot af vel nýttum spurninga- og umræðuvettvangi 

 

Þegar ég spurði nemendur hvort þeim hefði fundist gagn af spurninga- og 

umræðuvettvanginum voru þeir allir sammála því að svo væri. Sumir 

nemendur viðurkenndu að þeir hefðu ekki verið mikið virkir á þessum 

vettvangi en töldu ávinning af þessu vera góðan. Hér fyrir neðan, á mynd 33, 

má sjá skoðun eins nemanda af spurninga- og umræðuvettvanginum.  

Mynd 33 Skoðun nemenda á spurninga- og umræðuvettvangi 

 

Nemendum fannst almennt gagn af vettvanginum. Einn nemandi kom inn á 

það að honum þætti gott að geta leitað í vettvanginn og geta komið með bæði 

spurningar og vangaveltur. Honum þótti jafnframt gott að 

umræðuvettvangurinn væri frjálslegur og meðal annars væri hægt að hrósa 

þeim sem voru að gera vel. Einnig talaði neminn um að það væri gott að geta 

skoðað hvað hinir nemendurnir skrifuðu inn og hvað þeir væru að velta fyrir 

sér því það opnaði kannski oft á eitthvað hjá honum sjálfum sem að hann hafði 

gleymt. Þetta svar fékk mig til að gera mér grein fyrir því að tilgangi 

vettvangsins væri náð. Aukið gegnsæi og aukin og auðveldari samskipti þurfa 

ekkert endilega að vera tímafrek og vera mjög íþyngjandi.  

 Á önninni ákvað ég einnig að stuðla að bættum og auknum samskiptum 

og upplýsingum með því að búa til myndbönd (sjá fylgiskjal 4) til að auka 

upplýsingaflæði til nemenda. Í fylgiskjalinu er tekin fram vefslóð hvers 

myndbands fyrir sig en myndböndin eru opin öllum á minni Youtube-rás. 

Myndböndin voru sjö talsins á önninni og í hverju og einu þeirra notaði ég 

tækifærið til að fara yfir stöðu nemenda í áfanganum hverju sinni. Farið var 

yfir hverju ætti að vera lokið hverju sinni, hverju verið væri að vinna að þá 

vikuna og hvað væri fram undan vikuna á eftir. Ég nýtti tækifærið og kom á 

framfæri mikilvægum skilaboðum og leiðbeiningum um verkefni eða svör við 

spurningum. Mér fannst myndbandsupptökurnar hjálpa mér mjög í að upplýsa 

nemendur og stuðla að bættum samskiptum. Á mynd 34 má sjá hvernig slóð 

á myndböndin birtist á kennsluvef. 

 

 

Mynd 34 Skjáskot af því hvernig myndbönd birtast á kennsluvef 

 

Nemendur voru heilt yfir mjög ánægðir með myndbandsupptökurnar og fannst 

þær hjálpa sér með yfirsýn og skipulag (mynd 35). Þeim fannst myndböndin 

einnig þægileg og bentu á hvað það væri gott að geta séð kennarann sinn. Einn 

nemandi hrósaði myndböndunum og sagði þau gera mikið fyrir nemendur 

með lesblindu til að ná að halda yfirsýn og vera alveg með það á hreinu hvar 

hann stæði í áfanganum.  

 

 

Mynd 35 Skoðanir nemenda af myndbandsupptökum 

 

Ég var mjög ánægð með þær móttökur sem myndbandsupptökurnar fengu og 

ég hafði ekki gert mér grein fyrir því hvaða ávinning slík myndbönd hefðu fyrir 

fjölbreyttan nemendahóp, þá sérstaklega nemendur með lesblindu. 

Þá önn sem rannsóknin fór fram einblíndi ég á að stuðla að faglegum 

samskiptum og hafa gott upplýsingaflæði til nemenda. Ég fann það þó fljótt 

hvað skipulag í kennsluháttum og námsmatsþáttum gerði það að verkum að 

tölvupóstum og ítrekunum fækkaði töluvert frá skólaönnum á undan. Ég hafði 

það markmið að fækka einkapóstum til nemenda og notaði fréttaveitu á 

kennsluvef til að koma upplýsingum til nemenda ásamt tölvupósti. Þó svo að 

ég hefði bætt á mig myndbandsupptökum, umræðu- og spurningavettvangi þá 

fannst mér vinnan minni og hafði ég ekki lengur á tilfinningunni að ég væri að 

drukkna í tölvupósti. Þegar ég spurði nemendur hvort þeir væru heilt yfir 

ánægðir með samskiptin á önninni voru svörin öll mjög jákvæð eins og sést á 

mynd 36 hér fyrir neðan. 

Mynd 36 Skoðanir nemenda á samskiptum við kennara 

 
Miðað við skoðanir nemenda á samskiptum og upplýsingaflæði get ég heilt 

yfir verið mjög ánægð með hvernig til tókst. Allir nemendurnir voru ánægðir 

með samskiptin við mig, þeim þótti ég svara fljótt og vera alltaf til taks fyrir 

þau. Nemendur töluðu um að upplýsingaflæði væri mjög gott og að vel hefði 

gengið að fylgja eftir verkefnalýsingum. Ef það er hægt að segja það í 

fjarnámskennslu þá fannst mér andrúmsloftið í áfanganum mjög gott, með því 

að halda vel utan um skipulag, viðhalda góðum tengslum, koma fram við 

nemendurna af virðingu og láta jafnrétti ríkja í áfanganum myndaðist virðing 

og traust sem skilaði sér í áhugasömum og virkum nemendum. 

5. Umræður 

Segja má að markmið rannsóknarinnar hafi verið margþætt, þó miðuðu þau öll 

að því að efla fagmennsku mína sem kennara ásamt því að þróa kennsluhætti í 

átt að þeim fjarnámskennara sem ég taldi samrýmast mínum viðhorfum til 

náms og kennslu. Markmiðin með rannsókninni voru í fyrsta lagi að þróa 

kennsluaðferðir og fjölbreytt námsmat sem myndi virka áhugahvetjandi og 

auka virkni nemenda. Í öðru lagi að stuðla að virkari samvinnu nemenda og í 

þriðja lagi var markmiðið að gera námsefnið aðgengilegra og samskipti og 

upplýsingar til fjarnámsnema skilvirkari.  

Í samræmi við fyrrgreind meginmarkmið rannsóknarinnar var lagt upp 

með þrjár rannsóknarspurningar, sem allar hverfðust um að hjálpa mér að 

verða betri fjarnámskennari og nálgast markmiðin með rannsókninni. 

Rannsóknarspurningarnar voru: 

• Hvers konar kennsluaðferðir og námsmat er hentugt að nota í 

fjarnámskennslu þar sem markmiðið er að auka virkni nemenda? 

• Hvernig má skipuleggja samvinnu nemenda í fjarnámi? 

• Hvernig má nýta ólík rafræn samskiptaform til að stuðla að góðum 

samskiptum milli nemenda og kennara í fjarnámskennslu? 

Í leit minni að svörum skoðaði ég sjálfa mig og kennsluhætti mína með 

gagnrýnu hugarfari. Ég gerði það í samvinnu við nemendur mína sem veittu 

mér dýrmæta endurgjöf. Einnig leitaði ég til samkennara og kennara með 

reynslu af fjarnámi. Í þessum kafla verður farið yfir niðurstöður 

rannsóknarinnar og þær settar í fræðilegt samhengi. Þessum kafla er skipt niður 

í þrjá undirkafla sem taka mið af rannsóknarspurningum. Í fyrsta kafla er 

fjallað um kennsluhætti, námsmat og virkni, í öðrum kafla er fjallað um 

samvinnu nemenda í fjarnámi og í þriðja og síðasta kaflanum er fjallað um 

upplýsingagjöf og samskipti.  

5.1 Kennsluhættir, námsmat og virkni 

Það getur verið mikil áskorun fyrir kennara að taka að sér kennslu í fjarnámi. 

Það er að sjálfsögðu einstaklingsbundið eftir kennara hversu vel hann nær að 

læra inn á umhverfið, námsstíl fjarnámsnemenda og skipulag fjarnámsins. 

Samkvæmt Carr (2014, bls. 100) eru þrjú atriði sem kennari fjarnámsáfanga 

þarf að hafa í huga áður en hann tekur að sér kennsluna og það er 

heildarskipulag áfangans, hlutverk kennarans í fjarnámskennslu og hlutverk 

nemandans sem stundar fjarnám. Nýir möguleikar í tækni hafa skapað 

fjölbreytta möguleika fyrir nemendur og kennara og bjóða þeir upp á breytta 

dreifingu og framsetningu á námsefni, öflugar upplýsingaveitu á netinu, nýjar 



72 

leiðir í samskiptum, rafrænt námsmat og gagnavinnslu. Það hefur sýnt sig að 

með notkun tækninnar getur nám farið að öllu leyti fram á netinu (Anna 

Ólafsdóttir og Ásrún Matthíasdóttir, 2004, bls. 195).  

Áður en áfangi sem kenna á í fjarnámi er skipulagður er mikilvægt að huga 

að því að hafa kennsluefnið ekki of yfirgripsmikið og ætla sér ekki um of (Carr, 

2014, bls. 100) en áður en þessi rannsókn hófst fannst mér í mörg horn að líta. 

Ég átti erfitt með að skipuleggja áfanga, var í mikilli óvissu hvaða kröfur mætti 

gera til fjarnámsnemenda og hvaða leiðir væri hægt að fara til að ná 

markmiðum námsins. Eftir ár í kennslu fannst mér erfitt að setja fókusinn á 

hvað væri mest ákallandi að breyta en það var margt sem ég var ósátt við 

varðandi mína kennsluhætti. Mér fannst of lítil fjölbreytni í kennsluháttum og 

námsmati, samskiptaformið lélegt og samvinna of lítil, sem ég tel að hafi skilað 

sér í áhugalitlum og óvirkum nemendum. Mér fannst ég ná illa til nemenda, ég 

vissi ekki hvaða kröfur ég mátti setja, hvaða námsmat og kennsluaðferðir 

myndu henta og hvaða aðferðum ég gæti beitt svo nemendur öxluðu ábyrgð á 

eigin námi. Slíkar tilfinningar eru þekktar meðal kennara samkvæmt Guðrúnu 

Geirsdóttur (2019, bls. 9), og kemur þar einnig fram að kennarar eru oft talsvert 

týndir og með ýmsar spurningar meðal annars tengdar námsmati. Þeir hafa 

áhyggjur af réttmæti námsmatsins og sanngirni. Ég fann fyrir slíku óöryggi í 

upphafi kennsluferilsins og mér fannst mig skorta faglega og kennslufræðilega 

þekkingu. Í raun fannst mér námið vera flatt og ég sæi um að mata nemendur 

af námsefninu en slíkt er þekkt að kennarar glími við í fjarnámskennslu (Anna 

Ólafsdóttir, 2007; Ívar Rafn Jónsson, 2010, bls. 90). Í rannsókn Þuríðar 

Jóhannsdóttur og Sólveigar Jakobsdóttur (2011, bls. 15) kemur ábending frá 

nemanda að kennarar sem kenna í fjarnámi verði að kynna sér þá aðferðafræði 

sem þarf til að geta kennt fjarnámsáfanga vel og þeir verði að vera vakandi yfir 

þeim aðferðum sem hægt er að nýta í kennslu. Úr varð að ég las mér mikið til 

og leitaði ráða hjá kennurum með reynslu af fjarnámskennslu. Ég skoðaði 

sjálfa mig og ígrundaði mína kennsluhætti með gagnrýnu hugarfari og lagði 

jafnframt áherslu á að hvaða leiðir ég gæti farið til að mæta þörfum nemenda 

minna, bæta menntun þeirra og stuðla að betri námsárangri, en slíkt kemur 

fram í grein Hafdísar Guðjónsdóttur (2011, bls. 2) að sé hluti af tilgangi 

starfendarannsókna.  

Óhætt er að segja að breytingarnar sem ég gerði voru töluverðar. Námsmat 

fór úr því að vera einsleitt, kröfulítið og flatt, byggt á umræðum (40%), 

lokaprófi (50%) ásamt einu einstaklingsverkefni (10%), yfir í mun 

fjölbreyttara námsmat með umræðuverkefnum (25%), einstaklingsverkefnum 

(20%), hópverkefnum (15%) og heimaprófum (40%). Ég setti mér markmið 

hvað ég vildi ná út úr námsmatinu og eins og kemur fram í Aðalnámskrá 

framhaldsskóla vildi ég að nemendur næðu markmiðum sínum, ígrunduðu 

námsefnið, lærðu fjölbreyttar aðferðir í framsetningu verkefna og lærðu 

jafnframt að vinna sjálfstætt og í samvinnu með öðrum nemendum (Mennta- 

og menningarmálaráðuneytið, 2012, bls. 38–39). Ég einblíndi á að auka 

þekkingu nemendanna á fjölbreyttari hátt en einungis með lokaprófi. Ég hafði 

skýr tímamörk á skilum námsþátta sem jók á kröfur og í kjölfarið jókst virkni 

nemendanna en slíkt hefur sýnt góðan árangur og veitt nemendum nauðsynlegt 

aðhald (Árný Elíasdóttir o.fl., 2014, bls. 27). Jafnframt hafði ég námsmatið 

sveigjanlegt þannig að þó skýr tímarammi væri á skilum þá máttu nemendur 

sleppa því að skila hluta verkefna án þess að það kæmi niður á lokaeinkunn 

áfangans. Mér fannst það gefa góða raun eins og Moore (2019b, bls. 35) kemur 

inn á að sveigjanleiki í fjarnámi varpi ábyrgðinni í auknum mæli á nemendur 

og þeir sem vilji standa sig verði virkari fyrir vikið en mér fannst ég ná því 

markmiði með þessari aðferð. Nemendur fengu tækifæri til að sníða námið að 

sjálfum sér og má því segja að um einstaklingsmiðað fjarnám væri að ræða, 

með litlum undantekningum þó, en námsmat sem inniheldur slíkt telja 

Schroeder og Cook (2019, bls. 344–345) henta afar vel fjarnámsnemendum.  

Niðurstöður rannsóknarinnar sýndu að nemendur voru heilt yfir mjög 

hlynntir nýja námsmatinu. Ný nálgun í námi kallar á ný viðhorf hvað varðar 

aðferðir við námsmat (Anna Ólafsdóttir og Ásrún Matthíasdóttir, 2004, bls. 

207). Vikuleg verkefnaskil héldu nemendum við efnið og virkni þeirra varð 

yfirleitt mjög góð. Í rannsókn Þuríðar Jóhannsdóttur og Sólveigar Jakobsdóttur 

(2011, bls. 22) breytti kennari fyrirkomulagi námsþátta í fjarnámskennslu eftir 

litla virkni fjarnámsnema og lagði upp með vikuleg verkefnaskil og skýran 

matskvarða með skilgreindum kröfum. Kennarinn var ánægður með 

árangurinn og sagði hann leiða til þess að þeir sem ætluðu ekki að leggja sig 

fram dyttu snemma úr áfanganum og hinum sem sýndu virkni og unnu vel í 

samræmi við markmið námskeiðsins gengi vel. Niðurstöður sýndu að 

nemendum fannst fjölbreytt og sveigjanlegt námsmat með tímamörkum á 

skilum og vikulegum verkefnaskilum halda þeim betur við efnið og þeir læra 

meira. Nemendur voru sammála því ábyrgðin væri sett meira á þeirra herðar 

og það fannst þeim efla þá sem námsmenn. Túlka ég þessar niðurstöður þannig 

að skýr rammi geri fjarnámsnemendum gott (Árný Elíasdóttir o.fl., 2014, bls. 

27; Moore, 2019b, bls. 35).  

Frá byrjun rannsóknar lagði ég mikla áherslu á fagmannlegt og vel ígrundað 

námsmat sem myndi skila sér í virkari nemendum en í grein Guðrúnar 

Geirsdóttur (2019, bls. 9) kemur fram að námsmat sé líklega sá þáttur sem 

hefur hvað mest áhrif þegar bæta á gæði náms og efla kennslu. Námsmatið mitt 

snerist um virkni nemenda heilt yfir önnina en ekki að mæla árangurinn 

einungis með lokaprófi í lok annar. Ég lagði mikla áherslu á dreifða 

verkefnavinnu svo nemendur hefðu ekki kost á öðru en að vera virkir, annars 

heltust þeir úr lestinni. Ég vildi útrýma einhæfum kennsluháttum og eins og 

einn nemandi orðaði vel: „Á síðustu önn lærði lítið yfir önnina fram að 

lokapróf og komst upp með það, þetta nýja námsmat gefur ekki kost á því!“. 

Ég var nokkra stund að átta mig á því að ég lagði ekki verkefni fyrir nemendur 

til að kanna kunnáttu þeirra og hæfni heldur var hlutverk verkefnanna fyrst og 

fremst að aðstoða nemendur við að læra. Áherslan var því ekki á hvort 

nemendur hefðu lært eitthvað heldur hvað þeir hefðu lært (Guðrún Geirsdóttir, 

2019, bls. 10).  

Ég gerði mér fljótlega grein fyrir því að huga þyrfti að fleiri þáttum en vel 

skipulögðu námsmati, fjölbreytum kennsluháttum og samskiptaleiðum til að 

ýta undir virkni nemenda (Carr, 2014, bls. 101). Í fjarnámi er talin stærsta 

áskorun kennarans að halda nemendum virkum út skólaönnina (Enkin og 

Mejías-Bikandi, 2017, bls. 191) og er því í mörg horn að líta, en því virkari 

sem fjarnámsnemendur eru því betri er námsárangurinn (Dixson, 2015, bls. 3).  

Samkvæmt Carr (2014, bls. 100) og Enkin og Mejías-Bikandi (2017, bls. 

192) þarf meðal annars að huga að sjónrænu umhverfi áfangans en slíkt eykur 

virkni nemenda. Þegar ég áttaði mig á því að kennsluvefurinn væri okkar 

skólastofa og það væri í mínum höndum að gera umhverfið vinalegt og 

aðgengilegt var margt sem ég þróaði til betri vegar og ég vissi að slíkt gæti ég 

með ígrundaðri vinnu. Í rannsókn Önnu Ólafsdóttur og Ásrúnar Matthíasdóttur 

(2004, bls. 206) kemur fram að með notkun netsins, og sérstaklega 

vefkennslukerfa, hefur orðið ákveðin þróun í miðlun námsefnis. Þróunin felist 

þó meira í skilvirkni í skólastarfinu en ekki að tæknin hafi breytt aðferðum í 

námi og kennslu. Ég gerði mér grein fyrir því að skólastofan mín þyrfti að 

bjóða upp á vettvang þar sem nemendur gætu fengið allar þær upplýsingar sem 

þeir þyrftu, hvort sem það varðaði vikuleg verkefnaskil, endurgjöf, tímaáætlun, 

verklýsingu, einkunnir og vikulega framvindu í áfanganum án þess að þurfa að 

hafa fyrir því að leita sífellt til kennarans í tölvupósti til að sækja frekari 

upplýsingar. Huga þarf að því að hafa leiðbeiningar hvar, hvernig og hvenær 

eigi að skila inn verkefnum og ítarlegar verklýsingar þurfa að fylgja með þeim 

verkefnum sem lögð eru fyrir svo nemendur uppfylli þau skilyrði sem farið er 

fram á. Eins og Carr (2014, bls. 100) kemur inn á þurfa kennarar einnig að 

fullvissa sig að nemendur kunni vel á tæknina sem stuðst er við meðan á námi 

stendur og að tæknin sé ekki að setja hömlur á þann hátt að þeir sleppi að skila 

verkefnum eða taki ekki þátt í því sem er í gangi inni á kennsluvef út af 

tæknierfiðleikum. Ég lagði mjög fjölbreytt verkefni fyrir nemendur, hvort sem 

var í formi einstaklings- eða hópverkefna og studdist við ýmsar nýjungar, hvort 

sem var á kennsluvefnum eða með forritum af netinu sem ég bað nemendur að 

nota. Fyrir slík verkefni var ég alltaf með skýrar leiðbeiningar gefnar í 

tölvupósti, á myndformi á kennsluvef (skjáskot með leiðbeiningum) og í formi 

myndbanda. Í rannsókn Dixson (2015, bls. 3) kemur fram að það ýti undir 

virkni og áhuga nemenda ef námsefni og upplýsingar berist á fjölbreyttan hátt 

en Ferguson o.fl. (2012, bls. 70) telja mikilvægt að beita fjölbreyttum 

kennsluháttum í fjölbreyttum nemendahópi en slíkt auki líkur á því að 

nemendur finni eitthvað við hæfi og sýni virkni í námi.  

Niðurstöður rannsóknarinnar sýndu að nemendur tóku mjög virkan þátt í 

öllum þeim verkefnum sem ég lagði fyrir þá, hvort sem ég notaði forrit af 

netinu, eins og við gerð hugtakakorta og Padlet-verkefnis, eða var með nýjar 

útfærslur á verkefnum á kennsluvef. Það voru afar fáir nemendur sem nýttu sér 

möguleikann að sleppa því að skila einu af átta umræðuverkefnum, einu af sex 

sem einstaklingsverkefnum og einu af sex heimaprófum heldur skiluðu flestir 

nemendur öllum verkefnunum þó þeir vissu af því að ég myndi draga frá lægstu 

einkunn í hverjum þætti fyrir sig. Nemendur voru heilt yfir mjög ánægðir með 

skipulag og fjölbreytileika námsmatsþátta. Námsmatið veitti þeim stöðugleika 

og þeir voru þyrstir í að læra. Þeim fannst sveigjanleiki námsmatsins gefa þeim 

mikið svigrúm og einnig fannst þeim kostur að kennsluvikurnar opnuðu í 

vikunni á undan og oft fyrr. Það gaf þeim ágætan tíma til að skipuleggja sig en 

slíkt kom einnig fram í rannsókn Enkin og Mejías-Bikandi (2017, bls. 189) að 

nemendur í fjarnámi töldu mjög mikilvægt að geta unnið fram í tímann ef þeir 

sáu fram á krefjandi viku í vinnu eða í öðrum skólaverkefnum. Markmiðið með 

rannsókninni var að auka fjölbreytni í kennsluháttum og gera breytingar á 

námsmati sem miðuðu að því að auka virkni nemenda, ég tel að slíkt hafi skilað 

tilætluðum árangri. Nemendur voru áhugasamir, skiluðu vel verkefnavinnu og 

tóku virkan þátt í þeim verkefnum sem lagt var upp með. Lítið var um fall í 

áfanganum, einkunnir heilt yfir mjög góðar og nemendur ánægðir.  

5.2 Samvinna nemenda í fjarnámsumhverfinu 

Að stuðla að aukinni samvinnu nemenda í fjarnámi fannst mér vera mikil 

áskorun. Mér fannst fjarnámsumhverfið setja hömlur á fjölbreytileika aðferða 

sem ég gæti beitt til að auka samvinnu og hópvinnu nemendanna. Ég gerði mér 

hins vegar fljótt grein fyrir mikilvægi slíkrar samvinnu milli nemenda og er 

sammála Fenton og Watkins (2010, bls. 55) að samvinna nemenda skilar sér í 

dýpri og víðari þekkingu. Samskipti og samvinna nemenda við kennara og 

samnemendur ásamt tilfinningu nemenda að vera hluti af bekkjarheild er eitt 

af því sem kennarar þurfa að leggja mikla áherslu á í fjarnámsumhverfinu. 

Samkvæmt Dixson (2015, bls. 2–5) er mikilvægt að nemandinn fái tilfinningu 

fyrir því að hann skipti máli og tilheyri en slíkt eykur virkni, ánægju og 

námsárangur og dregur jafnframt úr einangrun nemandans. Mér fannst mikið í 

húfi fyrir mig að þróa kennsluhætti sem stuðla að virkum samskiptum og 

samvinnu innan nemendahópsins og að þeir fyndu þá tilfinningu að vera hluti 

af bekkjarheild. 

 Ég gerði ýmsar breytingar á kennsluháttum til að stuðla að aukinni 

samvinnu nemenda. Ég fann þó jafnframt á nemendum að ég þurfti að stíga 

varlega til jarðar og hafa hópverkefnin og samvinnuverkefnin ekki of mörg, 

ekki of flókin og ekki of stóran þátt af námsmati svona fyrst um sinn. Í byrjun 

annar lagði ég upp með eitt stórt hópverkefni en eftir því sem kennsla mín 

þróaðist fann ég að ég gæti bætt samvinnuverkefnum inn í umræðuverkefnin 

og ég gæti breytt fyrirkomulagi einstaklingsverkefna þannig að nemendur 

væru í raun að vinna að sameiginlegu markmiði þó svo þeir ynnu stærsta hluta 

verkefnisins í einrúmi.  

 Nemendur voru strax í upphafi annar stressaðir fyrir hópverkefninu og 

áttu erfitt með að átta sig á því hvernig þeir gætu unnið verkefni saman þegar 

þeir byggju í ólíkum landshlutum. Óöryggi sem þeir létu í ljós kom einnig fram 

hjá nemendum í rannsókn Carr (2014, bls. 105), en þeir voru sama sinnis og 

voru mjög óöruggir í garð hópverkefna en að þeim loknum voru nemendurnir 

mjög ánægðir og sögðu verkefnin styrkja tengsl þeirra á milli. Niðurstöðurnar 

samræmast niðurstöðum þessarar rannsóknar. Nemendum fannst erfitt að 

komast af stað í hópverkefnunum og fannst fjarnámsumhverfið krefjandi í 

slíkri verkefnavinnu en að henni lokinni voru nemendur mjög ánægðir með 

frammistöðu hópsins. Þeir gerðu sér grein fyrir mikilvægi samvinnu 

fjarnámsnemenda, einn nemandinn sagði: „Það er alltaf gott og krefjandi að 

taka þátt í hópverkefni og það líka fær mann aðeins til að rýna í eigin getu.“ 

Það kemur einmitt fram í rannsókn Önnu Ólafsdóttur og Ásrúnar 

Matthíasdóttur (2004, bls. 196) að samvinna í fjarnámi sé árangursrík leið til 

að virkja nemendur í eigin þekkingaruppbyggingu og stuðli að góðum 

undirbúningi undir líf og starf í flóknu samfélagi. Nemendum fannst gaman að 

breyta til og kynnast samnemendum og þeir gerðu sér grein fyrir mikilvægi 

samvinnunnar upp á framtíðarstarf sitt að gera þar sem öll þeirra vinna mun 

innihalda mikið þverfaglegt samstarf og taka þarf tillit til ólíkra skoðana og 

mismunandi vinnuaðferða, eins og einn nemandi skrifaði: „Að mínu mati 

fannst mér það svolítið „trikkí“ að henda okkur í hópverkefni en samt er það 

einmitt það sem við þurfum því í starfinu okkar geta komið upp „trikkí“ mál 

sem við þurfum bara að geta höndlað, því finnst mér mátulegt á okkur að þurfa 

að bjarga okkur og hafa samband við hina fjarnemendurna.“ Nemendum fannst 

tæknin stundum setja hömlur á upplýsingaflæði í hópverkefninu og nemendur 

áttu oft erfitt með að ræða hlutina sín á milli inn á spjallvettvangi þannig að 

allir væru með og skildu hvað um væri verið að ræða. Oft tók það nokkrar 

tilraunir með tækninni sem nú er í boði en það hófst allt að lokum.  

 Ég lagði einnig fyrir nemendur samvinnuverkefni í umræðuverkefnum, 

hvert umræðuverkefni var einhvers konar samvinnuverkefni á þann hátt að 

nemendur voru háðir hver öðrum til að uppfylla skilyrði verkefnisins þar sem 

nemendur urðu svara innleggi kennarans og innleggi frá samnemendum. Þó 

svo að þátttaka nemendanna væri þeim sjálfum háð þá var það þeirra 

sameiginlega markmið að upplýsingar og flæði skapaðist í verkefninu. Eins og 

kemur fram í rannsókn Dixson (2015, bls. 2) þá eru umræðuverkefni 

samvinnuverkefni þar sem nemendur fylla inn í eyður hver annars og þekking 

og reynsla eins nemanda getur hjálpað öðrum nemendum að læra nýja hluti og 

þekkingu sem þeir geta yfirfært yfir á sitt starf. Ég skipti nemendum sjálf í hóp 

í hóp-umræðuverkefnunum og stjórnaði því sem þeir áttu að fjalla um í 

sameiningu. Ég bjóst við mótlæti og jafnvel lítilli virkni í verkefninu en 

hvorugt stóðst hjá mér. Nemendur stóðu sig vel, virkni var góð í umræðunni 

og flæðið gott. Heilt yfir voru nemendur ánægðir með verkefnið og þeir áttuðu 

sig á mikilvægi samvinnunnar þó þeim hefði fundist krefjandi að stíga skrefið 

og brjóta ísinn í samskiptum og hafa samband við samnemenda sem þeir 

þekktu ekki. Verkefnið gerði það að verkum að þeim fannst tengsl sín við 

samnemendur betri en áður en umræðuverkefni tel ég kjörna kennsluaðferð í 

fjarnámi til að gefa nemendum tækifæri að segja sína skoðun, rökræða, deila 

reynslu, læra hver af öðrum og sjá mismunandi sjónarhorn en slíkt samkvæmt 

Dixson (2015, bls. 2) lætur nemanda líða eins og félagsleg viðvera hans hafi 

verið uppfyllt. 

Eftir rannsóknina er ég þeirrar skoðunar að það krefst vinnu af hendi 

kennara vilji hann halda úti virku námssamfélagi í sínum áfanga. Litlir hlutir 

skipta máli eins og að hafa glærukynningar fyrir hverja viku en slíkt telja Enkin 

og Mejías-Bikandi (2017, bls. 188) auka á „kennslustofutilfinninguna“ hjá 

nemendum. Einnig voru framúrskarandi svör nemenda við einstaklings-

verkefnum gerð opinber. Ég gerði það til að til að hæla nemendum fyrir vel 

unnin verkefni, gera nemendum kleift að læra hver af öðrum og sýna hvaða 

vinnu samnemendur lögðu í verkefnavinnuna með það að markmiði að þeir 

sem þyrftu að bæta sig gætu tileinkað sér vinnubrögðin fyrir næstu 

verkefnaskil. Með því að opna verkefni nemenda og deila þeim með öðrum 

nemendum í áfanganum, hvort sem um var að ræða hugtakakortin eða 

hópverkefnin með glærukynningum, þá fannst mér ég auka gegnsæi námsins 

og leyfa nemendum að auka við þekkingu sína í gegnum verkefni annarra.  

Þó vinnan við gerð námssamfélags í fjarnámi sé krefjandi eins og nefnt 

er hér að framan þá hefur það sýnt sig að slíkt hefur jákvæð áhrif á 

fjarnámsnemendur. Ef þeir hafa samskipti sín á milli og þurfa að leysa verkefni 

í sameiningu styrkjast tengsl þeirra og þeim gengur betur í námi. Í rannsókn 

Enkin og Mejías-Bikandi (2017, bls. 192) voru bæði kennarar og nemendur 

sammála að það væri mjög krefjandi að þróa námssamfélag í fjarnámi en þættir 

eins og umræðuvettvangur, viðtalstími á internetinu og skjót svör kenna við 

tölvupóstum gerðu mikið til að auka enn frekar virkt námssamfélag. Fenton og 

Watkins (2010, bls. 55–56) benda hins vegar á að það sé mjög mikilvægt að 

fjarnámskennari að passa vel upp á hvernig hann þrói námssamfélag innan 

áfanga og hvernig hann skipuleggur samvinnu nemenda. Þær telja það þjóna 

litlum tilgangi að leyfa nemendum sjálfum að velja sér hóp og hafa litla stefnu 

og yfirsýn með verkefnavinnunni. Kennarar verða að hafa skýrar 

verklagsreglur í hópverkefnum þar sem hvatning og eftirfylgni skiptir miklu 

máli en auðvelt er að ófullnægjandi verklýsing og lítill stuðningur skilji hóp 

eftir stefnulausan í verkefnavinnunni þar sem auðvelt er fyrir misskilning og 

ósætti að koma upp sem kemur í veg fyrir jákvæða upplifun nemenda af 

samvinnunni. Með þessa vitneskju bak við eyrað lagði ég mikla fyrirhöfn í 

upplýsingagjöf til nemenda meðan á hópverkefnum stóð. Ekki einungis hafði 

ég verklýsingu mjög skýra heldur passaði að hún væri aðgengileg og 

auðsjáanleg nemendum. Ég sendi verklýsingu í tölvupósti, á fréttaveitu og setti 

skjáskot af henni inn á þá kennsluviku sem nemendur unnu í verkefnunum. Ég 

fjallaði ítarlega um verkefnin í myndbandsupptökum og bjó jafnframt til 

spurninga- og umræðuvettvang um hópverkefnin þar sem nemendur gátu spurt 

spurninga um verkefnin og var hann mjög vel nýttur. Niðurstöður 

rannsóknarinnar sýndu að nemendur voru ánægðir með þann fjölda hóp- og 

samvinnuverkefna sem ég lagði fyrir þá í áfanganum. Þetta var í fyrsta skipti 

sem nemendurnir tóku þátt í slíkum verkefnum og fór virkni þeirra og 

frammistaða fram úr mínum væntingum.  

5.3 Upplýsingagjöf og samskipti 

Í upphafi rannsóknar setti ég mér markmið að auka samskipti og upplýsingar 

til nemenda og hafa fjölbreytileika í því hvernig þeim yrði háttað. Markmiðið 

var að gera upplýsingagjöf betri, svör við hugleiðingum og spurningum 

nemenda um námið aðgengilegri og um leið minnka gífurlegt magn tölvupósta 

sem mér bárust. Ég jók fjölbreytileika í samskiptaleiðum til nemenda sem áður 

var einungis í gegnum tölvupóst þó Enkin og Mejías-Bikandi (2017, bls. 180) 

telji að tölvupóstur sé líflína milli fjarnámskennara og nemenda á þann hátt að 

hægt sé að koma upplýsingum skjótt til nemenda þá fannst mér nemandinn 

standa svo einn með einungis kennarann sinn til að leita til. Carr (2014, bls. 

100–101) er sammála og telur tölvupóst mjög mikilvægan til að koma á 

framfæri upplýsingum varðandi námið og nemandinn fái þá tilfinningu að það 

sé stuðningur frá kennaranum þó fjarlægðin sé mikil. Hún kemur þó einnig inn 

á mikilvægi þess að samskiptin milli kennara og nemenda séu mjög fjölbreytt, 

meðal annars í formi tölvupósta, myndbanda, fyrirlestra, spurningavettvangs 

og umræðuvettvangs. 

Í upphafi annar ákvað ég að kynna nýja námsmatið vel svo nemendur væru 

vel upplýstir, allt væri skýrt og til að forðast óöryggi nemenda. Ég sendi 

nemendum tölvupóst í upphafi annar sem Carr (2014, bls. 101) og Peerani 

(2013, bls. 32) telja eitt af mikilvægustu atriðum í upphafi fjarnáms þar sem 

nemendur koma ekki inn í kennslustofu og kennari tekur ekki á móti þeim 

augliti til auglitis heldur skiptir máli að upplýsingar og skipulag berist 

nemendum sem fyrst svo nemanda finnist hann tengdur námsefninu og 

kennaranum í upphafi annar. Í tölvupóstinum fór ég meðal annars vel yfir 

námsmatsþætti, setti sömu upplýsingar í fréttaveitu á kennsluvefinn og útbjó 

myndbandsupptöku þar sem ég fór yfir alla þætti námsmatsins. Nemendur 

höfðu nokkra daga til að meðtaka upplýsingarnar áður en ég bjó til 

umræðuþráð á kennsluvefnum og opnaði á umræður um námsmatið. Þar komu 

fram ýmsar skoðanir, vangaveltur og góðar umræður sem ég tel að hafi dýpkað 

enn frekar skilning nemenda á námsmatinu. 

Í hverri viku sendi ég nemendum tölvupóst hvað væri fram undan 

samkvæmt kennsluáætlun og fór ítarlega í lýsingar á þeim verkefnum eða 

heimaprófum sem sett voru fyrir þá vikuna. Ég reyndi eftir fremsta megni að 

hafa samskiptin alltaf á svipuðum nótum og á svipuðum tíma svo rútína kæmist 

á upplýsingamiðlun gegnum tölvupóst. Eins skrifaði ég alltaf inn sömu 

upplýsingar í fréttaveituna á kennsluvefnum, svo ef tölvupóstur barst ekki 

einhverra hluta vegna þá voru sömu upplýsingar öllum opnar á kennsluvef. 

Þetta gerði það að verkum að afsakanir eins og „ég gleymdi að skila verkefninu 

því ég fékk ekki tölvupóstinn“ heyrðu sögunni til. Þó markmiðið mitt væri að 

reyna að minnka tölvupósta, sem tókst, var ég alltaf til staðar fyrir nemendur 

en í rannsókn Enkin og Mejías-Bikandi (2017, bls. 191) sýndu niðurstöður að 

skjót svör kennarans við tölvupóstum frá nemendum virkuðu mjög hvetjandi 

og drógu úr kvíða nemenda. Í rannsókn Peerani (2013, bls. 32) kemur jafnframt 

fram að slíkt dregur úr einangrun nemenda. Það kom fyrir að ég svaraði 

tölvupóstum á kvöldin þar sem að margir nemendur unnu á daginn og lærðu á 

kvöldin, og ef þá vantaði upplýsingar var oft óþægilegt fyrir þá að svar bærist 

ekki fyrr en morguninn eftir. Slíkt fyrirkomulag truflaði mig ekkert og oft tók 

þessi vinna ekki nema um tíu mínútur en skipti nemanda hins vegar miklu máli. 

Í hverri viku opnaði ég einnig umræðu- og spurningavettvang þar sem 

nemendur gátu komið með spurningar og vangaveltur varðandi viðfangsefni 

námsins. Markmiðið var það sama og í rannsókn Enkin og Mejías-Bikandi 

(2017, bls. 181), en þeir lögðu einnig fram slíkan umræðu- og 

spurningavettvang, og var markmiðið að gefa nemendum tækifæri til að eiga í 

samskiptum sín á milli, til að ræða verkefni og setja fram vangaveltur og 

spurningar. Formið hjá mér var eins, hafði kennarinn aðgang að vettvanginum 

en nemendur voru ekki skyldugir að koma með innlegg í spjallþráðinn. Oft á 

tíðum svaraði ég nemendum eða nemendur samnemendum ef þeir vissu svarið. 

Það var misjafnt eftir vikum hversu vel vettvangurinn var nýttur, ef mikið var 

um að vera eina vikuna komu fleiri spurningar og ef minna var um að vera kom 

jafnvel engin spurning. Í rannsókn Carr (2014, bls. 101) kemur einnig fram 

mikilvægi umræðuvettvangs. Carr segir mikilvægt að spurningar nemenda um 

námsefnið sé öllum opnar, en ekki einungis í einkatölvupósti milli kennara og 

nemenda, það geri nemendum gott að sjá spurningar samnemenda um námið 

og geta jafnvel speglað sig í spurningum og vandamálum nemenda. 

Niðurstöður þessarar rannsóknar sýndu að nemendur voru ánægðir með að 

valmöguleikinn væri til staðar og að þeir gætu leitað í hann þó þeir nýttu sér 

hann ekki alltaf. Þessu voru nemendur sammála í rannsókn Enkin og Mejías-

Bikandi (2017, bls. 189) sem sögðu alla þessa litlu þætti, eins um 

umræðuvettvanginn, mjög hjálplega og opna enn frekar á opin samskipti við 

kennarann og samnemendur. 

Til að auka enn frekar á fjölbreytni í upplýsingaflæði til nemenda birti ég 

sjö myndbönd jafnt og þétt yfir önnina þar sem bæði ég og tölvuskjárinn voru 

í mynd en slíkt telja Fenton og Watkins (2010, bls. xi) auka á virkni og áhuga 

fjarnámsnemenda. Markmiðið með þeim var að koma frekari upplýsingum til 

nemenda og fannst mér þessi vettvangur mjög góður, sérstaklega ef ég þurfti 

að fara yfir flóknar verklýsingar eða koma áleiðis mikilvægum skilaboðum. Í 

myndbandsupptökunum fannst mér ég koma betur frá mér ýmsum atriðum 

varðandi námið. Í tölvupósti stiklar maður á stóru en í upptökunum hefur 

maður líka tækifæri til að koma frá sér litlu upplýsingunum sem manni finnst 

ekkert síður skipta máli. Carr (2014, bls. 101) tekur undir þetta og telur 

myndbandsupptökur mjög mikilvægt samskipta- og upplýsingaform í 

fjarnámskennslu og auka enn frekar á skilning og virkni nemenda á 

námsefninu. Niðurstöður rannsóknarinnar sýndu að myndskeið þar sem 

kennari fór yfir verklýsingar, gaf nemendum góð ráð í verkefnavinnu og 

ítrekaði námsmatsþætti og markmið áfangans, var mjög árangursríkt og mikil 

hvatning fyrir nemendur (Carr, 2014, bls. 105). Í minni rannsókn voru 

nemendur sammála um mikilvægi myndbandsupptakanna. Þeim fannst 

myndbandsupptökurnar gera námsefnið enn þá skýrara. Einn nemandinn 

sagði: „Það er mjög gott að sjá þig, það tengir mig betur við þig og námsefnið“. 

Nemendur töldu hlutina jafnvel festast betur í minninu ef þeir heyrðu þá frekar 

en lásu, það héldi þeim betur við efnið. Nemendur með lesblindu hrósuðu 

myndböndunum sérstaklega það sem þeir töldu þau mikla hjálp, aðstoða þá við 

að halda sér á réttum stað í náminu og forðast misskilning.  

Í rannsóknarferlinu gerði ég mér grein fyrir því að samskipti við nemendur 

í fjarnámi eru oft á tíðum mjög krefjandi, sérstaklega þegar um er að ræða nýja 

nemendur sem flestir eru hissa hve mikils er ætlast til af þeim í fjarnáminu. Ég 

hef fengið það á tilfinninguna að nemendur haldi að fjarnámið sé auðveldara 

en nám í staðnámi og þeir væru að fá afslátt af náminu. Ég tel að það sé ekki 

raunin í því námsmati og kennsluaðferðum sem ég þróaði í þessari rannsókn 

en Carr (2014, bls. 102) er sammála þessu og telur marga nemendur skrá sig í 

fjarnám án þess að hugsa nokkuð út í hvaða vinnu þeir þurfi að inna af hendi 

til að standast kröfur áfangans. Fjarnám krefst mikils sjálfsaga og fyrirhafnar. 

Nemendur þurfa að sýna virkni á kennsluvef, fylgjast með framvindu mála, 

skila inn verkefnum, vinna í samvinnu við aðra og vera í samskiptum við 

kennara og samnemendur. Nýir nemendur eru aðeins einn hópur af 

fjölbreyttum nemendahópi og huga verður að því að í stórum nemendahópi eru 

alltaf nemendur inn á milli sem þurfa meiri hvatningu og stuðning en aðrir. 

Sumir nemendur eru mjög fljótir að aðlagast fjarnámsumhverfinu á meðan 

aðrir nemendur eru lengur að koma sér inn í skólastofu internetsins. Carr 

(2014, bls. 102) tekur í sama streng og telur suma nemendur skorta sjálfstraust 

í framandi umhverfi. Það er hins vegar svo að allir nemendur geta lært í 

fjarnámsumhverfinu óháð staðsetningu, bakgrunni eða námssögu. Kennarar 

þurfa einungis að fylgja sumum nemendum betur eftir en öðrum, sérstaklega í 

byrjun.  

Í rannsókninni komst ég að því að hægt er að styðjast við fjölbreyttar leiðir 

til að koma upplýsingum til nemenda í fjarnámi og möguleikar til að auka 

samskipti við nemendur á fljótan og auðveldan máta eru svo sannarlega til 

staðar. Mér fannst takast vel að opna á samskipti með umræðu- og 

spurningavettvangi og nemendur voru ánægðir með þann möguleika. Þeir voru 

ánægðir með fjölbreytt upplýsingaflæði og ég tel að góð tengsl milli nemenda 

og kennara skili sér í ánægðari, virkari og áhugasamari nemendum. 

6. Lokaorð 

Í gegnum rannsóknarferlið náði ég að tileinka mér fjölbreytta kennsluhætti og 

breyta starfsháttum mínum á þá leið að þeir ýti undir virkni nemenda í 

fjarnámi. Með því að fá fram skoðanir nemenda á því hvað gekk vel og hvað 

hefði mátt betur fara fór af stað mikil fagleg þróun í kennsluháttum og 

námsmatsaðferðum innan áfangans. Í upphafi kennsluferilsins var ég 

stefnulaus í kennslu fjarnámsnemenda og var ósátt við skipulag, framgang og 

faglega umgjörð námsins. Ég var óánægð með sjálfa mig sem kennara, ég náði 

lítið til nemenda og var með fáar lausnir á þeim vandamálum sem upp komu. 

Ég upplifði mikinn vanmátt gagnvart mínum fjarnámsnemendum og mér 

fannst ég sinna þeim illa sem kennari. Í lok rannsóknartímabilsins var allt annar 

bragur á kennslu minni, ég hafði öðlast meira öryggi sem kennari og fann að 

ég hafði þroskast mikið og öðlast faglega þekkingu á aðstæðum, kröfum og 

umgjörð fjarnámsins. Það að þróa skýrt námsmat fyrir áfangann kom sér ekki 

aðeins vel fyrir nemendur heldur einnig fyrir mig sem kennara. Það setti 

ákveðna pressu á mig að standa mig vel og umgjörðin utan um námið gerði 

það að verkum að allt gekk eins og best var á kosið. 

Nemendur voru mjög jákvæðir gagnvart þeim breytingum og nýjungum 

sem urðu á áfanganum og lýstu yfir ánægju sinni með verkefnin og 

heimaprófin. Nemendurnir voru lærdómsþyrstir og voru ánægðir að 

námsmatið bauð upp á meira krefjandi lærdóm. Jafnframt voru þeir ánægðir 

að vera ýtt út í það að þurfa að axla meiri ábyrgð á sínu námi og sýna virkni. 

Sveigjanleiki en jafnframt strangur rammi gerði það að verkum að virkni þeirra 

var mjög góð en slíkt skilaði þeim ekki aðeins góðum einkunnum heldur náðu 

þau markmiðum námsins.  

Ég áttaði mig á því í rannsóknarferlinu að það má setja kröfur á 

fjarnámsnemendur svo lengi sem ég er til staðar ef nemandi þarf á aðstoð að 

halda. Virkni og fjölbreytni í samskiptum og upplýsingaflæði til 

fjarnámsnemenda skiptir sköpum í faglegu fjarnámsumhverfi. Með því að 

beita fjölbreyttum kennsluaðferðum og notast við ólík samskiptaform með 

aðstoð tækninnar er hægt að stuðla að félagslegum tengslum milli nemenda, 

víkka hjá þeim sjóndeildarhringinn og styrkja þá í námi.  

Ég bind vonir við að þessi rannsókn komi til með að hjálpa kennurum sem 

eru óöruggir í hlutverki sínu sem fjarnámskennari, hvort sem um nýjan 

fjarnámskennara sé að ræða eða kennara sem hefur lengi starfað við 

fjarnámskennslu og vill prófa nýja kennsluhætti. Ég tel að það sé alltaf hægt 

að þróast í starfi, tileinka sér nýja þekkingu og aðferðir sem nýtast nemendum 

og manni sjálfum í skipulagi og framsetningu námsefnis. Fjarnámsumhverfið 

tekur sífelldum breytingum ár frá ári og kennarar verða að vera á tánum hvað 

nýjungar varðar. Jafnframt tel ég nauðsynlegt að rannsaka betur sístækkandi 

hóp fjarnámsnemenda í framhaldsskólum landsins. Fjöldi þeirra sem stunda 

fjarnám kemur til með að aukast enn frekar og huga þarf að gæðum fjarnámsins 

og kennslunnar ásamt endurmenntun kennara á þessu sviði.  

